აპრილი
1 აპრილი
ჩამოაყალიბეთ თქვენი ხასიათები ზეცისათვის
„ვინ აიტანს მისი მოსვლის დღეს და ვინ გაუძლებს მის გამოცხადებას? რადგან ის გამომდნობელის ცეცხლივით არის და მრეცხავთა ტუტესავით“ (მალ. 3:2).
მას, ვინც თავს ღმერთის შვილად თვლის, უფლის ხასიათი უნდა ჰქონდეს... ახლა გვეძლევა შესაძლებლობა, შევიძინოთ ხასიათი, რომელიც ზეციური სამეფოს კარიბჭეში შესასვლელად არის აუცილებელი. უფლის მცნებათა დამცველთ ექნებათ უფლება მიეახლონ სიცოცხლის ხეს და კარიბჭით შევიდენ ზეციურ ქალაქში. ღმერთმა თავისი სიყვარულის გამო მოგვცა კანონი, რათა შევიცნოთ და შემდეგ მოვიშოროთ ხასიათის ის თვისებები, რომლებიც ზეცისთვის მიუღებელია. ვერცერთი მძარცველი, მეძავი, ბოროტი ენის პატრონი ან მატყუარა ვერ შევა მასში, რადგან ეს კიდევ ერთ ომს გამოიწვევს ზეცაში. ღმერთის კანონი მოგვეცა იმისათვის, რომ ეს ყველაფერი ადამიანებმა თავიდან აიცილონ და რომ მათი ხასიათი ქრისტეს ხასიათს დაემსგავსოს.
ამ წუთისოფლის მუდმივად ცვალებად მოდას უამრავი მიმდევარი ჰყავს დღეს. ხომ არ ჯობდა უფრო გულმოდგინედ გვეშრომა ჩვენი  ხასიათის ჩამოყალიბებაზე იმ ნიმუშის თანახმად, რომელიც ღვთის სიტყვაში გვაქვს მოცემული? ნუ გგონიათ, რომ დღეს ამქვეყნიურ ვნებებს აჰყვებით, საუნჯეს აქ, დედამიწაზე დააგროვებთ და მერე, რადგან რწმენა პროფესიად აქციეთ, ადგილს დაიკავებთ მათ შორის, ვინც ზეციურ ქალაქში შევა. ჩვენ ვერ ვიქნებით თანხმობაში ზეციური სამეფოს კანონებთან მომავალში, თუ ამ კანონებს ჯერ აქ, ამ ცხოვრებაში არ დავემორჩილებით. ახლა სწორედ ის დროა, რომ მთელი გულით დავემორჩილოთ ღმერთს და გონივრულად ვემსახუროთ მას, როგორც მისი მორჩილი შვილები. მისი სულიწმიდა კი შეგვცვლის და გაგვხდის მის მსგავსს. 
ზეციური ოჯახის წევრები უფლის მემკვიდრენი და იესო ქრისტეს თანამემკვიდრენი არიან - ზეციური საგანძურის მემკვიდრენი. ისინი არ გაჰყვებიან ამქვეყნიურ უგუნურ ამბიციებს, და არც აქ, დედამიწაზე, დააგროვებენ საუნჯეს ქრისტიანული ხასიათის დაკარგვის ფასად, რაც არის გარანტი მარადიული სიცოცხლისა, - სადაც არ იარსებებს არც ცოდვა, არც ავადმყოფობა, არც მწუხარება და არც სიკვდილი.
ძალიან ბევრი დღეს შორს არის ჭეშმარიტი რელიგიის უბრალოებისაგან ეგრეთ წოდებული მეცნიერების სწავლების გამო. მაგრამ არსებობს ჭეშმარიტი მეცნიერება - მეცნიერება საუკუნო სიცოცხლის შესახებ. როდესაც ქრისტე ამქვეყნად მოვიდა, მას შეეძლო გაეხსნა ადამიანთა გონება და მიეწოდებინა მისთვის უზარმაზარი მარაგი მეცნიერული ცოდნისა. მაგრამ მან ეს არ გააკეთა. ამის ნაცვლად მან თავისი ცხოვრება იმ ჭეშმარიტების სწავლებას მოანდომა, რომელიც ადამიანის გადარჩენას ეხებოდა...
ღმერთს ყოველი ჩვენი ძალის გამოყენება სურს. მისი მსახურება ადამიანის სრულ ჩართვას მოითხოვს - მის გულს, სულს, ენერგიასა და გონებას. როგორ უნდა მივუძღვნათ ასეთი სრულფასოვანი მსახურება უფალს, - ეს არის ამქვეყნიური ცხოვრების ფასეულობების ერთადერთი საგანი (ხელნაწერი 38 ა, 1 აპრილი, 1905 წელი, „ვინ აიტანს მისი მოსვლის დღეს?“). 

2 აპრილი
იცხოვრეთ ქრისტეში
„მაგრამ იყავით კეთილნი ერთიმეორის მიმართ. თანაუგრძნეთ და მიუტევეთ ერთმანეთს, როგორც ქრისტეში მოგიტევათ თქვენ ღმერთმა“ (ეფეს. 4:32).
„თუ შენი ძმა შესცოდავს შენს წინააღმდეგ, მიდი და ამხილე იგი, როცა მარტონი იქნებით. თუ გაგიგონებს, შეგიძენია შენი ძმა“ (მათ. 18:15). ეს არის გზა გაუგებრობის მოგვარებისა. პირისპირ  დალაპარაკება ქრისტეს სულით მასთან, ვინც შესცოდა, ბევრ სიძნელეს აგვაშორებს. აჩვენე შენს ძმას ქრისტესმიერი სიყვარული პრობლემის მოსაგვარებლად, როცა მარტონი იქნებით. ისაუბრეთ წყნარად. არ წარმოთქვას თქვენმა ბაგეებმა ბრაზიანი სიტყვები. მიუთითე საკითხზე ისე, რომ კარგად დაფიქრდეს. და თუ მოგისმენს, ჩათვალე, რომ მეგობარი შეიძინე.
როგორიც არ უნდა იყოს ჩადენილი დანაშაული, გაუგებრობისა და პირადი შეურაცხყოფის მოსაგვარებლად უფლისმიერი გეგმა არასოდეს იცვლება. იმოქმედეთ ქრისტეს სულით. აიღეთ უფლის მიერ მომზადებული რეცეპტი და მიუტანეთ სულიერად დაავადებულს. მიეცით წამალი მისი სენის - უკმაყოფილების განსაკურნავად. გააკეთეთ თქვენის მხრივ ყველაფერი მის დასახმარებლად. იცოდეთ, რომ ამის გაკეთება თქვენი მოვალეობაცაა და უპირატესობაც ეკლესიაში ერთიანობისა და მშვიდობის შესანარჩუნებლად, რაც ასე ძვირფასია ქრისტესთვის. მას არ სურს თავისი ეკლესიის რომელიმე  წევრის ჭრილობა მოუშუშებელი დარჩეს. მთელი ზეცა დაინტერესებულია დამნაშავისა და გულნატკენი წევრის დიალოგით. პრობლემის მოგვარების შემდეგ ილოცეთ ერთად და უფლის ანგელოზები მოგეახლებიან და დაგლოცავენ. ზეცა კი მუსიკალური ჰანგებით შეხვდება ამ შერიგებას.
როგორც კი დამნაშავე მხარე მიიღებს ამ მხილებას, და გულწრფელად მოინანიებს, ზეციური მზის სხივი გაანათებს მის გულს. ორი გული ერთმანეთს დაუახლოვდება. ზეციური სიყვარულის ზეთი განკურნავს ამ ცოდვის სენს და სულიწმიდა შეაერთებს მათ გულებს.
და ახლა ისინი, რომელთაც ახალი ქრისტიანული ურთიერთობა შეიძინეს, ერთად აღავლენენ ლოცვებს და უფალს აღუთქვამენ, რომ იქნებიან სამართლიანნი, მოწყალენი და მორჩილებით ივლიან ღმერთის წინაშე. და თუ მათ სხვების მიმართაც აქვთ ჩადენილი მსგავსი საქციელი, გააგრძელებენ სინანულს, აღიარებას და აღდგენას; და სენიც დაძლეულია. ახლა მათ შეუძლიათ კარგი საქმეების კეთება ერთმანეთისათვის, რასაც ქრისტეს კანონის აღსრულება ჰქვია. 
მონანიება, აღიარება და აღდგენა - ეს არის ის, რაც მათ მოეთხოვებათ. მაგრამ ამას არ შეუძლია ცოდვის გამოსყიდვა, რადგან ღმერთი არასწორად გამოჩნდა მის მსახურთა საქციელში. მხოლოდ იესო ქრისტეს გამომსყიდველ სისხლს შეუძლია ცოდვის გამოსყიდვა; სისხლს, დაღვრილს ცოდვილის დანაშაულისათვის. რადგან მისი სისხლი წმენდს ყოველგვარ ცოდვას (ხელნაწერი 47, 2 აპრილი, 1902 წელი, „გაკვეთილები მათეს მეთვრამეტე თავიდან“).

3 აპრილი
ეძიეთ ღვთიური, არა ადამიანისა, და ითხოვეთ
„თუ რომელიმე თქვენგანს აკლია სიბრძნე, სთხოვოს ღმერთს, ყველასათვის უხვად და დაუყვედრებლად გამცემს, და მიეცემა“ (იაკ. 1:5).
უამრავ ადამიანს, გაჭირვებაში ჩავარდნილს, ხშირად ავიწყდება, რამდენჯერ გაუწოდებია უფალს დახმარების ხელი მისთვის. და გეგმებს აწყობს ადამიანთა მხრიდან დახმარების მისაღებად. ისინი დახმარებისათვის ადამიანებს მიმართავენ და ეს არის გზა, სადაც მათი ექსპერიმენტები სუსტდება და დაბნეულობა ისადგურებს. მაგრამ ჩვენ გვასწავლიან, რომ ყოველგვარი გაჭირვების დროს უფრო გულმოდგინედ უნდა ვეძიოთ ღმერთი და უნდა გვახსოვდეს, რომ ჩვენ მისი საკუთრება ვართ, რადგან შვილებად მიგვიღო მან. არცერთ ადამიანს არ შეუძლია გაიგოს ჩვენი საჭიროებანი ისე, როგორც ქრისტეს. ჩვენ აუცილებლად მივიღებთ დახმარებას, თუ რწმენით ვთხოვთ მას. ჩვენ მას ვეკუთვნით იმიტომ რომ მან შეგვქმნა და იმიტომ, რომ მან გამოგვისყიდა. უზენაესის სიყვარულის ძაფებით ვართ დაკავშირებული მთელი ძალებისა და ძლიერების წყაროსთან. თუკი ღმერთზე ვიქნებით დამოკიდებულნი და ვთხოვთ მას, რაც გვინდა, როგორც პატარა ბავშვი სთხოვს მამას, ძალზედ მდიდარ გამოცდილებას შევიძენთ. და დავრწმუნდებით, რომ ღმერთი ჭეშმარიტად ძალისა და ძლიერების წყაროა.
უფალი მეტად შეურაცხყოფილია მისი ხალხის ადამიანთა ძალაზე დაყრდნობით. ეს მას ჩვენთვის არ უსწავლებია. არამედ, მან გვითხრა, რომ ის თავად გვასწავლის და თავად გვიხელმძღვანელებს. ჩვენ თამამად შეგვიძლია მივეახლოთ მას დახმარებისათვის...
რა აღუთქვა ქრისტემ თავის მოციქულებს, თუკი ისინი ირწმუნებდნენ მის სიტყვას და პირად მხსნელად მიიღებენ მას? „აჰა, მე თქვენთან ვარ დღენიადაგ საუკუნის დასასრულამდე“ (მათ. 28:20). „რადგან ის ჩემს მარჯვნივ არის, არ დავეცემი“ (ფსალმ. 16:8). იფიქრეთ იმაზე, თუ რამდენი აღთქმა გვაქვს მისგან შემოთავაზებული, რასაც შეგვიძლია ხელი მაგრად ჩავკიდოთ და არ გავუშვათ. როდესაც ძალის წყაროსთან მივალთ, უნდა გვახსოვდეს, რომ მივიღებთ ინტელექტსა და სიბრძნეს წმინდა წყაროდან და ადამიანისეული არაფერია მასში არეული. ჩვენ მოგვეცა უპირატესობა ვიცოდეთ, რომ უფალს სურს ვილოცოთ და დახმარება მხოლოდ მას ვთხოვოთ. „ითხოვეთ და მოგეცემათ“ (იოან. 16:24). მას სურს, რომ კარგად გავიცნოთ ის, ველაპარაკოთ მას, ვუამბოთ ჩვენს გაჭირვებაზე და მივიღოთ თხოვნის გამოცდილება იმისგან, ვინც არასდროს განგსჯის და არასდროს უშვებს შეცდომებს...
ჩვენ უპატივცემლობას გამოვხატავთ უფლის მიმართ, როდესაც ვეძებთ ადამიანს, ვინც, გვგონია რომ გაიგებს ჩვენს მდგომარეობას და დაგვეხმარება. განა უფალმა თავისი მხოლოდშობილი ძე არ მოგვცა? განა ქრისტე ჩვენთან ისე ახლოს არ არის, რომ დახმარების ხელი გამოგვიწოდოს ნებისმიერ დროს?..
ჩვენ გვავიწყდება, რომ ზეცის კარის ზღურბლი უფლის ტახტიდან გამოსული დიდებით არის განათებული, რათა მისი ნათელი პირდაპირ მისწვდეს მათ, ვინც ეძებს შემწეობას, რომლის მოცემაც მხოლოდ ქრისტეს შეუძლია (ხელნაწერი 144, 3 აპრილი, 1901 წელი, „დილაადრიანი შეხვედრა“).

4 აპრილი
როგორ ხელმძღვანელობს ღმერთი თავის შვილებს
"გასწავლი შენ და დაგაყენებ სწორ გზაზე, რომლითაც ივლი, თვალს დავიჭერ შენზე“ (ფსალმ. 31:8).
ძვირფასო ძმაო, მე მოხარული ვიქნები ისე გასაგებად მოგწერო, როგორც შევძლებ. მგონი, ეს უკვე გავაკეთე წინა წერილში. მაშინ მე აღგიწერე მდგომარეობა გულწრფელად და გასაგებად, როგორც ეს შევძელი. და შეუძლებელია უფრო ნათლად და განსაზღვრულად გადმოგცე რაიმე, ვიდრე ეს წინა წერილში გავაკეთე, რაც განსაკუთრებით შენ გეხებოდა.
ღმერთი მხოლოდ იმისათვის აძლევს თავის ღვთიურ ნათელს ადამიანს, რომ მან რწმენით იაროს. „ხოლო რწმენა არის მტკიცე დარწმუნება იმაში, რასაც ვესავთ; დადასტურება იმისა, რასაც ვერ ვხედავთ“ (ებრ. 11:1). არცერთი ჩვენგანისთვის არ არსებობს სწორი ხაზი, სპეციალურად მონიშნული. უნდა ვილოცოთ, უნდა გვჯეროდეს და დაველოდოთ; ვილოცოთ და მივენდოთ. ჩემო ძმაო, შენ უნდა ეძიო ღმერთი, რათა იცოდე, თუ რა არის შენი მოვალეობა...
არცერთ გადაგმულ ნაბიჯში, რაც გაგვიკეთებია, არასდროს ვყოფილვარ ისე დარწმუნებული, როგორც იმაში, რომ ეს მიწა (ავონდეილის კოლეჯი) ღმერთის ხელით იქნა არჩეული. ახლა კი ეს საქმე წინ უნდა წავწიოთ უფლის დახმარებით და ჰოსპიტალი უნდა აშენდეს. ჩვენ უნდა გვქონდეს აშენებული სანატორიუმი სიდნეისთან ახლოს, და არა შიგ ქალაქში. ჰოკესბერი არის ადგილი, სადაც ვფიქრობთ მის აშენებას. ჩვენ არ ვამბობთ, რომ შენობა უზარმაზარი უნდა იყოს, არამედ უბრალო, მოხერხებული შენობა ისეთ ადგილებში, როგორიც ჰოკესბერია. შემდეგ კი შეგვიძლია გავხსნათ ფილიალები სიდნეიში, ნიუკასელში და სხვა ადგილებშიც. ეს არის გზა, უფლისგან ნაჩვენები. უფალს არ დაუგეგმავს შენობების კოლონების აღმართვა ერთ ცენტრში, როგორც ეს ბეთელ-ქრიკში გაკეთდა. ჩვენი სამუშაოები უნდა გაფართოვდეს უფრო დიდ ტერიტორიებზე და წინ უნდა მივიწევდეთ ნელა, მტკიცედ და დარწმუნებით. ყველაფერში საჭიროა ეკონომიის გაკეთება - ეს  ჩვენი ერთადერთი გზაა. სიდნეის სანატორიუმი პასუხს შენგან ელის, მაგრამ შენი განცხადებების გამო ჩვენ ვერ გეუბნებით, „მოდი“, სანამ თვითონ არ იგრძნობ, რომ ეს შენი მოვალეობაა. როდესაც ამ მოვალეობის გამო შენ შეძლებ, გათავისუფლდე აფრიკიდან, ჩვენ შენს მისაღებად მოვემზადებით. უფალს სურს მოისმინოს თხოვნა, და ნება მივცეთ თავისი გზით იმუშაოს. ეს არ ნიშნავს, რომ ჩვენ მხოლოდ შენ ან სხვა ვინმეს დაველოდებით, თუკი განგება გაგვიხსნის გზას, დავჯავშნოთ ადგილი სანატორიუმისათვის, თუმცა ჯერ ამის საშუალებები არ გაგვაჩნია.
შენ ამბობ, დოქტორ კელოგი წერს, რომ თუ მე უფლებამოსილებას მივანიჭებ მას იშოვოს თანხა 5000 დოლარის ოდენობით, ის ამას გააკეთებს. მან მეც მომწერა, რომ შეუძლია იშოვოს კიდევ დამატებით 5000 დოლარი, და რატომ არ ვამბობ, „გააკეთე ეს“. მე არა მაქვს მოცემული უფლება ვუთხრა ვინმეს, რა გააკეთოს და რა არა. მე მხოლოდ სიტუაციას გამცნობთ უფლის ნებართვით, მაგრამ მეტის გაკეთების ნება არა მაქვს (წერილი 63, 4 აპრილი, 1899 წელი, სამხრეთ აფრიკაში მყოფ მორწმუნეთ - ჯონ ვესელს და  მის მეუღლეს).

5 აპრილი
ის, რაც შენ არ იცი
„მომიხმე მე და გიპასუხებ, და გაუწყებ დიდს და მიუწვდომელს, რომლებიც არ იცოდი შენ“ (იერ. 33:3).
ჩვენ ხშირად ვერ ვხვდებით, რომ განწმედა, რომელიც ასე მთელი გულით გვსურს ყველას და ასე მხურვალედ ვლოცულობთ ამისათვის, მოდის ჭეშმარიტების ცოდნით და მხოლოდ უფლის მეშვეობით; ხშირად ისეთი გზით, ჩვენ რომ არ ველით. როდესაც ბედნიერებას ვეძებთ, მწუხარებაც იქვე იჩენს თავს. როდესაც მშვიდობას ველით, წინ ხშირად გვეღობება უნდობლობა და ეჭვი, რადგან ისეთ გასაჭირში აღმოვჩნდებით ხოლმე, რისი თავიდან აცილებაც შეუძლებელია. ამ გასაჭირში არის პასუხი უფლისაგან ჩვენს ლოცვებზე. რომ განვიწმიდოთ, უბედურების ცეცხლი უნდა შეგვეხოს და ჩვენი ნება უფლის ნებას დაექვემდებაროს. იმისათვის, რომ ჩვენი მხსნელის მსგავსი გავხდეთ, განწმედის მტკივნეული პროცესი უნდა გავიაროთ. ჩვენთვის ყველაზე პატივცემული და ძვირფასი ადამიანები ამ დედამიწაზე შესაძლოა გახდნენ მიზეზი ჩვენი დიდი მწუხარებისა და გასაჭირისა. ისინი შეიძლება ჩვენ ცრუ ნათელში გვხედავდნენ და არასწორად ფიქრობდნენ, თითქოს ჩვენ საკუთარ თავს ვაცდუნებთ და ვამცირებთ იმით, რომ ჩვენი განათებული სინდისის კარნახს მივყვებით ჭეშმარიტებისა და დამალული განძის საპოვნელად...
ჩვენს ლოცვებზე იმისათვის, რომ ქრისტეს მსგავსნი გავხდეთ, შესაძლოა ზუსტად ისეთი პასუხი ვერ მივიღოთ, როგორიც გვსურს. არამედ, გამოვიცადოთ და გამოვიწრთოთ, რადგან უფლის ხედვით უკეთესია თავისი დისციპლინის კურსი ჩაგვიტაროს, რაც ასე საჭიროა ჩვენთვის იმ კურთხევის მისაღებად, რომელიც ასე ძლიერ გვინდა. ყოველივე ამან ფარ-ხმალი არ უნდა დაგვაყრევინოს და არც იმის ეჭვი უნდა გაგვიჩინოს, რომ ჩვენი ლოცვები შესმენილი არ იქნა. ჩვენ სრულიად უნდა მივენდოთ ქრისტეს და ჩვენი სათხოვარი ღმერთს მივანდოთ, და ის უპასუხებს ჩვენს ლოცვებს ისე, როგორც თავად ჩათვლის საჭიროდ. ღმერთს არ აღუთქვამს ჩვენთვის, რომ ის მის კურთხევებს იმ არხების მეშვეობით გამოგვიგზავნის, რომელნიც ჩვენ მოვუნიშნეთ. უფალი მეტად ბრძენია იმისათვის, რომ შეცდომა დაუშვას და მეტად მონდომებული ჩვენი კეთილდღეობისათვის, რომ ჩვენ ჩვენი გზის არჩევანი არ გავაკეთოთ ამისათვის.
ღმერთის გეგმები ყოველთვის უკეთესია, თუმცა ზოგჯერ ძნელად გასაგები ჩვენთვის. სრულყოფილი ქრისტიანული ხასიათის მიღება მხოლოდ შრომით, ბრძოლით და საკუთარი „მე“-ს უარყოფით არის შესაძლებელი...
რამდენად შეუფასებლად ძვირფასია ჩვენი ღმერთის ძღვენი - მისი სულის მადლიანი ნაყოფები!  ჩვენ გვერდს ვერ ავუქცევთ გამოცდის პროცესს, რაგინდ მტკივნეული ან დამამცირებელი არ უნდა იყოს იგი ჩვენთვის. რა ადვილი იქნებოდა ზეციურ სამეფოში შესვლა, თავგანწირვისა და საკუთარი ჯვრის ტარების გარეშე! რამდენი ამა წუთისოფლისანნი და თვალთმქაცნი იმოგზაურებდნენ ამ გზაზე! ურიცხვნი! მადლობა ღმერთს ჯვრისათვის და თავგანწირვისათვის. შეურაცხყოფა და სირცხვილი, რაც ჩვენმა მხსნელმა ჩვენი გულისთვის დაითმინა, სულაც არ არის დამამცირებელი მათთვის, ვინც მან თავისი სისხლით გამოისყიდა. ზეცაში მოხვედრის საფასური მათთვის საკმაოდ იაფი იქნება (წერილი 9, 5 აპრილი, 1873 წელი, „და ბილეტს“, სან-ფრანცისკო, კალიფორნია).
6 აპრილი
ნაყოფი ჯვრისა
„ჭეშმარიტად, ჭეშმარიტად გეუბნებით თქვენ: თუ მიწაში ჩავარდნილი ხორბლის მარცვალი არ მოკვდა, მარტო დარჩება; და თუ მოკვდა, ბევრ ნაყოფს გამოიღებს“ (იოან. 12:24).
დღეს ჩვენ ნათლად ვხედავთ ადამიანთა ქრისტესთან მიყვანის საჭიროებას. ეს კი მათ დააახლოებს ერთმანეთთან იმ სიყვარულით, რწმენით და ერთიანობით, რასაც ქრისტე ითხოვდა თავის უკანასკნელ ლოცვაში თავისი მოწაფეებისათვის. ეს ერთიანობა აუცილებელი იყო მათი სულიერი ზრდისათვის. ეს წუთისოფელი არის ბრძოლის ველი, სადაც კეთილი და ბოროტი ძალები უწყვეტ ბრძოლაში არიან ჩაბმული.
იმ დროს, როდესაც ისე ჩანდა, თითქოსდა ქრისტეს საქმეები სასტიკ მარცხს განიცდიდა; როდესაც მის მოციქულებს ყველაფერი უიმედოდ ეჩვენებოდათ, ბერძნები მივიდნენ იესოს მოწაფეებთან და უთხრეს: „იესოს ნახვა გვსურს“ (იოან. 12:21). ამ თხოვნამ ქრისტეს უჩვენა, თუ ვინ იდგა მაშინ ჯვრის ჩრდილში, და რომ მისი მსხვერპლი ყველას, ვინც ირწმუნებს, სრულ თანხმობაში მოიყვანდა ღმერთთან. ადამიანთა ცოდვების ამ გამოსყიდვით ქრისტეს სამეფო გახდებოდა სრულქმნილი და მთელ დედამიწაზე გავრცელდებოდა. ის იქნებოდა, როგორც აღმდგენელი, და მისი წმიდა სული ყველგან გაიმარჯვებდა.
არავის, მათ შორის ქრისტეს მოციქულებსაც კი, არ ესმოდათ სრულად ქრისტეს სამეფოს არსი. მათ არ შეეძლოთ იმის დაჯერება, რომ ქრისტე არ დაჯდებოდა დავითის ტახტზე, არ დაიჭერდა სამეფო კვერთხს და არ გამეფდებოდა, როგორც იერუსალიმის დროებითი მთავარი თავის დიდებულ წინაპართა მსგავსად...
ქრისტემ გაიგონა, როგორ ითხოვდნენ ეს მოწყურებული ბერძნები, „იესოს ნახვა გვსურს.“ ეს ბერძნები იყვნენ წარმომადგენელნი იმ ხალხებისა და ერებისა, რომლებიც დაინახავდნენ იმ უდიდესი ძალაუფლების საჭიროებას, რომელიც ამქვეყნიურ ძალებზე მაღალი იყო. ქრისტემ ერთი წამით ჩაიხედა მომავალში და გაიგონა, როგორ აცხადებდნენ ხმები მთელი დედამიწის გასაგონად: „აჰა, ღვთის კრავი, რომელიც იღებს წუთისოფლის ცოდვას“ (იოან. 1:29). ეს მოლოდინი და მისი იმედების გამართლება  მან გამოხატა სიტყვებით: "მოვიდა ჟამი, რომ განდიდდეს ძე კაცისა“ (იოან. 12:23). მაგრამ ქრისტეს ყოველთვის ახსოვდა, თუ რა გზით და ქმედებით უნდა მომხდარიყო ეს განდიდება. მხოლოდ მისი სიკვდილით შეიძლებოდა წუთისოფლის გადარჩენა. იგავში იმ ხორბლის მარცვლის მსგავსად კაცის ძე უნდა დამარხულიყო მიწაში, მომკვდარიყო და თვალთახედვის არეს მოფარებოდა; მაგრამ კვლავ უნდა ეცოცხლა!
ყოველი მოსავლის აღებისას ქრისტეს ეს იგავი მეორდება. მას, ვინც ნიადაგს ამუშავებს, მუდამ თვალწინ უდგას ქრისტეს სიტყვები. მიწაში ჩამარხული მარცვალი ბევრ ნაყოფს გამოიღებს. და ამ ნაყოფის თესლი კვლავ იმარხება. და ამგარად მიიღება უხვი მოსავალი. გოლგოთას ჯვრის მოსავალი მარადიული სიცოცხლისათვის გამოიღებს ნაყოფს. და ამაზე ფიქრი იქნება დიდება იმ ადამიანებისა, რომლებიც უსასრულო საუკუნეთა განმავლობაში, მარადიულობაში იცხოვრებენ. ამ გაკვეთილით უფალი იესო გვიჩვენებს, რომ ასეთივე თავგანწირვა უნდა გამოვიჩინოთ ჩვენც ამ ცხოვრებაში (ხელნაწერი 33, 6 აპრილი, 1897 წელი, „იესოს ნახვა გვსურს“).

7 აპრილი
უხილავის დანახვა
„რწმენით უარი თქვა მოსემ, როცა წამოიზარდა, ფარაონის ასულის ძედ წოდებულიყო. და ღვთის ხალხთან ტანჯვა ამჯობინა წარმავალ, ცოდვიან განცხრომას... ცხებულის გულისთვის დამცირება მეტ სიმდიდრედ მიიჩნია... ვინაიდან ხედავდა საზღაურს“ (ებრ. 11:24-26).
დაფიქრდით მოსეს ცხოვრებაზე. რა ამტანობა და მოთმინებაა მის ხასიათში. ებრაელთა მიმართ ეპისტოლეში პავლე მოციქული წერდა: „ვინადან იგი, თითქოს უხილავს ხედავსო, მტკიცე იყო“ (ებრ. 11:27). მოსეს ხასიათის ეს თვისებები არ ნიშნავს უბრალოდ პასიური წინააღმდეგობის გაწევას ბოროტებისადმი, არამედ ცხოვრებაში უდრეკი თანმიმდევრული სიმტკიცის გამოვლინებას. მას მუდამ თვალწინ ჰყავდა უფალი, და უფალიც მის მარჯვნივ იყო დასახმარებლად.
მოსე ღრმად იყო დარწმუნებული, რომ ღმერთი ყოველთვის მასთან იყო. მან იხილა იგი. ის არა მხოლოდ საუკუნეების მიღმა უმზერდა ქრისტეს, რომელიც უნდა მოვლენოდა ქვეყანას, არამედ პირადად ხედავდა ქრისტეს, როცა იგი განსაკუთრებული ქმედებით მუდამ თან დაჰყვებოდა ისრაელის შვილებს  ყველა მათ მოგზაურობაში. ღმერთი იყო რეალობა მის თვალშიც და ფიქრებშიც. როდესაც იგი ხიფათის წინაშე იდგა, შეურაცხყოფას იტანდა და მისი არ ესმოდათ, ყველაფერს მოთმინებით იტანდა ქრისტესათვის.
მოსეს სჯეროდა იმ ღმერთისა, რომელიც მას ასე სჭირდებოდა და რომელიც მას საჭიროების დროს დაეხმარებოდა. ჩვენ გვაქვს მკვდარი, ფორმალური რწმენა და არა ნამდვილი და მტკიცე, მოსეს მსგავსად. ღმერთი მოსესთვის იყო  საზღაურის მიმცემი მათთვის, ვინც გულმოდგინედ ეძებდა მას. მოსე პატივს სცემდა ამ საზღაურს. არსებობს სხვა თვალსაზრისიც რწმენაში, და თუკი მას ცხოვრებაში პრაქტიკულად გამოვიყენებთ, ყველა ღვთისმოშიშსა და მოყვარულს შეაძლებინებს გასაჭირის გადალახვას. უფალი გადაუხდის მის ერთგულთ რწმენისა და მორჩილებისათვის. მოსე სრულად ენდობოდა ღმერთს, რადგან ნამდვილი რწმენა ჰქონდა. მას სჭირდებოდა უფლის დახმარება; ლოცულობდა ამისათვის, სჯეროდა, რომ პასუხს მიიღებდა, და ამ ცოცხალი გამოცდილებით სჯეროდა, რომ ღმერთი ზრუნავდა მასზე; სწამდა, რომ ის მის ცხოვრებას განსაკუთრებულად მართავდა. ისიც კარგად ჰქონდა შეგნებული, რომ მას განსაკუთრებული საქმის შესრულება ჰქონდა დავალებული. და რომ ის წარმატებით გაართმევდა თავს მას. მაგრამ ისიც კარგად ესმოდა, რომ ღმერთის დახმარების გარეშე ვერაფერს გააკეთებდა, რადგან უზნეო ხალხთან ჰქონდა საქმე. მან იცოდა, რომ ღმერთის თანდასწრება საკმარისი ძალის წყარო იყო იმისთვის, რომ გადაეტანა ყველაზე რთული სიტუაციები, როგორშიც შეიძლება აღმოჩნდეს ადამიანი. იგი ხედავდა და აღიარებდა, რომ ღმერთი იყო მისი ცხოვრების ყველა წვრილმანში; რომ ის მუდამ ყოვლისმცოდნე ღმერთის ზედამხედველობის ქვეშ იყო. ღმერთისა, რომელიც იძიებს მოტივებს და სცდის გულს. ის უყურებდა ღმერთს და სჯეროდა, რომ იგი თავისი ძალით შეურყვნელად გაატარებდა ყოველგვარი ცდუნების გზაზე... სწორედ ასეთი რწმენა გვჭირდება ჩვენ, რწმენა, რომელიც გამოცდას გაუძლებს (წერილი 24, 7 აპრილი, 1886 წელი, „ძმა რამზესს“).

8 აპრილი
წადი, იმუშავე ჩემს ვენახში
„მოცემული მაქვს მე მთელი ხელმწიფება ზეცასა და მიწაზე. ახლა წადით და მოიმოწაფეთ ყველა ხალხი. მონათლეთ ისინი მამისა, და ძისა და სულიწმიდის სახელით. ასწავლეთ მათ ყოველივეს დაცვა, რაც მე გამცნეთ. აჰა, მე თქვენთან ვარ დღენიადაგ საუკუნის აღსასრულამდე“ (მათ. 28:18-20).
გაკვეთილები იგავიდან ვენახისა და ორი ვაჟის შესახებ კარგად არის ნაცნობი ყველასათვის, ვისაც სიმართლის ნათელი აქვს… ამ იგავებში გადმოცემული გაკვეთილები მეტად ფასეულია. ყველამ, ვისაც რაიმე პასუხისმგებლობა აკისრია, დიდი თუ მცირე, ყურადღებით უნდა შეისწავლოს ისინი. უფალი ელის ნაყოფს თავისი ვენახიდან. ეს ნაყოფი კი არის ქრისტეს მუშაკთა შრომის შედეგი. უფლის ყოველ მორწმუნეს სამუშაო აქვს შესასრულებელი მისთვის. ვერცერთი ჭეშმარიტი ქრისტიანი ვერ იქნება უსაქმოდ ასეთ მნიშვნელოვან დროს...
მდუმარე თანამშრომელი ხომ არ გახდით?... რამდენი დიდი ქალაქია ამ ქვეყანაზე, სადაც ღვთიური სიმართლე ჯერ არ გაუგონიათ. რატომ არ უნდა გაიგონ ქრისტეს სახარება ამ ქალაქების მაცხოვრებლებმა? განა უფალმა ისინიც არ გამოისყიდა თავისი საკუთარი სისხლით? განა ისეთივე ძვირფასნი არ არიან ისინი უფლისათვის, როგორც სხვები, რომელთაც უკვე მოისმინეს და მიიღეს ჭეშმარიტება? განა ვენახის ეს ნაწილი დაუმუშავებელი უნდა დარჩეს მაშინ, როცა სხვა ადგილებს უხვი კურთხევა აქვთ და მაინც ვერ აფასებენ ამას? სიმართლე არ ფასდება და არ მიიღება რწმენით მსმენელთა მიერ იმიტომ, რომ ისინი და არ უზიარებენ სხვებს იმ ნათელს, რომელიც მათ უკვე მიიღეს...
ქრისტეს უკანასკნელი სიტყვები, მოციქულთა მიმართ ნათქვამი გვიჩვენებს, თუ რამდენად მნიშვნელოვანია ჭეშმარიტების გავრცელების საქმე. მისი ზეცად ასვლის წინ მან მოციქულებს დაავალა: „ახლა წადით და მოიმოწაფეთ ყველა ხალხი. მონათლეთ ისინი მამისა და ძისა და სულიწმიდის სახელით; ასწავლეთ მათ ყოველივეს დაცვა, რაც მე გამცნეთ. აჰა, მე თქვენთან ვარ დღენიადაგ საუკუნის აღსასრულამდე“ (მათ. 28:19,20).
ქრისტეს არ შეუზღუდავს თავისი მუშაკნი მხოლოდ ერთი ადგილით. ამის შესახებ ვკითხულობთ: „სხვა ქალაქებსაც უნდა ვახარო ცის სასუფეველი, ვინაიდან ამისთვის ვარ მოვლენილი. და ქადაგებდა გალილეის სინაგოგებში“ (ლუკ. 4:43,44).
განა მათ, ვისაც სიმართლის ნათელი მიეცა, არ უნდა მისდიონ ქრისტეს მაგალითს და არ უნდა გამოიყენონ ღვთით ბოძებული დრო, შესაძლებლობა და საშუალებები სხვადასხვა ადგილებში, როცა სახარება მთელ წუთისოფელს უნდა ექადაგოს? სახარებაში მოცემული ღვთიური მადლის დიდებული სიმართლე დედამიწის ყველა კუთხეს უნდა ემცნოს (წერილი 92, 8 აპრილი, 1902 წელი, „სამედიცინო მისიონერულ მსახურებაში  საპასუხისმგებლო თანამდებობებზე  მყოფ ჩემს ძმებს“).

9 აპრილი
გაიღეთ, როგორც ქრისტემ გაიღო
„მაგრამ ამას გეტყვით: ვინც ძუნწად თესავს, ის ძუნწად მოიმკის, ხოლო ვინც უხვად თესავს, ის უხვად მოიმკის“ (2კორ. 9:6).
სიმდიდრე გზას უხსნის ისეთ დიდ ცდუნებებს, როგორიცაა სიხარბე და ეგოიზმი, უფრო მეტად გამდიდრების სურვილი, და სახლებში და მიწებში დაბანდება იმისა, რაც ღმერთს უნდა დაუბრუნდეს. ბევრი იყენებს თავის საშუალებებს საკუთარი მადის მოთხოვნილების დასაკმაყოფილებლად, მისდევს მოდას და იშენებს დიდ სასახლეებს. ისინი არ მისდევენ მაგალითს ქრისტესი, რომელმაც ყველაფერი გაიღო, საკუთარი სიცოცხლის ჩათვლით, ამ წუთისოფლის სასარგებლოდ: ადამიანთა სატანისაგან გათავისუფლებისათვის.
მაგრამ თუკი მდიდარნი ქრისტეს მაგალითს გაჰყვებიან, მათი გული ქველმოქმედების სურვილით აივსება და ისინი, შესაძლოა, დაეხმარებიან ჭეშმარიტების გავრცელებას ქალაქებში, შარაგზებსა და ორღობეებში, და სახარების ქადაგებაში ყველა ერისა და ხალხისათვის...
ღმერთის საქმეს ხელი უნდა შეუწყოს მეათედებმა, შესაწირავებმა და ძღვენებმა. უფალი ახლა ითხოვს სახსრებს, რომელიც თავის მსახურთ ჩააბარა. სახსრების მუდმივი ნაკადი უნდა მიედინებოდეს საგანძურში, რომ სახარებისათვის შრომას ხელი არ შეეშალოს. ზოგს უფალმა მიანდო ამქვეყნიური სიმდიდრე იმისათვის, რომ საჭიროებისამებრ დაუბრუნოს მას ქრისტეს საქმის წინსვლისათვის დედამიწაზე. იგი თავის ერთგულ მნეთაგან ითხოვს მეათედ ნაწილს მთელი მათი შემოსავლისაგან, და ამასთან ერთად, შესაწირავსა და სხვადასხვა ძღვენს.
უფალი იესო არაფერს ითხოვს თავის მიმდევართაგან იმაზე მეტს, რაც თვითონ უჩვენებია. ისინი, ვინც საკუთარ თავზე და საკუთარ სურვილებზე მაღლა სხვებს აყენებენ ღვთიური საქმეებისათვის, უკვე უფლის მაგალითით ცხოვრობენ. უფალმა იესომ გაიხადა თავისი მეფური სამოსელი და მეფის გვირგვინი, დატოვა თავისი უზენაესი სამფლობელო და დედამიწაზე ჩამოვიდა. ის გაღარიბდა, რათა ამ სიღარიბით ჩვენ გავმდიდრებულიყავით და მარადიული საგანძურის მესაკუთრენი გავმხდარიყავით. არა მხოლოდ მთელი ზეციური სიმდიდრე მოგვცა მან, არამედ თავისი სიცოცხლე შემოგვწირა, რათა ყოველი ხელისშემშლელი დაბრკოლება აღმოეფხვრა მათთვის, ვინც ღვთის სამეფოში შესასვლელს ეძებს.
მათ, ვინც ამა სოფლის სიმდიდრისა და დიდების ცდუნებას არ აჰყოლია, უკმაყოფილების მიზეზი არა აქვთ, რადგან თავად სიცოცხლის პრინცმა გაიზიარა მათი ღარიბული ცხოვრება. ის ყველაფერში გამოიცადა ისე, როგორც ჩვენ ვიცდებით. ჩვენი გულისთვის გახდა ის ღარიბი, რათა ჩვენთვის ეჩვენებინა, თუ როგორ უნდა გავუძლოთ სატანის აგენტების ცდუნებებს.
უფალი იესო გვიწვევს თავისთან თანამშრომლობისათვის. მას ეკუთვნის ყოველი, რაც გაგვაჩნია. მისი საქმეების კეთების დახმარების სურვილით ჩვენ შეგვიძლია ჩვენი სიყვარული ვუჩვენოთ მას (ხელნაწერი 40, 9 აპრილი, 1905 წელი, „ერთგული მსახურნი“).

10 აპრილი
უფრთხილდით სატანის ხაფანგს
„მღვიძარენი იყავით, იფხიზლეთ, რადგან თქვენი მოწინააღმდეგე ეშმაკი დაძრწის, როგორც მბრდღვინავი ლომი, და ეძებს, ვინ ჩაყლაპოს“ (1პეტრ. 5:8).
სატანა აგზავნის თავის ძალებს, რათა შეებრძოლოს უფლის საქმეების წინსვლას. იგი ცდილობს ჩირქი მოსცხოს ღვთის საქმეს, როდესაც ძმას ძმის წინააღმდეგ ამხედრებს და უნდობლობა და ბოროტი ეჭვები შემოაქვს. მე ნება მომეცა მეთქვა ჩვენი ხალხისთვის: „არ ჩაიფიქროთ ბოროტება ერთმანეთის წინააღმდეგ. ნუ ჩაიდებთ და განავითარებთ ურწმუნოებას თქვენს გულებში. და ნურც ეჭვებს დაიგროვებთ თქვენი ძმებისა და დების წინააღმდეგ“. ეს არის სატანის საქმიანობის ერთ-ერთი მეტად წარმატებული მეთოდი, რათა გაუცხოება გამოიწვიოს იმ ადამიანებს შორის, რომლებიც ღმერთს უნდა ემსახურებოდნენ. დიდი დრო დაუთმეთ ლოცვებს პირადად თქვენთვის. ისაუბრეთ და იმოქმედეთ ისე, თითქოს ღმერთის წინაშე იმყოფებოდეთ...
უკმაყოფილება დაიწყო ზეცაში, რადგან სატანას არ შეეძლო ზეცაში მიეღო ადგილი, რომელიც მას სურდა. მანამდე უნდობლობა და უკმაყოფილება არასდროს შემოსულა ვინმეს გულში. როცა სატანამ თავისი ბოროტი საქმე წამოიწყო, მან თავადაც არ იცოდა, სადამდე მიიყვანდა ეს. მაგრამ მის გულში არსებული ფიქრები შემდგომში ბოროტების ჩადენის მოწოდებებში გამოიხატა, რაც ანგელოზებში გავრცელდა და რამაც შემდგომში დიდი ამბოხება გამოიწვია. და ეს გახდა დასაწყისი ყველა გასაჭირისა და უბედურებისა, რაც კი ყოფილა და არის დედამიწაზე. მათ გასაგონად, ვინც მუდამ ეჭვობს სხვების არასწორ ქმედებებზე და თავის ძმებს ბოროტებაში სდებს ბრალს, მინდა ვთქვა: „გთხოვთ, წაიკითხეთ წიგნში „დიადი ბრძოლა“ თავი სათაურით „ბოროტების წარმოშობა“. შეუშვით თქვენს გულში ეს სიმართლე. გახსოვდეთ, რომ ეს იყო ეჭვისა და უნდობლობის სული, რომელსაც გულში დიდხანს ინახავდა ამბოხებული ანგელოზი; და დაიწყო ბოროტების თესვა, რამაც საშინელი უბედურების წარღვნის კარი გაუხსნა მთელს მსოფლიოს.
სატანა მუშაობს ყველა ეკლესიაში უფლის ხალხის შესაცდენად. იგი შთააგონებს ძმას იფიქროს ცუდი ძმაზე, და ამით დიდ ტკივილსა და მწუხარებას იწვევს. მე დავალებული მაქვს ვუთხრა ყველა ქრისტეს მსახურს: „დაუკვირდი საკუთარ ენას, მოარიდე იგი ბოროტის თქმას; და შენს ბაგეთ, რომ სიცრუე არ იყოს მათში“. სატანა კარგად მუშაობს ადამიანის სულის დასაღუპავად, იწონებს რა მის თვითგანდიდებას და სიამაყეს. და ის შეიძლება იყოს ნებისმიერ ეკლესიაში. ჩემო ძმებო და დებო! მკაცრად გააკონტროლეთ საკუთარი სული, თქვენი სიტყვები, რომ სატანამ საკუთარი ისტორია არ გაგამეორებინოთ. 
აკონტროლეთ თქვენი ფიქრები. დედამიწის ისტორიის ამ ბოლო დღეებში სატანა გაშმაგებით, მთელი თავისი ძალისხმევით მუშაობს თქვენს საცდუნებლად. ალიკაპი აიკარით პირზე. შეაჩერეთ თქვენი ფიქრები ცოცხალი ღმერთის სიტყვაზე. იგივე სული, რამაც ზეცაში ამბოხება გამოიწვია, მოქმედებს ჩვენს ეკლესიებშიც... ჩვენ ვცხოვრობთ ამ დედამიწის ისტორიის უკანასკნელ დღეებში, და სატანასაც გადამწყვეტი იერიში მოაქვს ჩვენს გონებაზე (წერილი 66, 10 აპრილი, 1909 წელი, „ბანაკში შეკრებილთ“).

11 აპრილი
გონების ზეგავლენა გონებაზე
„ცათა სასუფეველი ჰგავს ადამიანს, რომელმაც კარგი თესლი დათესა თავის ყანაში. როცა ხალხს ეძინა, მოვიდა მისი მტერი, ხორბალში ღვარძლი ჩათესა და წავიდა“ (მათ. 13:24,25).
ფუჭია დაეხმარო ადამიანს, რომელიც სატანის ძალაუფლების ქვეშ მოექცა, ქედმაღლობს და არ იცის, რომ სატანის ბრძანებებს ასრულებს. საკუთარ თავში დარწმუნებული, იგი პირდაპირ მის მიერ დაგებული მახისკენ მიემართება და და ებმება კიდეც მასში. მან არ უსმინა გაფრთხილებებს და გახდა კიდეც სატანის ნადავლი. მას რომ უფლის წინაშე თავმდაბლობა გამოეჩინა, იგი გაიქცეოდა უფლის მიერ მომზადებულ სამალავში და საფრთხის დროს  უსაფრთხოდ იქნებოდა, რადგან ღმერთი ასწავლიდა მას წესებს მტრის წინააღმდეგ...
ქრისტესთან დაგვიანებით მოსვლის ტრაგედია გაუგებარია მათთვის, ვინც სატანის გავლენის ქვეშ იმყოფება. მაგრამ როდესაც ადამიანის გონება შეიცნობს და აღიარებს თავის დანაშაულს, მაშინ ეძებს იგი ღმერთში თავშესაფარს. დაე, ეს ცოდვილი სულები უფრო ახლოს მივიდნენ მასთან, ვისაც გამომსყიდველი მსხვერპლი ჰქვია; ძლიერად ჩასჭიდონ ხელი და არ გაუშვან. არავის, მთელი დედამიწის ზურგზე არცერთ ადამიანს არ შეუძლია სულის განკურნება. ეს მხოლოდ ქრისტეს წმიდა სულითაა შესაძლებელი -  მხოლოდ ჩვენი მხსნელის მეშვეობით. 
ჩვენ სკეპტიციზმისა და ურწმუნოების, სიძულვილისა და კრიტიკის საუკუნეში ვცხოვრობთ. დაე, ადამიანებმა სიფრთხილე გამოიჩინონ სატანის აგენტებთან ურთიერთობისას. და კარგად ახსოვდეთ, რომ უფლის გაფრთხილებების დაცინვა საკუთარი გზით წაიყვანს მათ. ერთადერთი იმედი - ღმერთისკენ მთელი გულით მობრუნებაა. უფალი კი მიუტევებს მათ, ვინც  გუწრფელად მოინანიებს...
ადამიანებმა ზურგი აქციეს მოცემულ გაფრთხილებებს და მათ ატყუებენ სხვა ადამიანების ზეგავლენით. და შედეგიც მეტად სავალალოა. მტრის ცდუნებათა ზეგავლენის ქვეშ მოქცეულ ერთ ცოდვილსაც კი უდიდესი ზიანის მიყენება შეუძლია. რამდენმა ადამიანმა გაანადგურა საკუთარი რწმენა იმ მოწმობებისადმი უნდობლობის გამოცხადებით, რომელთაც ზოგნი სარწმუნოდ არ მიიჩნევდნენ და ხმამაღლა  გამოთქვამდნენ ამას მთელი წლების განმავლობაში. ჩემმა გულმა სიმშვიდე ჰპოვა, როცა გავიგე, რომ ამ მოწმობათა ზოგმა მოწინააღმდეგემ გადაწყვიტა, დაესრულებინა ეს კამათი და სახალხოდ უარი ეთქვა მასზე. მე სიმშვიდე ვიგრძენი, რადგან ამ სულთა აზრი აღარ არის მტრის გონების ზეგავლენის ქვეშ ამ მოწმობების საწინააღმდეგოდ.
ამ ადამიანებს, რომელთაც იმ ხალხის სჯეროდათ, ნეტავ სცოდნოდათ უფლის დამოკიდებულება მათ მიმართ, ვინც ღვარძლს თესავდა ხორბლის ყანაში, სანამ ხალხს ეძინა! (წერილი 126, 11 აპრილი, 1906 წელი, გ.ი. ბათლერს, სამხრეთ უნიონის კონფერენციის პრეზიდენტს).

12 აპრილი
სიძნელეებთან შეხვედრა და გამკლავება
„გითხარი: ჩემი მორჩილი ხარ შენ, ამოგარჩიე და არ უკუგაგდებ-მეთქი. ნუ გეშინია, რადგან შენთან ვარ მე; ნუ დაფრთხები, რადგან შენი ღმერთი ვარ მე; გაგამხნევებ და შეგეწევი ჩემი სიმართლის მარჯვენით-მეთქი“ (ეს. 41:9,10).
ზოგიერთი უფლის მუშაკი, ამქვეყნიურ ადამიანთაგან ნაკლებად პატივცემული, ღმერთისაგან დიდად არის დაფასებული. უფალი გამოარჩევს ხალხს თავისი განსაკუთრებული საქმის შესასრულებლად და სანამ ისინი ნაბიჯ-ნაბიჯ წასწევენ ღვთის საქმეს წინ, ბევრს ისწავლიან დიდებული იაჰვეს შესახებ, ვისი ხელმძღვანელობითაც წარმატებით წაიწევენ წინ იმ საქმეში, რომელიც უფალმა ჩააბარა მათ.
ზოგჯერ შესაძლოა გამოჩნდეს ვინმე, თითქოს უფრო მეტი უნარის მქონე; გადახედავს ამ ადამიანთა საქმიანობას და იფიქრებს, რომ ისინი უფრო ბრძენი ადამიანებით უნდა შეიცვალოს. მათი წარმოდგენით ეს სამუშაოები არეულ-დარეული და უვარგისია იმ დროს, როცა თავად ღმერთი ნაბიჯ-ნაბიჯ მიუძღვის მათ წინ. მისი აზრით და რჩევით ეს ადამიანები სხვებმა უნდა შეცვალონ. იგი შეეცდება უფლის მუშაკთ დაანახოს, რომ ისინი დიდად შეცდნენ, რომ ასეთი სამუშაო იტვირთეს. მაგრამ ღმერთი ხედავს იმას, რასაც ადამიანი ვერ ხედავს.  
მუშაკნი, რომელთაც უფალი მიუძღვის წინ, შეიძლება ზოგჯერ საკმაოდ დიდ სიძნელეებს შეეჯახონ. ეს უფლის გეგმაა, რათა მათ ისწავლონ, როგორ გაუმკლავდნენ პრობლემებს. მას სურს, რომ ყოველმა უფლის მსახურმა დაინახოს: ყოველ დამარცხებას წარმატება მოსდევს. მათი გადაწყვეტილებაა, იარონ ნათელში, რომელიც მათ გასავლელ ბილიკებს გაანათებს. და, თუმცა უამრავ დაბრკოლებას შეხვდებიან, ისინი მაინც იტყვიან: „არ დავმარცხდები და არც ფარ-ხმალს დავყრი“.
ძალიან ხშირად ადამიანები ლოცულობენ და ტირიან ამ სიძნელეებისა და დაბრკოლებების გამო, მაგრამ თუკი მტკიცე რწმენას ბოლომდე შეინარჩუნებენ და ღვთის საქმეებს წინ წასწევენ, უფალი ნათელ გზას მისცემს მათ. წარმატებულნი იქნებიან ისინი, თუკი შეუპოვრად შეებრძოლებიან თითქოსდა გადაულახავ დაბრკოლებებს, და ამ წარმატებასთან ერთად უდიდესი სიხარული დაისადგურებს მათ გულებში.
ღმერთი ამზადებს მოკრძალებულ, სინანულით სავსე, ღირსეულ ადამიანებს თავისი საქმეებისათვის. იგი აძლევს მათ გამოცდილებას,  რასაც ადამიანთა სიბრძნე ვერ წარმოიდგენს, რადგან უფალი თავისი ღვთიური სიბრძნით მუშაობს მათზე. ეგრეთ წოდებული შეცდომებიც ნებადართულია, რათა მოულოდნელი გზებით (რასაც ადამიანთა სიბრძნე ვერ შეიმეცნებს) განდიდდეს უფლის სახელი. იგი თავის საქმეს თავისი საკუთარი მეთოდებით ამთავრებს. უფალი ისახავს თავის საკუთარ მიზნებს, და არა ადამიანთა თეორიებს. ძალა, რომლითაც ის მუშაობს ნებისმიერ ადამიანში, მუშაკის მოშურნეობისა და გულწრფელობის პროპორციულია. ყველა საქმეში, რასაც იგი აკეთებს, უფალი ეძებს სიკეთეს ყოველი მისი თანამშრომლისათვის (წერილი 162, 12 აპრილი, 1903 წელი, კონფერენციის აღმასრულებელთ).

13 აპრილი
გვაქვს სრულყოფილი მაგალითი
„გააძლიერეთ ღონემიხდილი ხელები და მოკვეთილი მუხლები გაიმაგრეთ. უთხარით გულშემდრკალთ: გამაგრდით, ნუ გეშინიათ! აჰა, ღმერთი თქვენი; მოვა შურისგება, ღვთის საზღაური; ის მოვა და გიხსნით თქვენ" (ეს. 35:3, 4).
ვინ ჩაიცმევს ახლა ქრისტეს სიმართლის სპეტაკ სამოსელს, რომელიც არის წმინდა და უმწიკვლო, რათა სატანამ ვერ შეძლოს, დამცინავად მიუშვიროს თითი მათ ჭუჭყიან სამოსელზე? შეინახეთ სული სუფთად და უნაკლოდ. თქვენ არ გაქვთ დრო სხვების შეცდომების ყურებისა. საკუთარ შეცდომებს მიაქციეთ ყურადღება და შეარცხვინეთ ისინი სხვების მიმართ თქვენი სიკეთითა და თანაგრძნობით. ქრისტიანები ძალიან მგრძნობიარენი არიან სხვების გაჭირვებისადმი, რადგან იციან, რომ ისინიც ქრისტეს საკუთრებას წარმოადგენენ. და მუდამ თვალი უჭირავთ იმაზე, თუ როგორ დაეხმარონ მათ. 
შური, ბოროტი ეჭვი, ზურგს უკან ლაპარაკი და დადანაშაულება - ყველაფერ ამას ადგილი არ უნდა ჰქონდეს ქრისტეს მოციქულებს შორის. ასეთი რამეები ძალიან ასუსტებს ეკლესიას. ჩვენ გვაქვს სრულყოფილი მაგალითი - თვით იესო ქრისტეს ცხოვრება. ჩვენი უდიდესი სურვილი უნდა იყოს იმის კეთება, რასაც ის აკეთებდა. ვიცხოვროთ ისე, როგორც ის ცხოვრობდა, რათა ჩვენი კარგი საქმეების მხილველთ თავადაც მოუნდეთ ღმერთის განდიდება. უფლის კურთხევა იქნება ჩვენზედ, როცა ჩვენც სხვებს გავუზიარებთ ამ კურთხევას იმ საქმეების კეთებით, რომელიც წუთისოფელში მოსულმა ქრისტემ გვასწავლა.
ღმერთმა თავისი მხოლოდშობილი ძე მოგვცა, რომ ის მომკვდარიყო ამბოხებული მოდგმისათვის, რათა ვინც ირწმუნებს, კი არ დაიღუპოს, არამედ ჰქონდეს საუკუნო სიცოცხლე. რატომ არ უნდა ვიაროთ და ვიმუშაოთ ისე, როგორც ღმერთი გვასწავლის? რატომ უნდა ასიამოვნოს ვინმემ უფლის საქმეების შეუსრულებლობით მტერი, რომელიც უფლის მიერ ნებადართულ ძალას იყენებს სულთა იმედის გასანადგურებლად და მათი რწმენის გასაქარწყლებლად? ყოველ ეკლესიაში არიან ახალგაზრდა მამაკაცები და ქალები, რომელთაც სჭირდებათ ძლიერი, მოსიყვარულე ხელის ჩამორთმევა  და ქრისტესმაგვარი ინტერესი მათ მიმართ, რომელიც მათ ხელს არასდროს გაუშვებს. დაე, დასრულდეს წვრილმანებზე კინკლაობა და უსარგებლო, სიძულვილის მომტანი საუბრები. შეწყვიტეთ სიტყვების წარმოთქმა, რომლებიც სიკეთის მომტანი არ არის, და უფრო დაუახლოვდით მათ, ვინც ცდებოდა. ხელი ჩაჰკიდეთ მათ და მიიყვანეთ ქრისტესთან. უთხარით სატანას, რომ შეეშვას მათ, რადგან ისინი ჩვენი მხსნელის საკუთრებაა...
„მე მოვედი არა მათ განსასჯელად, არამედ მათ სახსნელად“, განაცხადა ქრისტემ. ანგელოზები ზეციდან გამოგზავნილი არიან არა ჩვენს დასაღუპავად, არამედ დასაღუპავად განწირულ სულთა დასაცავად, დაკარგულთა გადასარჩენად და გზააბნეულთა დასაბრუნებლად. და განა არ მოგეძებნებათ გულიდან ამოსული თანაგრძნობის სიტყვები დაკარგულთა და გზააბნეულთათვის სათქმელად? გაიმეტებთ მათ დასაღუპავად თუ დახმარების ხელს გაუწვდით? რამდენი ადამიანია თქვენ გარშემო ასეთ სახიფათო მდგომარეობაში? განა არ იშრომებთ მათთვის და მათთან ერთად არ ილოცებთ? განა სიყვარულის ძაფებით არ დააკავშირებთ მათ ჩვენს მხსნელთან? შეწყვიტეთ საყვედურებით ლაპარაკი და უთხარით მათ სიტყვები, რომლებიც რწმენას და მხნეობას შემატებს მათ (ხელნაწერი 36, 13 აპრილი, 1904 წელი, „ახალი ცხოვრება ქრისტეში“).

14 აპრილი
ბუნება - ჩვენი სახელმძღვანელო წიგნი
„მასში იყო სიცოცხლე და სიცოცხლე იყო ნათელი კაცთა“ (იოან. 1:4).
რამდენიმე წლის წინ, როდესაც მე და ჩემი ქმარი ნავით ვსეირნობდით გოგუაკის ტბაზე (მიჩიგანში), თვალი მოვკარი ძალიან ლამაზ შროშანს. და ვთხოვე მას, მოეწყვიტა ჩემთვის ისე, რომ რაც შეიძლება გრძელი ღერო ჰქონოდა. მან შემისრულა ეს სურვილი და ყვავილის შემოწმება დავიწყე. ღეროში იყო ღრუ, რომლითაც ყვავილს მიეწოდებოდა საკვები, რომელიც შროშანის განვითარებას ესაჭიროებოდა. ყვავილიც მხოლოდ კარგ საკვებს ღებულობდა და უარს ამბობდა გარშემო მყოფ საზიზღრობებზე. მას ფესვი გადგმული ჰქონდა ქვიშაში, ზედაპირიდან ძალიან ღრმად, რომ იქიდან შეეწოვა განვითარებისათვის საჭირო ნივთიერებები... რა სილამაზეა!
ქრისტემ თქვა: „შეხედეთ, როგორ იზრდებიან ველის შროშანნი: არც შრომობენ, არც ართავენ. მაგრამ გეუბნებით თქვენ: თვით სოლომონიც მთელი თავისი დიდებით არ იყო ისე შემოსილი, როგორც თითოეული მათგანი“ (მათ. 6:28, 29). არცერთ მხატვარს არ ძალუძს ისეთი ლამაზი ფერების შექმნა, როგორითაც ღმერთი ყვავილებს აფერადებს. „ხოლო თუ ველის ბალახს, რომელიც დღეს არის და ხვალ თონეს შეენთება, ასეთნაირად მოსავს ღმერთი, განა თქვენ უკეთ არ შეგმოსავთ, მცირედ მორწმუნენო?“ (მათ. 6:30).

ბუნება ჩვენი სახელმძღვანელო წიგნია. ქრისტე იყენებდა ბუნების საგნებს, რათა სიმართლე მიეწოდებინა მის მსმენელთათვის... "ნუ ზრუნავთ და ნუ ამბობთ: რა ვჭამოთ? ან: რა ვსვათ? ან: რით შევიმოსოთო?.. ვინაიდან თქვენმა ზეციერმა მამამ იცის, რომ თქვენ გჭირდებათ ყოველივე ეს. თქვენ კი უწინარეს ღვთის სასუფეველი ეძიეთ და მისი სიმართლე, და ეს ყოველივე შეგემატებათ. ნუ ზრუნავთ ხვალინდელ დღეზე, ვინაიდან ხვალინდელი დღე თვითონ იზრუნებს თავის თავზე; ყოველ დღეს საკმარისად აქვს თავისი საზრუნავი“ (მათ. 6:31-34).
 არსებობს ზეცა, რომელიც უნდა მოვიპოვოთ, და ჯოჯოხეთი, რომელიც თავიდან უნდა ავიცილოთ. და ამისათვის ყველაფერი უნდა გავაკეთოთ, რაც შეგვიძლია. და ეს უნდა ვაჩვენოთ ჩვენს შვილებს. ვასწავლოთ მათ სწრაფვა მარადიული სიცოცხლისაკენ... მოიყვანეთ თქვენი შვილები ქრისტესთან სასწავლებლად, და ამით მოამზადებთ მათ ეკლესიაში მსახურებისათვის, მისიონერული სამუშაოებისათვის, და გაბრწყინდებიან ისინი უფლის სავანეებში.
მშობლებო, ნუ ეცდებით მისდიოთ ამ გადაგვარებული საუკუნის მუდამ ცვალებად გემოვნებებს. არ ღირს. უკანასკნელ დღეს ღმერთი გკითხავს: რა გაუკეთე ჩემს ლამაზ ფარას?“ რას უპასუხებ მას, როცა მის ნდობას უკვე უღალატე?  ქრისტეს გულისათვის გევედრებით, დაიცავით თქვენი შვილები. ნუ იქნებით სულსწრაფნი და მძიმენი. მიაწოდეთ მათ ის, რაც გააბედნიერებთ და რაზედაც სიხარულით იფიქრებენ...
ისწრაფე ღვთის მიერ ბოძებული  მთელი შესაძლებლობებით მარადიულობის გვირგვინის მისაღებად, რომ შესძლოთ მისი მხსნელის ფერხთით დადება და ოქროს ქნარის შეხება, და მთელი ზეცის დიდებული ჰანგებით ავსება (ხელნაწერი 31, 14 აპრილი, 1901 წელი, „ქრისტიანული ცხოვრება“). 

15 აპრილი
მობრუნდი უფლისკენ, სანამ დროა
„დღეს, როცა მოისმენთ მის ხმას, ნუ გაიქვავებთ გულებს“ (ებრ. 3:7,8).
ადამიანი, რომლისთვისაც ამდენი რამ გააკეთა ღმერთმა, პატივს უნდა სცემდეს მას თავისი სიტყვით და საქმით. ყოველი მისი მოქმედება უნდა იყოს წმინდა, კარგად მოფიქრებული და სამართლიანი. მან არაფერი უნდა გააკეთოს და თქვას ისეთი, რისი მოსმენაც არასასურველი  იქნება მისთვის, როცა მთელი დედამიწის მსაჯულის წინაშე წარდგება...
უფალი ღმერთი თავისი საქმიანობის ყველა სფეროში დაამტკიცებს თავის ღირსებას და სიმართლეს. შეჩერდი იქ, სადაც ხარ და ღრმად დაფიქრდი, რომელი გზით მიდიხარ. ღმერთი ვერ მოიწონებს თქვენს სულს ან თქვენი მოქმედების კურსს. მას ხელი ბერკეტზე უდევს. თქვენი გეგმები მისი გეგმები არაა. დროა ახლავე მოინანიოთ. ნუ დაკარგავთ ამ შესაძლებლობას...

ჩემო ძმაო, ნუ ფიქრობთ, რომ აზრის შეცვლა თქვენს ღირსებას შელახავს. მხოლოდ ერთი რამ უნდა გააკეთოთ: დაჯდეთ ქრისტეს ფერხთით, როგორც მოწაფე; სხვაგვარად დამარცხდებით და გამარჯვებულის ჯილდოს ვერ მიიღებთ. მოიშორეთ შენი მბრძანებლური, მეფური ავტორიტეტი და გახდით უფლის ერთ-ერთი პატარა ბავშვი. სანამ არ გაგიჩნდებათ სურვილი, ისწავლოთ და უფლის ნებას დაემორჩილოთ, ცდუნებები გაიმარჯვებს თქვენზე, რაც ისეთ უცნაურ საქმეებს ჩაგადენინებთ, რომ არავითარი დადებითი ზეგავლენა ვინმეზე აღარ გექნებათ. 
მოინანიეთ და მოექეცით უფლისკენ? ყოველ წამს იმოქმედეთ იმის გაცნობიერებით, რომ ღმერთის ზედამხედველობის ქვეშ ხართ? გახადეთ უფალი თქვენი თანამშრომელი? მისი სიწმინდე, მისი სამართლიანობა და მისი სიმართლე განწმედს თქვენს სიტყვებსაც და საქმეებსაც.
უნდა შეჩერდეთ და დაფიქრდეთ, რომ არსებობს ღმერთი, რომელიც მუდამ კეთილად მოგიხსენიებდათ, და ძალიან არ მოეწონება, თუ უსამართლოდ მოექცევით მის მემკვიდრეობას. ის გეძახით და გთხოვთ, მთელი გულით დაბრუნდეთ მასთან. ილოცეთ, გთხოვთ; თქვენი სულისთვის ილოცეთ. რადგან თქვენ იმდენჯერ შეიყვანეთ საკუთარი თავი შეცდომაში და მოექეცით ცრუ ზეგავლენის ქვეშ, რომ ახლა მზად ხართ პატივი მიაგოთ მათ, ვინც მლიქვნელურად გადიდებთ, და უპატივცემულობა გამოიჩინოთ მათ მიმართ, ვინც შეცდომებზე და საფრთხეზე მიგითითებთ.
მრავალჯერ წასულხართ მცდარ გზაზე, მაგრამ თქვენი მხსნელი თავისი ნალურსმევი ხელებით თხოვნით წარმდგარა ღვთის ტახტის წინაშე. ილოცეთ საკუთარი თავისთვის, ქრისტეს სახელით. ილოცეთ მოშურნეობით, მხურვალედ და გულწრფელად. იმედი მაქვს, რომ გადარჩებით და სრულად მოინანიებთ. მიდით უფალთან და დანებდით მას. ეს უნდა გააკეთოთ, თორემ სხვაგვარად მტრის ტყვედ იქცევით...
მე მხოლოდ გწერთ ამ სიტყვებს, ვინაიდან ის, ვისაც უმაღლესი ავტორიტეტი გააჩნია, მოგმართავთ ამ მოწოდებით (წერილი 55, 15 აპრილი, 1903 წელი, დოქტორ კელოგს, რომელიც გაიტაცა პანთეიზმის იდეებმა).

16 აპრილი
განავითარეთ ქრისტესმიერი ხასიათი თქვენში
„ამიტომ, როგორც ღვთის რჩეულებმა, წმინდებმა და საყვარლებმა, შეიმოსეთ მოწყალება, სახიერება, თავმდაბლობა, სიმშვიდე, სულგრძელობა. შეიწყნარეთ ერთმანეთი და მიუტევეთ ერთმანეთს. თუ ვინმესთან რაიმე სადაო აქვს ვინმეს, როგორც ქრისტემ მოგიტევათ, ასევე თქვენც“ (კოლ. 3:12,13).
გვიანი ღამის საათებში, სანამ ყველას სძინავს, მე ვლოცულობ იმის შესახებ, რომ ის საპასუხისმგებლო საქმე, რომლის კეთებაც მე მომანდეს, ისე ერთგულად და უანგაროდ შევასრულო, რომ უფლის მოსაწონი იყოს. მოუსვენრობა და წუხილი არ არის ჩემში, როგორც ეს შეიძლება სხვებს ეგონოთ, მაგრამ სულ ვფიქრობ: როგორ განვადიდო უფლის სახელი? გაუძლებს კი ჩემი სამუშაო ღმერთის შემოწმებას? ვარ კი თავისუფალი საკუთარ თავზე დიდი წარმოდგენისაგან? არის კი ჩემი გული ჰარმონიაში უფალ იესოსთან, გოლგოთას თავმდაბალ კაცის ძესთან? ვტირი, ვლოცულობ და ვმუშაობ, და ვაკვირდები ჩემს მოტივებს და გრძნობებს მარადიულ ნათელში და, ვხვდები, რომ თუკი ბოლოსდაბოლოს გადავრჩები, ეს მხოლოდ ჩემი გამომსყიდველის უსაზღვრო სიყვარულია...
რა აუღწერლად დიდია ეს სიყვარული, რომელმაც ყველაფერი, საკუთარი სიცოცხლის ჩათვლით, მე შემომწირა! რაც არ უნდა ვაკეთოთ, ყველაფერი ისე მცირეა, რომ შეგვიძლია ვთქვათ: უსარგებლო მსახურნი ვართ! როგორც კი საკუთარ თავს ავამაღალებთ და ყველაზე საპატიო ადგილს დავიკავებთ, ღმერთი დაგვამდაბლებს რომელიმე გზით, რომელიც მძიმე გამოცდა იქნება ადამიანის ბუნებისთვის...
ჩემო მეუღლევ, ქრისტეს სული უნდა განვითარდეს ჩვენში. ბევრია ჭეშმარიტების მცოდნენი, რომელთა გულებსაც განმწმედელი ზეგავლენა სჭირდებათ. შეიძლება მათი ცხოვრებისათვის დამახასიათებელია საგნებისადმი სწორი მიდგომა და მაღალი პროფესიონალიზმი, მაგრამ სიკეთის, კეთილშობილებისა და თავმდაბლური საქციელის ნაკლებობა გაანეიტრალებს ყველა მათ კარგი საქმის კეთების შესაძლებლობას. უგემურ, სხვათა განმსჯელ რელიგიას არაფერია აქვს საერთო ქრისტეს რელიგიასთან...
კეთილი სიტყვები, სასიამოვნო გამომეტყველება და არაეგოისტური თავაზიანობა უნდა გავზარდოთ ჩვენში, რადგან ეს ხიბლს შესძენს ჩვენს ხასიათს, რაც ჩვენს მიმართ პატივისცემას გამოიწვევს და ათჯერ და უფრო მეტად გაზრდის ჩვენს სარგებლიანობას, ვიდრე ეს ადრე იყო  ჩვენს სიტყვებსა და საქციელში...
ჩვენ საბოლოოდ ანგარიშით უნდა წარვსდგეთ ღმერთის წინაშე, და არ უნდა შევრცხვეთ იმის გამო, რომ მასში რაიმე ანგარება ან უაზრო იმპულსები იყოს ჩადებული. ჩვენი თვალები მხოლოდ უფლის დიდებისაკენ უნდა იყოს მიმართული და ჩვენი სულის ტაძარი კი - გაწმენდილი ყოველგვარი ეგოიზმისაგან... ჩვენი სურვილია მის ხატებას ვემსგავსოთ. ქრისტეს მადლში უნდა გავიზარდოთ. რწმენით ჩავჭიდოთ ხელი მას და ის თავისი ძალით აღგვამაღლებს (წერილი 22, 16 აპრილი, 1880 წელი, ჯეიმს უაითს, რომელიც გადადგა გენერალური კონფერენციის პრეზიდენტის თანამდებობიდან).

17 აპრილი
ენდეთ თქვენს ძმებს
„თქვენ კი ნუ გიწოდებენ „რაბის“, ვინაიდან ერთია თქვენი მოძღვარი - ქრისტე, და თქვენ ყველანი ძმები ხართ“ (მათ. 23:8).
რამდენიმე დღის წინ მე მივიღე წერილობითი მოწმობების ასლები სხვადასხვა ოფიციალური პირისაგან, ძმა ნ.-სთვის დაწერილი. წავიკითხე ეს წერილები და გვიან ღამით ჩემს თვალწინ მთელი სურათი გადაიშალა: ძმა და და ნ.-ები დაჰყურებდნენ ამ წერილებს. ისინი საუბრობდნენ, და ამ დროს მათ გვერდით გამოჩნდა არა ის, ვინც ადრე საჭიროებისამებრ ეჩვენებოდა ხოლმე ამ ძმას - ზეციური მაცნე, არამედ  ბოროტი ანგელოზი, რომელიც არწმუნებდა ძმა ნ.-ს, რომ მის ძმებს მის ქონებაზე კონტროლის მოპოვება და მათი სამსახურის გარეშე დატოვება სურდათ… იმავე ანგელოზმა თქვა, რომ ისინი უკვე სიბერეში არიან შესულნი და მათი დაწყებული საქმე ძმებმა უნდა განაგრძონ. და ნ.-მ დაიჯერა ეს და ამასთან ერთად ბევრი სიცრუე მათ ჭეშმარიტებად მიიჩნიეს. შემდეგ კი დავინახე, რომ ძმა ნ. წერდა წერილებს ამ ცრუ განცხადებების საფუძველზე...
შემდეგ სურათი შეიცვალა. გავიგონე დარიგების სიტყვები, რითაც ძმები ძმა ნ.-ს მიმართავდნენ. მაგრამ მას არ სურდა დახმარების მიღება მისი ერთგული, გულწრფელი მეგობრებისაგან. და მე დავინახე, რომ ორივე, ძმა და და ნ.-ები ცდუნდნენ მტრისაგან. ისინი მისი სიცრუის მსხვერპლნი გახდნენ და საკუთარ თავს იტყუებდნენ თავისდა საზიანოდ. დავინახე, მოტყუებულთა გვერდით დადგა ის, ვინც თქვა: «ნუთუ თვალთახედვის არედან დაკარგეთ ის, ვინც გეუბნებათ: „მოდით ჩემთან, ყოველნო მაშვრალნო და ტვირთმძიმენო, და მე მოგასვენებთ თქვენ. იტვირთეთ ჩემი უღელი და ისწავლეთ ჩემგან, ვინაიდან მე მშვიდი და თავმდაბალი ვარ, და ჰპოვებთ სულის სიმშვიდეს“ (მათ. 11:28-30). ნუთუ შურითა და ცრუ ვარაუდებით გააფუჭებთ იმ კარგ საქმე, რომელიც უკვე გაკეთდა?»
ჩემო ძმაო და დაო, ახლა გეძლევათ რჩევა უფლის მაცნესაგან.  საშიშროება გელით თქვენივე ეჭვების გამო, რომ კეთილი საქმეები, რომელიც თქვენ გიკეთებიათ, ცრუ საქმეებად იქცეს. შეჩერდით იქ, სადაც ხართ. უფალი უკვე დაგეხმარათ. მან გააკეთა ეს თქვენი გულისათვის. 
თქვენ ასე მოგმართათ უფლის მაცნემ: „შეწყვიტეთ მტრის რჩევების მოსმენა. უფლის გზითა და დარიგებებით იარეთ. არ ჩაუგდოთ მტერს ხელთ თქვენი კეთილი საქმეები მათი ბოროტი რჩევების მოსმენით. შეხედეთ იესოს... არ აქციოთ ზურგი თქვენს ძმებს, რომლებიც თქვენი ნამდვილი მეგობრები არიან“ (წერილი 61, 17 აპრილი, 1902 წელი, ცოლ-ქმარს, რომელთაც პირველებმა დაიწყეს მუშაობა სამხრეთის შტატებში).

18 აპრილი
ქრისტეს უყვარს ცოდვილი
„ახალ მცნებას გაძლევთ თქვენ: გიყვარდეთ ერთმანეთი. როგორც მე შეგიყვარეთ თქვენ, თქვენც ისე გიყვარდეთ ერთმანეთი“ (იოან. 13:34).
არიან შურისა და ეჭვის სულით შეპყრობილი ადამიანები, რომლებიც აცხადებენ, რომ ღვთის სულია მათში. ისინი დადიან ყველგან, როგორც მეზღაპრეები, ცილისმწამებლები და გამკიცხავები, ბოროტი განზრახვებით ტკივილს რომ აყენებენ ადამიანის სულსა და გულს.  მოგონილი ამბების გასავრცელებლად ისინი კარდაკარ დადიან მეზობლებში, რომლებიც უსმენენ მათ და ღვთის სულს კარგავენ. ისინი არ ზოგავენ თვით უფლის მაცნეებსაც კი, რომელთაც სიმართლე მიაქვთ ადამიანებთან.
ეს ცოდვა უფრო დიდია, ვიდრე ყაქანის დანაშაული. მისი შედეგი არ რჩება მხოლოდ მათში, ვინც ამას სიამოვნებით ღებულობს. ეს არის სიმწარის ფესვი, რომელიც ბევრის გულში რჩება. ღმერთს არ შეუძლია აკურთხოს ეკლესია, სანამ იგი ამ ბოროტებისგან არ გაიწმინდება, რაც ასე აზიანებს გონებასა და სულს. განსაკუთრებით იმ ადამიანების სულს, რომლებიც არ ინანიებენ და თავიანთი მოქმედების კურსს არ ცვლიან.
ის, ვინც ქრისტეს სულითაა განახლებული, არა მხოლოდ ღმერთს შეიყვარებს, არამედ - თავის ძმებსაც. მან, ვინც შეცდომებს სჩადის, ღმერთის სიტყვის სწავლებებით უნდა იხელმძღვანელოს. „ძმებო, თუ კაცი რაიმე შეცოდებაში ჩავარდება, თქვენ, სულიერებმა, გამოასწორეთ იგი თავმდაბლობის სულით და გაფრთხილდით, რომ თქვენც არ ჩავარდეთ განსაცდელში“ (გალ. 6:1).
გასაგები სიტყვებით, რწმენით უნდა იქნას ეს ბოროტება დაგმობილი. მაგრამ ის, ვინც ამ ვალდებულებას თავის თავზე აიღებს,  დარწმუნებული უნდა იყოს, რომ თავად არ არის დაშორებული ქრისტეს ბოროტი საქმეების გამო. მას უნდა შეეძლოს ჭეშმარიტების აღდგენა თავმდაბლობის სულით. და თუკი ეს არ შეუძლია, ნუ შეეცდება ძმების გამოსწორებას მათ შეცდომებზე მითითებით, რადგან ამით ერთი ბოროტების აღმოფხვრის ნაცვლად ორს დასთესს.
ადამიანები ფრთხილად უნდა მოექცნენ ქრისტეს სისხლით გამოსყიდულთ. და არ დაივიწყონ უფლის ლოცვა, რომელიც მან წარმოთქვა, სანამ მოწაფეებს დატოვებდა და დიდი სულიერი ბრძოლისათვის გეთსიმანიის ბაღისკენ გაემართებოდა. არც ის დაივიწყონ, თუ რა ძვირად ფასობს უფლისათვის ადამიანი, რომელიც საკუთარი სიცოცხლის ფასად გამოისყიდა. ბევრია მოსურნე იმისა, რომ ჭრილობა და ტკივილი მიაყენოს თავის ძმებს. განა ისინი არ უნდა მიჰყვნენ მაგალითს, რომელიც ქრისტემ დაგვიტოვა? სად პოულობენ ისინი მხარდაჭერას სახარებაში ქრისტეს ადამიანებთან ურთიერთობის აღწერისას იმის თაობაზე, რომ მოთმინებისა და თანადგომის გარეშე უნდა ექცეოდნენ ძმებს?...
ის, რაც ქრისტიანებს ამქვეყნიურობისაგან განასხვავებს, არის ქრისტეს მსგავსების გამოვლინება, რაც თავისი წმინდა ზეგავლენით წმენდს გულს ეგოიზმისაგან (ხელნაწერი 52, 18 აპრილი, 1902 წელი, „ფრაგმენტები“).

19 აპრილი
მიუახლოვდით ქრისტეს
„განწმიდე ისინი ჭეშმარიტებით; შენი სიტყვა ჭეშმარიტებაა“ (იოან. 17:17).
დამსგავსება - ეს არის ადამიანის ბუნების კანონი. სატანა მთელი მონდომებით დაუცხრომლად მუშაობს, რათა ამ კანონის მეშვეობით, რომელიც ღმერთმა ადამიანის საკეთილდღეოდ შექმნა, თავისი გეგმები განახორციელოს. იგი ცდილობს სიმართლისა და სიცრუის პრინციპების ერთმანეთში აღრევას იმ მიზნით, რომ ამ ერთიანობით ცოდვა ასე შეურაცხმყოფელად არ გამოჩნდეს. ის ერთმანეთში ურევს ბზეს და ხორბალს.
მართლებს მხოლოდ იმ მიზნით უნდა ჰქონდეთ ურთიერთობა ბოროტებთან, რომ დაანახონ მათ სიმართლის პრინციპები, რომლებიც თითქმის სრულად არის განადგურებული. ის, ვინც ცდილობს სხვებს დაეხმაროს და კურთხევა მოუტანოს, მთლიანად უნდა იყოს დამოკიდებული უხილავ, მაგრამ სასიცოცხლოდ საჭირო ზეციურ მარაგზე მადლისა და ძალისა. წარმატებული რომ  იყოს დასაღუპავად განწირულ სულთა გადარჩენაში, მან  მჭიდროდ უნდა ითანამშრომლოს ქრისტესთან და ზეციურ მაცნეებთან უფლის მადლის მისაღებად, რათა წინააღმდეგობა გაუწიოს უკეთურებას.
ქრისტე ხედავდა, რომ სატანა ზეციური ნიმუშის მიხედვით იყენებდა ადამიანთა ურთიერთობას ბოროტების გადამდები სენის გასავრცელებლად. ამიტომ მან გადაწყვიტა თავისი ეკლესია ამ ბოროტების საწინააღმდეგო ძალად ექცია. ღვთის ხალხმა არ უნდა გადაიღოს ამ წუთისოფლის წეს-ჩვეულებები, არამედ გაითავისოს პრინციპები, რომლებიც მიწიერ ეკლესიას ზეციური ეკლესიის სიმბოლოდ გახდის, და იქნება ის არხი, რომლითაც ზეცის უხვი კურთხევა დაიწყებს დინებას.
ენით აუღწერელი კეთილი საქმეები შეიძლება გააკეთონ მართლებმა, რომლებიც ბოროტი ადამიანებისთვის იღწვიან და იმავდროულად მათთან ერთად მუშაობენ; მაგრამ ძალიან ხშირად ისინი, ვინც ცოდვილნი ქრისტესთან უნდა დააახლოვოს, თავად არ არიან მასთან ახლოს... ეკლესიის წევრები საზეიმო დაპირებას იძლევიან განავითარონ ხასიათი, რომელიც ყოველმხრივ განსხვავდება წუთისოფლის ადამიანთა ხასიათისგან. თუ მათში ცვლილება არ ხდება მანამ, სანამ ეკლესიას შეუერთდებიან, მაშინ არსებობს საშიშროება, რომ როდესაც შეუერთდებიან ეკლესიას, ისინი მიბაძავენ წუთისოფლის ადამიანებს. სატანა ზეიმობს, როცა ხედავს, თუ როგორ მუშაობს ამქვეყნიური საფუარი ეკლესიის შიგნით მისი სიწმინდისა და სისპეტაკის გასანადგურებლად.
უფლის გეგმაა, რომ მის ეკლესიაში ზეცის ზეგავლენა მოქმედებდეს მისი წევრების ღმერთთან თანამშრომლობის მეშვეობით. მისი ხალხი უნდა გაძლიერდეს და გახდეს მოქმედი. მათ უნდა იცოდნენ, რომ ჭეშმარიტ მორწმუნეთა სულების გარშემო მყოფი ატმოსფერო იგივეა, რაც ზეციური სიწმინდის, სინათლისა და სიყვარულის ატმოსფერო. ქრისტიანული ურთიერთობებით უნდა ჩამოყალიბდეს მათი ხასიათები და ისინი უნდა დაემსგავსოს ქრისტეს ხასიათს. რწმენით მიიღებენ ისინი ქრისტიანულ თავმდაბლობასა და მორჩილებას. და როდესაც უფლის ხალხი ამ გეგმის შესრულებისთვის იშრომებს, ის ფაქტობრივად უპასუხებს ქრისტეს ლოცვას: "განწმიდე ისინი ჭეშმარიტებით. შენი სიტყვა ჭეშმარიტებაა“ (ხელნაწერი 27 ა, 19 აპრილი, 1900 წელი, „ღმერთის მიზანი თავისი ხალხისათვის“).

20 აპრილი
ჭეშმარიტი განწმედა
„ახლა კი, ძმებო, მოგანდობთ უფალს და მისი მადლის სიტყვას, რომელთაც შეუძლია აგაშენოთ და მოგცეთ სამკვიდრებელი ყველა განწმედილებთან ერთად“ (საქმე. 20:32).
რა არის ნამდვილი განწმედა? წაიკითხეთ გამოსვლა 31 და გაიგებთ ამ სიტყვის მნიშვნელობას. რადგან თავად ღმერთმა განმარტა ის. უფალმა იესომ სპეციალური მითითებები მისცა თავის ხალხს, როგორ აეგოთ კარავი. რადგან ისრაელიანები იძულებულნი იყვნენ ემუშავათ შაბათ დღეს, შაბათის სიწმინდე არ იყო შემონახული. ეგვიპტელთა მონობის ქვეშ მათ სრულად დაკარგეს ცოდნა შაბათის სიწმინდის შესახებ. ეს იყო მთავარი მიზეზი ღმერთის კანონის საოცრად დიდებული გამოვლინებისა სინაის მთაზე. უფლისთვის განსაკუთრებული მნიშვნელობა ჰქონდა შაბათის მცნების დაცვას, იცოდა რა მან, რომ მისი ხალხი დაივიწყებდა ამ დღის არსს და მისი საქმის მოშურნე მუშაკნი იტყოდნენ: ‘ეს საქმე უფლისაა, და მისი ზედამხედველობის ქვეშ შეგვიძლია ვიმუშაოთ შაბათის დაცვის გარეშე...“ ამიტომაც მეშვიდე დღე გამოარჩია უფალმა, როგორც ნიშანი მასა და მის ხალხს შორის, რომელიც წმინდად უნდა შეენახათ უფლისათვის, რათა ხალხს სცოდნოდა, რომ „მე ვარ უფალი თქვენი, თქვენი განმწმედელი“. ეს არის ჭეშმარიტი განწმედა...
მაგრამ მეტი მუშაობაა საჭირო, უფრო მტკიცე ხასიათი და სიცოცხლისაკენ სწრაფვა. ზოგს ჰგონია, რომ ძალიან ადვილად დაარწმუნებს ცოდვილს, მიატოვოს თავისი კერპები, დაიცვას უფლის მცნებები, ირწმუნოს, რომ იესო მალე მოვა ზეციურ ღრუბლებზე. მაგრამ, როცა ისინი არ გამოავლენენ ინტერესს და არც საღვთო წერილების გამოკვლევის სურვილს, რათა დარწმუნდნენ ამ სიტყვების სიმართლეში, როცა ღმერთის კანონის დამრღვევთა გონება ვერ დაარწმუნეს, როცა ხშირად ისმენენ მათ უგერგილო მობოდიშებას, მათ გულგრილობას, ან მტკიცე წინააღმდეგობას ან დაცინვას; როდესაც მათი მსმენელნი უპატივცემულობას ავლენენ ღმერთის კანონის მიმართ,  უფლის მსახურთ იმედი უცრუვდებათ, რადგან, სადაც წარმატებებს ელოდნენ, იქ მარცხს ხედავენ...
რწმენის რამდენი გაკვეთილი უნდა ისწავლონ ახალბედა მორწმუნეებმა ქრისტესთვის სულთა მოპოვების ამგვარი გამოცდილებით! ზოგი ამ დამარცხებებში ისეთ რამეს ისწავლის, რასაც სხვაგვარად ვერასდროს შეიმეცნებდა. მაგრამ ზოგზე ამას ისეთი საშინელი გავლენა ექნება, რომ მადლის ნაპერწკალიც კი შეიძლება ჩაქრეს მათ საკუთარ სულებში და იფიქრებენ, რომ არავითარი საზღაური არა აქვს მათ ძალისხმევას სულთა გადარჩენისათვის, და რომ ისინი აღარ გამოსცემენ ნათელს წუთისოფლისათვის. მათი სწრაფვა ადამიანთა შეცდომებისაგან განთავისუფლებისათვის, და მათი მოვალეობის გრძნობა ძვირფასი ჭეშმარიტების სხვებისთვის გაზიარებისა კვდება, და ისინი აღარაფერს აკეთებენ...
მაგრამ ამ სიძნელეებს, წინააღმდეგობებს, იმედგაცრუებასა და უუნარობის შეგრძნებას ისინი კვლავ უფრო მტკიცე გადაწყვეტილებით უნდა შეხვდნენ და კლდესავით ძლიერნი უნდა იყვნენ ღვთის პრინციპების მიმართ. თუ ქრისტიანები ვართ, მისი ხასიათი უნდა გვქონდეს და მის ნათელს ვირეკლავდეთ (წერილი 19 ს,  20 აპრილი, 1874 წელი, უ. კ. უაითს).

21 აპრილი
ღვთის სიტყვა - თქვენი სახელმძღვანელო
  „სანთელია სიტყვა შენი ჩემი ფეხისთვის და სინათლე - ჩემი ბილიკისათვის“ (ფსალმ. 118:105).
თუკი ღვთიური სიბრძნითა და გონებით ვიხელმძღვანელებთ უფლისათვის მუშაობისას, ჩვენი, როგორც ადამიანთა ვნებები, მემკვიდრეობით მიღებული და შემდგომ განვითარებული ტენდენციები უნდა დავუმორჩილოთ უფრო მაღალ მოთხოვნებს, ვიდრე ადამიანის შესაძლებლობებია...
„შეწყვიტეთ ბოროტის კეთება; ისწავლეთ სიკეთის კეთება“. ეს არის გაკვეთილი, რომელიც ყოველდღე უნდა ისწავლებოდეს. საკუთარ თავზე მუშაობა უპირველესია. თქვენი მკაცრი, პატიოსანი ცხოვრების  ზეგავლენა მუდმივი განათლება იქნება სხვებისთვის. ის, ვინც თავშეკავებულობით გამოირჩევა და ხელმძღვანელობს იმ მორალური და რელიგიური პრინციპებით, რომლებიც ღვთის სიტყვაშია ჩადებული, ყოველთვის დაემორჩილება უფლის სიბრძნეს და მის ნებას, რომელიც არასოდეს ცდება და იმდენად კეთილია, რომ არასოდეს მოგვაყენებს ზიანს.
თუ გსურთ ბრძნულად იცხოვროთ, იარეთ ღვთის მცნებების გზით. ღვთის სიტყვა, რომელიც თქვენ გაქვთ, ხელმისაწვდომია. ეს სიტყვა ისე ადვილად გასაგებია, რომ არავის შეეშლება სწორი გზით სიარული და არავინ წავა მრუდე გზით, სანამ თავად არ მისცემს ზიანის მიყენების ნებას მემკვიდრეობით მიღებულ და შემდეგ გამრავლებულ მავნე ჩვევებს. თქვენი მხსნელი ასე შეხვდა სატანის ბოროტულ შეთავაზებას: „დაწერილია“.  და შემდეგ: „გამშორდი, სატანავ!’ გირჩევთ თავმდაბლობით მიიღოთ ამოტვიფრული სიტყვები, რომლებსაც თქვენი სულის გადარჩენა შეუძლია. ღვთის სიტყვა თქვენი თავშესაფარია. ის არის საიმედო კოშკი, რომლისკენაც გაიქცევი, თავს შეაფარებ და  უშიშრად იქნები...
ჭეშმარიტების გულწრფელი მკვლევარი არასოდეს შეცდება და სიცრუეს სიმართლედ არ მიიღებს. ღვთის სიტყვა პურია სიცოცხლისა, რომლითაც ყველას შეუძლია მიიღოს მარადიული სიცოცხლე. სიცრუე ცდუნებაა. ის, ვინც ამის მონაწილეა, იგემებს მის შედეგს ადამისა და ევას მსგავსად ედემში. ჩვენ ყველას მოგვეცა უპირატესობა სიმართლისადმი მთელი ინტერესითა და ლოცვებით გამოვიკვლიოთ იგი. ჭეშმარიტება სიცოცხლის ხეა, რომლის ფოთლებსაც ადამიანთა ოჯახები შეჭამენ და იცოცხლებენ.  
ის, ვინც ღვთის სიტყვის ახსნას საკუთარი იდეებითა და თვალსაზრისით ცდილობს, ვერასოდეს დაინახავს სიმართლეს და თავის ცოდვებში მოკვდება. ის, ვინც აკრძალული ხიდან ჭამს, მიიღებს სატანის ლეგენდებს იმის ნაცვლად, რომ უსმინოს - „ასე ამბობს უფალი“. და სანამ არ მოინანიებს, ვერ მიიღებს სიცოცხლეს, რომლის წყაროც არის უფალი ღმერთი. ადამისა და ევას მსგავსად ასეთი ადამიანები თავად უკეტავენ საკუთარ თავს მისასვლელ გზას სიცოცხლის ხესთან, რომლის ნაყოფიც იძლევა უკვდავებას...
ჩვენ ახლა ვცხოვრობთ სამსჯავროს ამაღელვებელ პერიოდში. ჩვენი სულები სავსე უნდა იყოს სიხარულითა და მოწიწებით, რადგან მუდამ ღვთის თვალთახედვის არეში ვართ. და თითოეულმა უნდა გადაწყვიტოს, დაემორჩილება და იცოცხლებს თუ არ დაემორჩილება და დაიღუპება...
უფლის მორჩილთათვის ღვთის სიტყვა სიცოცხლის ხეა. ეს არის სიტყვა გადარჩენისა, რომელსაც საუკუნო სიცოცხლეში გადავყავართ (წერილი 60, 21 აპრილი, 1900 წელი, როჩესტერის ეკლესიის წევრს. ნიუ იორკი).

22 აპრილი
ჭეშმარიტი სიყვარული ვერ დაიმალება
 „ასე, მათი ნაყოფით იცნობთ მათ“ (მათ. 7: 20).
ღმერთის კანონი მისი ხასიათის ხელწერაა. ის, ვინც ამ კანონს იცავს, მაგრამ ვერ აჩვენებს უფლის სიყვარულს მთელი თავისი გულით, გონებითა და ძალით, ვინც ერთგულად და თავდაუზოგავად არ ემსახურება მას, ვინც არც პირველ ოთხ მცნებას იცავს, რომელშიც ნათქვამია: „გიყვარდეს შენი ღმერთი“, და არც დანარჩენ ექვს მცნებას, რომელიც გვეუბნება, რომ უანგაროდ უნდა გვიყვარდეს ერთმანეთი, არ არის მორჩილი შვილი. რადგან „მათი ნაყოფით იცნობთ მათ“.
ღვთისადმი ჭეშმარიტი სიყვარული ყოველთვის გამოვლინდება. მას ვერ დამალავ. უფლის კანონის ჭეშმარიტებაში შემნახველნი გამოამჟღავნებენ იგივე სიყვარულს, როგორსაც ქრისტე ავლენდა თავისი მამისა და თავისი მეგობრების მიმართ. ის, ვინც გულით ატარებს ქრისტეს, ამას გამოაჩენს თავისი ხასიათით, თავისი შრომით თანამორწმუნეთათვის და იმათთვის, ვინც ჭეშმარიტებასთან არის მოსაყვანი. მან უნდა აჩვენოს საკუთარი რწმენის ნაყოფი კარგ საქმეებში და ადამიანებს ქრისტე დაანახოს სიყვარულის სიტყვებში და მოწყალების საქმეებში...
უფლის მცნებების შესრულება - ეს არის ადამიანის გულზე მოქმედი ღვთის მადლის ნაყოფი. ვემორჩილებით რა მის კანონს, ყოველდღე ვიხსენებთ, რომ ის არის მომცემი ყველაფრისა, რაც გაგვაჩნია. ეს მისი წყალობა და სიყვარულია, რომ გვაქვს ძალა, ვიშრომოთ მისთვის. იგი გვიხსნის გზას, რომლითაც ამქვეყნიური განძი შეგვიძლია შევიძინოთ, არა იმიტომ, რომ  საკუთარი თავით ვიამაყოთ ან სიმდიდრე დავაგროვოთ, არამედ იმისათვის, რომ უფლის სახელი განდიდებულ იქნას, რომ დავეხმაროთ გაჭირვებულთ, რომ შევსებულ იქნას უფლის საგანძური შესაწირავებითა და სხვადასხვა ძღვენით, რათა ჭეშმარიტების სტანდარტი სხვადასხვა ადგილებში კი არ დაეცეს, არამედ უფრო ამაღლდეს და წინ წაიწიოს.
ყოველი ადამიანი, რომელიც საკუთარ თავს სრულად მიუძღვნის უფალთან თანამშრომლობას, პასუხისმგებელია დაიცვას მისი საქმის ინტერესები და პრინციპები. მათ უნდა იცხოვრონ იმ სიმართლით, რაც, მათი თქმით, მათ სწამთ. მათთვის ქრისტე მუდამ უნდა იყოს მისაბაძი მაგალითი, რათა მათი კარგი საქმეების ხილვით სიცოცხლის პურისათვის მშიერმა გულებმა ქება-დიდება და პატივი მიაგონ ჩვენს მხსნელს. ისინი არა მხოლოდ უნდა ემსახურებოდნენ იმ სულთა სულიერ საჭიროებებს, ვინც ღვთის ჭეშმარიტებას უნდა აზიარონ, არამედ უნდა უზრუნველყონ მათი ყოველდღიური დროებითი  საჭიროებებიც. ამ სიყვარულისა და მადლის საქმეების ერთგულად კეთებით მორწმუნეებმა უნდა აჩვენონ, თუ რა გააკეთა მათში ჭეშმარიტებამ; რომ ისინი არიან ქრისტეს ერთგული მსახურნი არა მხოლოდ სახარების გავრცელებაში, არამედ ღვთით ბოძებულ ყველა კურთხევაში. ისინი არა მხოლოდ თანაგრძნობის სიტყვებით უნდა მეტყველებდნენ, არამედ თავიანთი ცხოვრებით უნდა უჩვენონ ამ თანაგრძნობისა და სიყვარულის რეალობა (ხელნაწერი 20,  1900. დაწერილი 1894 წლის 22 აპრილს. უსათაურო ხელნაწერი).

23 აპრილი
ვისწავლოთ ქრისტესგან
„მისგან ხართ თქვენც იესო ქრისტეში, რომელიც იქმნა ჩვენთვის სიბრძნე ღმრთის მიერ; სიმართლე, განწმენდა და გამოსყიდვა, რათა, როგორც დაწერილია, ვინც იქადის, უფლით იქადოს“ (1კორ. 1:30,31).
ჩვენ ძალზედ ძვირფასი სეზონი გვქონდა ლოცვებისა ჩვენს პატარა კარავში (ფრეშნო, კალიფორნია, საბანაკო შეკრებები) ამ დილით. მე ვგრძნობდი ჩემი სული როგორ აღავლენდა გულწრფელ ლოცვას შენთვის (ჯეიმს უაითისთვის) და ჩემთვის. დავინახე ჩვენი ძვირფასი მხსნელი ძალიან ახლოს, დიდმადლიანი, მოწყალებით და სიყვარულით აღსავსე. მსურს განუყოფელი სიყვარულით ვემსახურო მას...
ღვთიური ძალა შერწყმული უნდა იყოს ადამიანის ძალისხმევასთან. წინააღმდეგ შემთხვევაში ცდუნებათა სიბნელეში მყოფი ადამიანთა სულები ვერასოდეს გათავისუფლდებიან ამ საშინელი პარალიზებული გულგრილობისა და სასიკვდილო უმოქმედობისაგან. ის არის ჩვენი სიმართლე. უფრო ხშირად, მუდმივად, რწმენით უნდა ვილოცოთ. მე ვგრძნობ, თუ როგორ გვჭირდება იესოსთან  უფრო ახლოს ყოფნა. მე ვხედავ, რომ მუდამ შრომაში უნდა ვიყო, რათა ჩემი გონება ყოველთვის უფლისკენ იყოს მიმართული, რათა სატანის ცდუნებებზე გამარჯვება შევინარჩუნო.
 ვიხილე, როგორ ამაყობს სატანა ჩვენზე გამარჯვებით, როცა მოუთმენლობისა და სხვების განსჯის სული გვეუფლება. იგი ბედნიერების მწვერვალზეა, რადგან იცის, რომ ეს ამწუხრებს ღვთის სულს და ჩვენ მისი ძალისაგან გვაშორებს. ჩვენი სიტყვები უნდა იყოს მართალი, ჩვენი სული - კეთილი და მომთმენი, ამტანი და სულგრძელი. ჩვენმა სიტყვებმა და საქმეებმა წუთისოფელს უნდა უჩვენოს, რომ ქრისტე ჩვენი მასწავლებელი იყო და რომ კვლავ ვსწავლობთ მის სკოლაში...
ჩემო ძვირფასო მეუღლევ, ჩვენ ვაშენებთ მარადიულობისათვის. ღმერთი მდიდარია თავისი ძალითა და ძლიერებით და ჩვენ შეგვიძლია ავირეკლოთ მისი ნათელი სახის ბრწყინვალე სხივები, და სხვებსაც გადავცეთ იგი... ღმერთი არ გვაპატიებს ცოდვაში დარჩენას ჩვენ, ვისაც ასეთი დიდი ნათელი მოგვეცა. ჩვენ საკუთარი სიმართლის ერთი იოტაც კი არ გაგვაჩნია. და თუკი ოდესმე რაიმე კეთილი საქმე გაგვიკეთებია, ეს იმიტომ, რომ იესო ქრისტეს მოუცია ძალა და ძლიერება ამისათვის, და არა ჩვენში არსებული სიბრძნისა და სიმართლის გამო. ჩვენ ცოდვილები ვართ, სუსტები და არასრულფასოვანნი, და ეს კარგად უნდა შევიგნოთ, რათა უფრო დიდი დახმარება და წმინდა ძალა მივიღოთ, ვიდრე გვაქვს. ქრისტეს ცხოვრება ამის სრულყოფილი მაგალითია. ჩვენ არ უნდა ვაშენებდეთ ქვიშაზე. წინააღმდეგ შემთხვევაში სახლი საშინლად შეტორტმანდება და წაიქცევა. ჩვენ უფლის სახლს წარმოვადგენთ. ამიტომ მოდი, ვაჩვენოთ ეს ჩვენი ჰარმონიული, ქრისტიანული ხასიათებით (წერილი 25, 23 აპრილი, 1880 წელი, ჯეიმს უაითს).

24 აპრილი
ადიდეთ ღმერთი და არა ადამიანი
„უფლით იქადის ჩემი სული; მოისმენენ თავმდაბლები და გაიხარებენ “ (ფსალმ 33:3).
ის-ის იყო ვაპირებდი სამადლობელი და გამამხნევებელი სიტყვები დამეწერა ერთი პიროვნებისათვის, რომელიც სამუშაოს შესრულებაში დამეხმარა მაშინ, როცა ძალიან ბევრი სიძნელე შეგვხვდა, რომ დავინახე, როგორ დაეშვა ხელი ფურცელზე და დაწერის ნება არ დამრთო. შემდეგ კი ხმამ მითხრა: „ეს ქების სიტყვები ზიანს მოუტანს მას, ვისი მისამართითაც აპირებდი დაწერას. ღმერთი არის ყველაფრის აღმსრულებელი. ადიდე ის და არა ადამიანი“...
ძალიან უნდა ვიფრთხილოთ, რომ ქება-დიდებით არ შევამკოთ და მლიქვნელურად არ ველაპარაკოთ ნებისმიერ პიროვნებას. ნუ აცდუნებთ ღვთის მსახურთ ამ ცდუნებებით. მხოლოდ ღმერთი აძლევს ძალას ადამიანებს, ქალსა თუ კაცს, აკეთოს სიკეთე. იგი დგას ყოველი ღვთისმსახურის უკან. მისი ძალის გარეშე ადამიანი უმწეოა...
არიან ისეთი ადამიანები, რომლებმაც თავდადებითა და თავგანწირვით იშრომეს და ღმერთის კეთილ საქმეებს გზა გაუხსნეს, მაგრამ არ შესწევთ უნარი მათი წარმატებით გაგრძელებისათვის მას შემდეგ, რაც წინსვლის რაღაც საფეხურს მიაღწიეს...
ძმა ს. დიდად კურთხეულია უფლისაგან. ღმერთმა გამოიყენა იგი ჰ.-ში თავისი საქმის დასაწყებად. მაგრამ მან ვერ შეძლო ამ სკოლის საქმის გაფართოება და უფრო დიდ სიმაღლეებზე ატანა, რაც აუცილებლობას წარმოადგენს. ახლა ეს საქმე უნდა განაგრძონ და განავითარონ მათ, ვისაც ამის სათანადო გამოცდილება და განათლება აქვთ. მაგრამ უფლის თვალში არანაკლებად ძვირფასია ის ხალხი, ვინც ერთგულად და თავდადებით იშრომა ამ საქმისათვის გზის მოსამზადებლად.
უფლის მუშაკნი არ უნდა ფიქრობდნენ, რომ  მათ თავად შეუძლიათ შეარჩიონ თავისთვის შესაფერისი თანამდებობა. დაე, ყველას ახსოვდეს, რომ არსებობს ბევრი სხვადასხვა სახის სამუშაო და ყოველი მათგანი საჭიროა. ხის მჭრელებისა და წყლის მზიდავების შრომა საჭირო საქმეა, რაც წარმატების ნაწილია და რისი გაკეთების უნარიც ბევრს არ შესწევს...
შეხედე ქრისტეს. ნუ გააფუჭებ შენს ჩანაწერებს უიმედობითა და უნდობლობით. მოასწორეთ ბილიკები თქვენი ფეხისათვის, რომ კოჭლებს ფეხი არ აუცდეთ... უფალთან დაახლოებული კაცი არის ის, ვინც მის მოსვლას ისე ელოდება, როგორც დილის გათენებას; კაცი, რომელიც ნაკლებად არის საკუთარ თავში დარწმუნებული და სრულად ენდობა ღმერთს ისევე, როგორც ქრისტე, რომელსაც ყოველი მასთან მომსვლელის გადარჩენა შეუძლია…
ღმერთს აინტერესებს ყველა სამუშაო, რომლის გაკეთებასაც მისთვის ცდილობ. ნუ სწუხხარ. დღეს არის ის დრო, როდესაც შეგვიძლია გამოვიჩინოთ ნდობა. საზღაურის მიგების დღე აჩვენებს, რამდენად კარგად შევასრულეთ ჩვენი სამუშაო. გავაკეთოთ ყველაფერი, რაც შეგვიძლია. თუ უფალი ჩვენთანაა, წარმატებული ვიქნებით (წერილი 64, 24 აპრილი, 1902 წელი, ჯ. ე უაითს, რომელიც შავკანიანებთან მუშაობდა სამხრეთში).

25 აპრილი
ისწრაფეთ სათნოებისკენ
„რაკი მისი საღრმთო ძალით მოგვენიჭა ყველაფერი საცხოვრებლად და ღვთისმოსაობისათვის, ვინც თავისი შემეცნების გზით მოგვიხმო  თავისივე დიდებისა და სათნოების მიმართ“ (2პეტრ. 1:3).
ჭეშმარიტი ქრისტიანები ერთგული არიან მცირედშიც, რადგან ახსოვთ, თუ რას ამბობს უფლის სიტყვა: „მცირედში ერთგული ბევრშიც ერთგულია; და ვინც მცირედშიც უსამართლოა, ბევრშიც უსამართლოა“ (ლუკ. 16:10). ქრისტეს სიტყვებისადმი ერთგულება და მუდმივი მორჩილება აკეთილშობილებს ადამიანებს,  უყოყმანოდ მიჰყავს მიზნისაკენ და ისინი მისი ერთგული არიან ცხოვრების ყველა ეტაპზე. 
ჭეშმარიტი მსახურება არის უფლის კეთილსურნელებით სავსე გულით მოქმედება. ასეთი მსახურება აკეთილშობილებს ხასიათს ჯერ კიდევ ამ ცხოვრებაში. მისი ზემოქმედებით წარმოთქვამენ ბაგეები სიყვარულს ღმერთისა და მოყვასის მიმართ, რაც მათ საქმეებში ვლინდება...
როდესაც ღვთის ხალხი თავის საუბარს სულიწმიდის ზეგავლენას და ხელმძღვანელობას უმორჩილებს, ათასობით ადამიანის ყურს მისწვდება სიტყვები, რომ ღმერთი სიყვარულია; რომ „რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე (იოან. 3:16). მისი გული თავისი უსაზღვრო სიყვარულით თითოეულ ადამიანს სწვდება. მისი სიყვარული სიხარულისა და სიმშვიდის დაუშრეტელი წყაროს წყალია. როგორც  უსასრულობა. ესაა შადრევანი, გახსნილი იუდასა და იერუსალიმისათვის. მისი მაცოცხლებელი მარაგით ყოველი სული შეიძლება დაკმაყოფილდეს. ეს სიყვარული ღმერთის სიცოცხლეა, თავისი ძალით სულს რომ გარდაქმნის, სრულყოფილს ხდის ქრისტიანის ხასიათს და ღვთიურ ბუნებას აზიარებს ადამიანს. და ეს სიყვარულისა და სიცოცხლის ნაკადი ქრისტესგან წუთისოფლისაკენ მიედინება...
ქრისტიანის წინააღმდეგობებით სავსე  ცხოვრებაში საჭიროა სულიერება, სიმხნევე, მუდმივობა და მტკიცე გადაწყვეტილებები. გაძლიერდით უფალში. ადამიანის სიმამაცე საკმარისი არ არის. ქრისტიანი ჯარისკაცი ღმერთში უნდა იყოს ძლიერი. ღმერთი ყოვლისშემძლეა. შეიმოსეთ მისი ძლიერებით. მიიღეთ დაცვის ყველა სათანადო ზომა ჩვენი მტრის წინააღმდეგ. ყოველმა თქვენგანმა ინდივიდუალურად უნდა იზრუნოს საკუთარი ხასიათის სრულყოფაზე. წინ აღუდექით ცდუნებას. ისწრაფეთ ქრისტიანული სათნოებისკენ. იყავით ძლიერნი! და კიდევ, გაძლიერდით! 
ისინი, ვისაც ბევრი ბრძოლა აქვთ გადასატანი, ძლიერნი უნდა იყვნენ მსახურებისათვის. მიიღეთ ძალა და დახმარება ძლიერების წყაროდან. თუკი უფალს მივენდობით, გამარჯვებულნი გამოვალთ უხილავ მტერთან ბრძოლაში. მაგრამ თუკი საკუთარ ძალებს დავეყრდნობით, ნამდვილად დავმარცხდებით. საჭურველი მზად არის. შეიმოსეთ და მამაცურად იბრძოლეთ უფლისათვის (წერილი 67, 25 აპრილი, 1902 წელი, „ჩემს ძმებს, რომლებსაც საპასუხისმგებლო თანამდებობები უკავიათ "Pაციფიც Pრესს“-ის გამომცემლობაში).

26 აპრილი
მიჰყევით უფლის მითითებებს
„მიენდე უფალს და ჰქმენ კეთილი; დაემკვიდრე ქვეყანაზე და მწყემსე სიმართლე“ (ფსალმ. 36:3).
უფლისათვის ყველა ჩვენი მდგომარეობა ნაცნობია. როდესაც ის ეთიოპიელი მოგზაური საღვთო წერილებს კითხულობდა თავისი ეტლით მგზავრობისას, უფლის ანგელოზები ყურადღებით აკვირდებოდნენ ამ სცენას. უფალმა ერთ-ერთი მოციქული გააგზავნა ეტლთან შესახვედრად, და როცა ის ადგილზე მივიდა, დაინახა, რომ კაცი წმიდა წერილს იკვლევდა. ფილიპემ უთხრა მას: „თუ გესმის, რასაც კითხულობ?“ მან უპასუხა: „როგორ გავიგებ, თუ არავინ განმიმარტავს?“ მაშინ ფილიპემ გაუმჟღავნა წმიდა წერილის აზრი. და, როცა ეთიოპიელმა მოისმინა და ირწმუნა, იკითხა: „რა მაბრკოლებს, რომ მოვინათლო?“ (საქმე. 8:30,31,36).
ეს შემთხვევა გვიჩვენებს, თუ როგორ ზრუნავს უფალი თავის ხალხზე. სწორედ ღვთის სული იყო ის, ვინც ამ კაცის გონება საღვთო წერილებისკენ წარმართა. მაგრამ იგი ვერ მიხვდა მის მნიშვნელობას. ამიტომ გააგზავნა ღმერთმა ერთ-ერთი თავისი მსახური ეთიოპიელის გონების გასანათებლად, რათა მას წაკითხული გაეგო. 
როდესაც ეთიოპიელმა იკითხა, „რა მაბრკოლებს, რომ მოვინათლო?“ ფილიპე არ დალოდებია, თუ როდის წარმოაჩენდა ეს ადამიანი თავის რწმენას. "უთხრა მას ფილიპემ: "თუ მთელი გულით გწამს, შეიძლება”. მიუგო და უთხრა მან: "მწამს, რომ იესო ქრისტე ღვთის ძეა”. და უბრძანა ეტლი გაეჩერებინათ და ორივენი ჩავიდნენ წყალში, ფილიპე და საჭურისი, და მონათლა იგი“ (საქმე. 8:37,38).
უფლის სურვილია ყოველმა ჩვენგანმა დაიკავოს ის ადგილი, რომელიც მან მოგვცა. და თუკი უბრალოებითა და რწმენით ვივლით მასში და ისე მივენდობით მას, როგორც პატარა ბავშვი ენდობა თავის მიწიერ მამას, ის მოგვცემს ძალას იმ სამუშაოს შესასრულებლად, რომელიც მან დაგვავალა. თუკი უფალს ძებნას დავუწყებთ, ის გვიპასუხებს... იგი თავად გააკეთებს ხსნის საქმეებს ჩვენთვის, თუკი დავრჩებით მასში, როგორც ერთგულ შემოქმედში...
ეს ჩვენ არ ვართ, ვინც გულზე და გონებაზე ახდენს ზეგავლენას. უფლის ანგელოზები აკეთებენ ამას. ისინი ხედავენ ჩვენს ყოველ ძალისხმევას და ამზადებენ ადამიანთა გულებს და ზეციური ზეგავლენით გონებას უნათებენ მათ, ვისთვისაც ჩვენ ვშრომობთ, რათა მათ დაინახონ და ჩაწვდნენ...
თქვენ მარტო არა ხართ მუშაობისას. თუკი იმედგაცრუება დაგეუფლათ, გახსოვდეთ: უფლის ანგელოზები თქვენს გარშემო არიან. ისინი მოემსახურებიან დედამიწას, რათა მან გასცეს თავისი საგანძურები. ვცდილობ, ეს მითითება მივცე ჩვენს ხალხს. მინდა იცოდნენ, რას მიაღწევენ, თუკი უფლის ნებით იშრომებენ. უფალმა მოგვცა ეს ინსტრუქციები. მოდით, გავყვეთ მის მითითებებს (ხელნაწერი 13, 26 აპრილი, 1909 წელი, „ჰილ ქრესტის სკოლის სტუდენტებსა და მსახურთ“).

27 აპრილი
ღმერთს ჰყავს თავისი რჩეული ხალხი
„თქვენ კი რჩეული მოდგმა ხართ, სამეფო სამღვდელოება, წმინდა ერი, წილხვედრილი ხალხი, რათა გამოაცხადოთ მისი სათნოებანი, ვინც სიბნელიდან თავისი საკვირველი ნათლისკენ მოგიხმოთ“ (1პეტრ. 2:9).
უფალი ხალხს აძლევს ნათელს, მაგრამ ბევრი თავდაჯერებულობას და საკუთარი ცოდნისადმი მორჩილებას ამჯობინებს. და ისინი საკუთარი იდეების დამკვიდრებისკენ ისწრაფვიან, რათა მიაღწიონ სიმაღლეებს, სადაც ისინი იქნებიან ღმერთის მსგავსნი. ისინი თავის მოსაზრებებს პირველ ადგილზე აყენებენ, თითქოს ღმერთი უნდა ემსახურებოდეს მათ. ამაში იმალება საშიშროება: თუკი უფალი როგორმე არ გააგებინებს მათ, რომ ის არის ღმერთი, და რომ ისინი უნდა ემსახურებოდნენ მას, მათ მიერ შემოტანილი ადამიანთა გამოგონებები  ბიბლიურ ჭეშმარიტებებს დააშორებს მათ, მიუხედავად გაფრთხილებებისა, რომლებიც  მიეცათ.
უფალ იესოს ყოველთვის ჰყავს თავისი რჩეული ხალხი, რომელიც მას ემსახურება. როდესაც ებრაელმა ხალხმა უარყო ქრისტე - სიცოცხლის მთავარი, მან ჩამოართვა მათ ღვთის სასუფეველი და წარმართებს გადასცა. ღმერთი კვლავ განაგრძობს ამ პრინციპებით მუშაობას თავისი საქმიანობის ყველა მიმართულებით. როდესაც ეკლესია უგულებელჰყოფს უფლის სიტყვას, რა პოზიციაც არ უნდა ეკავოთ ადამიანებს და რა მაღალი და წმინდაც არ უნდა იყოს მათი მოწოდებანი, უფალი ვეღარ იმუშავებს მათთან, და იგი ირჩევს სხვებს, ვისაც მნიშვნელოვან პასუხისმგებლობებს აკისრებს. მაგრამ ესენიც, თავის მხრივ, თუ არ გასუფთავდებიან ყოველგვარი არასწორი ქმედებებისაგან, და თავიანთ საზღვრებში წმინდა, ზეციურ პრინციპებს არ დაამკვიდრებენ, მაშინ უფალი ღმერთი მწუხარებით დაამდაბლებს მათ, და თუ არ მოინანიებენ, გაათავისუფლებს თავიანთი პოზიციებიდან და შეარცხვენს მათ...
ღმერთი „არც ადამიანთა ხელიდან სამსახურს საჭიროებს; თავად ანიჭებს ყველას სიცოცხლის სუნთქვას და ყოველივეს“ (საქმე 17:25). არანაირი გარეგნულად დიდებული ცერემონიები არ სიამოვნებს ღმერთს, როცა გული კერპებს ემსახურება, ხელი კი დანაშაულშია გასვრილი. ღვთის წმინდა სული მიეცემა ეკლესიაში მათ, ვინც მონანიებითა და მორჩილი გულით ივლის უფლის წინაშე. მას, ვინც მხოლოდ უფალს უყურებს და ქრისტეს ნაკვალევზე დადის, უფალი მისცემს სიწმინდეს, ნუგეშს, და გამარჯვებას წუთისოფელზე. ღვთის ხალხი, მისი რჩეული სამეფო, ეს არ არის დაგუბებული წყალსატევი, არამედ, როგორც მდინარე, მჩქეფარე და მუდმივად მოძრავი, და ამ მოძრაობით იგი ხდება უფრო ღრმა და ფართო, სანამ მისი სიცოცხლის მომცემი წყლები მთელს დედამიწას არ მისწვდება. იქ, სადაც ქრისტეს სახარებას მიიღებენ, მისი მადლი კურნავს იმას, რაც ცოდვამ დააზიანა. სიმართლის მზე ამოდის თავისი მკურნალი სხივებით. სინათლე, ძალა და განახლება უფლისაგან მოდის და კარგი ნაყოფი მოწმობაა მართალი საქმეებისა (ხელნაწერი 33, 27 აპრილი, 1903 წელი, „ღმერთის მიზანი მისი ეკლესიისათვის“).

28 აპრილი
აიღე ხსნის თასი
„მე ავიღებ ხსნის თასს და უფლის სახელს წარმოვთქვამ“ (ფსალმ. 115:4).
თუ თქვენ ხართ ადამიანი, რომელიც შეცდომებს უშვებს, მიდით იესოსთან და სთხოვეთ, მოგიტევოთ. და ირწმუნეთ, რომ ის ამას გააკეთებს. „თუ ვაღიარებთ ჩვენს ცოდვებს, მაშინ ის, სარწმუნო და მართალი, მოგვიტევებს ცოდვებს და გაგვწმენდს ყოველგვარი უკეთურებისაგან“ (1იოან. 1:9). სთხოვეთ, რომ გაპატიოთ შეცდომები, და მერე გაიხარეთ მასში.
თქვენს ნაკლზე გამუდმებით ტირილი ვერაფერს გიშველით. უთხარით მას: „უფალო, შენ გაბარებ ჩემს უიმედო სულს. მხოლოდ შენ. მე არ დავმწუხრდები, რადგან შენ თქვი: ითხოვეთ და მოგეცემათ“. დაიჯერეთ, რომ ის გიპასუხებთ. გწამდეთ, რომ თქვენი მხსნელი სავსეა სიბრალულითა და სიყვარულით. ნუ შეგაშინებთ მცირე შეცდომები. შეიძლება ის უფლისგანაც იყოს, რათა უფრო დიდი შეცდომებისგან დაგიცვათ.
გააკეთეთ ის, რაც თქვენი გასაკეთებელია საკუთარი თავის დასახმარებლად. ყოველი ამის მოქმედი კურთხევას მიიღებს. დაიჯერეთ, რომ ქრისტე დაგეხმარებათ. უარი თქვით ურწმუნო სიტყვის წარმოთქმაზე. თუ მტერი გეტყვით, რომ ქრისტეს აღარ ახსოვხართ, უპასუხეთ, რომ ის ცრუობს, რადგან თქვენ გჯერათ იესოს სიტყვა, როცა მან თქვა: „მართალთა კი არა, ცოდვილთა მოსახმობად მოვედი“ (მათ. 9:13)...
ნაცვლად იმისა, რომ საკუთარ სისუსტეებს დასტიროდეთ, ლაპარაკობდეთ ურწმუნოებაზე და რომ სიმძიმესა და ტკივილს გრძნობთ, იმღერეთ. ილაპარაკეთ უფლის მადლსა და სიყვარულზე. ყველა ტვირთმძიმესა და მაშვრალს ეპატიჟება ქრისტე: ‘მოდით ჩემთან... და მე მოგასვენებთ თქვენ. იტვირთეთ ჩემი უღელი და ისწავლეთ ჩემგან, ვინაიდან მე მშვიდი და თავმდაბალი ვარ, და ჰპოვებთ სულის სიმშვიდეს. ვინაიდან ჩემი უღელი ადვილია და ჩემი ტვირთი - მსუბუქი“ (მათ. 11:28-30). ქრისტეს სურს, რომ შეიმეცნოთ ეს გაკვეთილი და ჰპოვოთ სიმშვიდე...
შეისწავლეთ, თუ როგორ ცხოვრობდა ქრისტე დედამიწაზე. იგი არასოდეს ამბობდა უარს ყველაზე უბრალო, ყველაზე მცირე დავალების შესრულებაზეც კი. და ყველაფერი, რასაც ის აკეთებდა, სრულყოფილი იყო.
მიმართეთ დახმარებისთვის იესოს და მისი მადლით შეძლებთ თქვენი ყოველდღიური მოვალეობის ღირსეულად შესრულებას, როგორც ადამიანი, რომელიც საუკუნო სიცოცხლის გვირგვინისათვის იღწვის. ჩვენ ვცხოვრობთ ქრისტეს დიდებული სიცოცხლით, ვსაუბრობთ მის საოცარ საქმეებზე, მის სასწაულებზე, თუ როგორ დააწყნარა აბობოქრებული წყლები, როგორ უბრუნებდა სმენას ყრუებს, და როგორ აცოცხლებდა მკვდრებს. მაგრამ მისი ყურადღება წვრილმანების მიმართ უფრო დიდი მტკიცებულებაა მისი სიდიადისა და სიყვარულისა (წერილი 72, 28 აპრილი, 1903 წელი, სულიერ დას მენის შტატიდან).

29 აპრილი
იარეთ წინ
„ამჯერად თქვენ არ იბრძოლებთ. გადით და დადექით და უცქირეთ უფლის მიერ თქვენს ხსნას. იუდავ და იერუსალიმო, ნუ გეშინით და ნუ ძრწიხართ. ხვალ გახვალთ მის წინააღმდეგ და უფალი იქნება თქვენთან“ (2ნეშტ. 20:17).
ჩვენს ყოველდღიურ ცხოვრებაში უამრავი რთული პრობლემა გვხვდება, რომელთა მოგვარებაც ჩვენ არ შეგვიძლია. მაგრამ არიან ისინიც, ვისაც სიძნელეების გადალახვა და ყოველი პრობლემური საკითხის მოგვარება საკუთარი ძალებით სურთ სამუშაოს დაწყებამდე. მაგრამ ამას ვერ მოახერხებენ. საბოლოოდ კი მომავალი კვლავ გაურკვეველი რჩება, პრობლემები კი ისეთივე რთული, როგორც ეს დასაწყისში იყო. უნდა გვახსოვდეს, რომ უფრო დიდ ნათელს მაშინ მივიღებთ, როცა სინათლის სხივებს გავყვებით...
იმოძრავეთ, როგორც კი ღმერთი დაგიძახებთ. მიგითითებთ თუ არა სამუშაოსკენ, რომელიც უნდა შესრულდეს, მისი სახელით და რწმენით შეუდექით საქმეს. შეიძლება შედეგი თავიდან ვერ დაინახოთ; შეიძლება დაეჭვდეთ კიდეც; შეიძლება ძმებმაც შეგახსენოთ ლომების შესახებ, გზაზე რომ არიან. მაგრამ, მიუხედავად ამისა, გზას არ გადაუხვიოთ და თქვით: უფალს სურს ამ საქმის დასრულება, და არც ფარ-ხმალს დავყრი და არც დავმარცხდები. ჩემს ნაწილს შევასრულებ“...
არსებობენ კრიტიკოსებიც, რომელთა სიტყვებსაც თუ შეისმენთ, მთელ ძალებსა და იმედს წაგართმევენ. არ მისცეთ უფლება, დაგამარცხონ. უთხარით: „ღმერთი ერთგულია; ის თავის სიტყვას არასოდეს გადავა“. ის ყოველ ადამიანს თავის სამუშაოს აძლევს. და ყველას მოუწოდებს, დაიწყონ მუშაობა იქ, სადაც არიან. იგი ვერ შეძლებს თავისი ნების აღსრულებას, თუ ადამიანმა თავისი საქმის ნაწილი არ შეასრულა.
ზოგჯერ გვგონია, რომ ჩვენი რწმენა საკმარისი არაა იმისთვისაც კი, რომ მის სამოსელს შევეხოთ. მაგრამ ჩვენ გვაქვს ღვთის დაპირება: „მაშინ დაიძახებ და უფალი გიპასუხებს. იღაღადებ და ის იტყვის: აქ ვარ! როცა მოიცილებ შენს შორის უღელს, თითის მიშვერას და ძვირის თქმას. და მისცემ მშიერს შენს სულს და წამებულის სულს გააძღობ, მაშინ გაბრწყინდება სიბნელეში შენი ნათელი და შენი წყვდიადი შუადღესავით იქნება. წინ წაგიძღვება უფალი მუდამ და დააკმაყოფილებს შენს სურვილს გვალვებში. შენს ძვლებს გაამაგრებს და იქნები, როგორც მორწყული ბაღი და როგორც წყლის სათავე, რომლის წყლებიც არ დაიშრიტება“ (ეს. 58:9-11)...
ჩვენს ძალისხმევას როდი მოაქვს გამარჯვება. გამარჯვება მდგომარეობს იმაში, რომ ხედავდე ღმერთს ამ დაპირების მიღმა, გჯეროდეს მისი და ენდობოდე მას. მაგრად ჩაჰკიდეთ ხელი ამ უსასრულო ძალას. უფალი ერთგულია თავისი დაპირების.
გაჩნდება კითხვები, რომელთა მოგვარება შეუძლებელია, რამდენიც არ უნდა იფიქროთ მათზე. არ დახარჯოთ დრო მათ მოგვარებაზე. შეუდექით საქმეს, რომელიც გელოდებათ, მიენდეთ უფალს და მის სიბრძნეს. წინ მისი სიმართლე წაგიძღვებათ. და კითხვებს, რომლებიც ასე გაწუხებდა, თავისთავად გაეცემა პასუხი (ხელნაწერი 54, 29 აპრილი, 1902 წელი, „როგორ გადავწყვიტოთ შემაწუხებელი პრობლემები“).

30 აპრილი
იდეალური მაგალითი
„ამისათვის ხართ მოწოდებულნი: ქრისტეც ხომ იტანჯა თქვენთვის და მაგალითიც დაგიტოვათ, რათა მის კვალს მიჰყვეთ“ (1პეტრ. 2:21).
არ არის საკმარისი უბრალოდ ვაღიაროთ ქრისტე. საჭიროა მის ნაკვალევს გავყვეთ. მისი მადლი საკმარისია. იგი ჩვენთვის იტანჯა და მაგალითიც დაგვიტოვა, როგორ ვიცხოვროთ... ახლა საკუთარი თავის შემოწმების დროა. სიცოცხლის გვირგვინის მისაღებად საჭირო გამოცდილება საკუთარი მე-ს უფრო დიდ ჯვარცმასთან მიგვიყვანს, ვიდრე წარმოგვიდგენია. რა არის ის უწყება, პავლე მოციქული რომ ატყობინებს ყველას, ვინც ქრისტეს სახელს წარმოთქვამს? „ამიტომაც ჩვენც, როცა ირგვლივ მოწმეთა ღრუბელი გვაქვს, ჩამოვიცილოთ ყოველგვარი ტვირთი და დამაბრკოლებელი ცოდვა. და მოთმინებით გავირბინოთ ჩვენს წინ მდებარე სარბიელი. შევხედოთ რწმენის მიზეზსა და სრულმყოფელს - იესოს, რომელმაც მისთვის შეთავაზებული სიხარულის ნაცვლად დაითმინა ჯვარი, უგულვებელჰყო სირცხვილი და ღვთის ტახტის მარჯვნივ დაჯდა. იფიქრეთ იმაზე, ვინც მოითმინა ესოდენი სიძულვილი ცოდვილთაგან, რათა თქვენ არ გატეხილიყავით, სულდაძაბუნებულნი“ (ებრ. 12:1-3).
ქრისტე იყო ცისა და დედამიწის უფალი, თუმცა ჩვენი გულისათვის იგი გაღარიბდა, რათა მისი სიღარიბით ჩვენ გავმდიდრებულიყავით. იგი ღმერთის სწორი იყო, მაგრამ თავი დაიმდაბლა და ჩვენს მსახურად იქცა, რომ ჩვენ გადავრჩენილიყავით. მან თავისი სიცოცხლე გასწირა ჩვენი გამოსყიდვისათვის ცოდვებისაგან. მივიღებთ კი ამ მსხვერპლს? მხოლოდშობილი ძე უფლისა ბოროტმოქმედებთან შეირაცხა, რათა ადამიანი არ დაღუპულიყო, არამედ საუკუნო სიცოცხლე ჰქონოდა. მარადიული სიცოცხლე მათ მემკვიდრეობად იქცევა, თუკი ისინი დაიმდაბლებენ თავს და ამაყ გულებს, და უფლის ტანჯვის თანამოზიარენი გახდებიან. ჩვენი მხსნელი მოთმინებით შეხვდა სირცხვილსა და დაცინვას ყოველი ცოდვილი ადამიანის გადასარჩენად იმ იმედით, რომ შემდეგში ისინი ცოცხალი რწმენით მიენდობოდნენ მას. იქ, ჯვარზე გაკრულ უფალს, ჩვენი ხსნისათვის საკუთარ სიცოცხლეს რომ სწირავდა, მისი მკვლელები დასცინოდნენ და ეუბნებოდნენ: „სხვებს იხსნიდა, საკუთარი თავის ხსნა კი არ შეუძლია. თუ ისრაელის მეფეა, გადმოვიდეს ჯვრიდან და ვიწამებთ მას“ (მათ. 27: 42)... მას მართლაც შეეძლო ეს გაეკეთებინა და არ მომკვდარიყო, მაგრამ მან ტანჯვით სიკვდილი არჩია, რათა მსოფლიო სატანის ბატონობისაგან დაეხსნა. მისი სიკვდილის მეშვეობით ყველა მის მორწმუნეს შეუძლია ჰქონდეს საუკუნო სიცოცხლე...
ადამიანთა გადარჩენა უფრო მეტს ნიშნავს, ვიდრე ეს ბევრს ჰგონია. ეს ნიშნავს იმას, რომ ჩვენს საკუთარ გზას უფლის გზა უნდა ვამჯობინოთ. ღმერთი საბოლოოდ ვერ გადაარჩენს მას, ვინც უარს ამბობს, დაიმდაბლოს თავი და მიიღოს ქრისტესგან მისთვის გამოგზავნილი გაფრთხილებები და მხილებები, და ვინც ჯიუტად ამჯობინებს საკუთარ ნებას და საკუთარი კურსით მოქმედებას (წერილი 133, 30 აპრილი, 1905 წელი, ჯ. ე. უაითს).




მაისი
1 მაისი
სატანის მზაკვრობა
„მაგრამ ვშიშობ, რომ როგორც გველმა თავისი მზაკვრობით აცდუნა ევა, ასევე არ გაირყვნეს თქვენი აზროვნება და არ გარდახდეთ სიწრფელეს და სიწმინდეს ქრისტეში“ (2კორ. 11:3).
ყველა ჩვენს ურთიერთობებში უნდა ჩანდეს ქრისტე, რითაც ვუჩვენებთ, რომ ნამდვილად გვაქვს კავშირი მაცხოვართან. მთელი პატივი და დიდება ღმერთს უნდა მივუძღვნათ. უფალი ქრისტე რომ გამოჩნდება, იგი აღიარებს მათ, ვინც ცოცხალი რწმენით არიან მასთან დაკავშირებული. და არ შერცხვება, ძმები უწოდოს მათ...
უფალი არის ღმერთი და არავინაა სხვა მისი მსგავსი. როდესაც სატანა ცდილობს თავისი მზაკვრობით გონება დაუბნელოს ადამიანებს, მის ცდუნებებს ღებულობენ, როგორც ზეციდან მოსულს. ხოლო ვინც ამ ცდუნებებს მიიღებს, მის მახეში გაებმება, და ასეთები ბევრნი იქნებიან, სანამ არ მიხვდებიან, რომ ეს ღვთისაგან კი არ არის, არამედ - ყოველი სიმართლის მტრისაგან.
მე თქვენ გარწმუნებთ, რომ ეს იქნება ჩვენი ერთ-ერთი დამაბნეველი პრობლემა სინამდვილის სიცრუისგან გარჩევაში. ეს ცდუნება შეიპარება მათში, ვინც უვიცია ამ საკითხში, ისევე, როგორც ეს ზეცაში მოხდა. სატანა შეეცადა ძირი გამოეთხარა ანგელოზთა რწმენისათვის ღვთის მმართველობის მიმართ. მან ქრისტეს ადგილის დაკავება მოისურვა, ფიქრობდა რა, რომ ამ პოზიციის ხელში ჩაგდებით ღმერთის ადგილის დაკავებას შეეცდებოდა. მზაკვრულად ახვევდა ის თავს ამ რჩევებს უფლის ანგელოზებს და ბევრმა მათგანმა მიიღო კიდეც ის. და ეს შენიღბული რჩევები დატოვა მაცდურმა მათ გონებაში, რათა შემდგომში განვითარება ეპოვა მათში. და მათაც, არც თუ ისე ფრთხილად, როგორც მათი ლიდერი, დაიწყეს ამ ახალი თეორიების განხილვა. სატანა იყო ინიციატორი იმ ეჭვებისა, რომელსაც ისინი გამოთქვამდნენ. მაგრამ იგი ამ თეორიებს უამრავი ანგელოზის თვალსაზრისად წარმოადგენდა. ამიტომ, რაღაცის გაკეთება იყო საჭირო...
დღეს სატანა იგივე ცრუ თეორიებით ცდილობს ადამიანთა გონების დაპყრობას. მოწოდება, რომ ფხიზლად ვიყოთ და არ მივცეთ მას შემოღწევის უფლება, მუდმივად გაისმის დასაბამიდან დღემდე. 
არავინ იფიქროს, რომ რადგან ღმერთი იყენებს ადამიანებს, როგორც მის ინსტრუმენტებს, ისინი ყველაფრისგან დაზღვეულები არიან. უფალი მართლაც იყენებს ადამიანებს თავისი საქმისათვის და პატივს მიაგებს მათ იმით, რომ უზიარებს თავის სიბრძნეს, სანამ ისინი გულწრფელად ემსახურებიან მას, და არ იღწვიან საკუთარი თავის განსადიდებლად. ის, ვინც უფალს გაურბის და ფიქრობს, რომ თავად დამოუკიდებლად შეუძლია ღვთის საქმეების კეთება, არის მართული არა სულიწმიდის მიერ, არამედ - „სხვა სულის“ მიერ. სატანა მოდის, და ისინიც იცვლიან ხელმძღვანელს. შემდეგ კი გზა ხსნილი აქვს გველის მზაკვრობასა და სიმრუდეს (ხელნაწერი 37, 1 მაისი, 1903 წელი, „მითითებები სამუშაოსთვის“).

2 მაისი
ვინ არის უფრო დიდი?
„ჭეშმარიტად გეუბნებით თქვენ: თუ არ მოიქცევით და არ იქნებით, როგორც ბავშვები, ვერ შეხვალთ ცათა სასუფეველში“ (მათე 18:3).
წაიკითხეთ დარიგებანი მათეს სახარების მეთვრამეტე თავში. ვერაფერს ნახავთ ამაზე უფრო დადებითს ღმერთის მიერ წარმოთქმულიდან; და კვლავ, ღმერთი და მისი საქმეები დამცირებულია ამ თავში აღწერილი ბოროტი ქმედებების გამო. ეს სიტყვები გვეხება შენც და მეც, და ყველას, ვინც თავს თავმდაბალი და მორჩილი ქრისტეს მოციქულად აცხადებს. იგი გვიჩვენებს პრინციპებს, რომლებითაც ყველა ვითარებაში და შემთხვევაში უნდა ვიცხოვროთ. მათში არ არსებობს სწრაფვა პირველობისკენ. ქრისტე გვასწავლის, რომ მის სამეფოში არ არსებობს თანამდებობები, არც გარეგნული დიდებულება და ავტორიტეტი, რომელიც განსაზღვრავს, ვინ უფრო დიდია; არამედ, სულიერი წარმატება, რომელიც ჭეშმარიტ რწმენაში ვლინდება.
ჩვენ ქრისტეს მარადიული მოწაფეები ვართ. იგი გვიწვევს: „მოდით ჩემთან, ყოველნო მაშვრალნო და ტვირთმძიმენო, და მე მოგასვენებთ თქვენ. იტვირთეთ ჩემი უღელი და ისწავლეთ ჩემგან, ვინაიდან მე მშვიდი და თავმდაბალი ვარ, და ჰპოვებთ სულის სიმშვიდეს“ (მათ. 11:28,29). ქრისტეს უღელი - ეს არის მორჩილებისა და თავმდაბლობის უღელი...
ყოველდღიურ ცხოვრებაში ჩვენ უნდა ვიყოთ საღვთო წერილების ცოცხალი განმმარტებელნი ჩვენი ძმებისა და მთელი წუთისოფლის წინაშე, რათა მაცხოვრის მორჩილი გულისა და მისი თავმდაბლობის გამოვლინებით პატივი მივაგოთ მას. იესოს სწავლებები ჩვენთვის უნდა იყოს, როგორც სიცოცხლის ხის ფოთლები. და, როდესაც შევჭამთ და შევითვისებთ სიცოცხლის პურს, ჰარმონიულ ხასიათს გამოვავლენთ. ჩვენი ერთიანობით, სხვების საკუთარ თავზე მაღლა დაყენებით ჩვენ ვიქნებით ცოცხალი მოწმენი უფლის ჭეშმარიტების ძლიერებისა. იმისი არ უნდა გვეშინოდეს, რომ თუკი საქმეებში პირველები არ ვიქნებით, შრომას სათანადოდ არ დაგვიფასებენ. ადამიანებს რომ ქრისტეზე უფრო დიდი და მაღალი შეხედულება ჰქონდეთ, უფრო დიდი ნდობა მის მიმართ და უფრო ნაკლები საკუთარი თავის მიმართ, მათი ხასიათი ღვთიური ხასიათის მსგავსად ჩამოყალიბდებოდა. როდესაც ჩვენ დაფარულნი ვართ ქრისტეში, ჩვენი მხსნელი გამოჩნდება, როგორც უძვირფასესი და უდიდესი ათიათასთა შორის.
როდესაც ადამიანი სრულად დაემორჩილება ღმერთს, როდესაც შეჭამს  პურს სიცოცხლისას და შესვამს წყალს გადარჩენისას, ის გაიზრდება ქრისტეში. მათი ხასიათი შედგება იმისაგან, რითაც მათი გონება იკვებება. ცოცხალი სიტყვის მეშვეობით, რომელსაც ისინი ღებულობენ და ემორჩილებიან, ღვთიური ბუნების მოზიარენი ხდებიან. შემდეგ კი მთელი მათი მსახურება ღვთიურს ემსგავსება, და ამაღლებული და განდიდებულია ქრისტე, და არა ადამიანი (წერილი 64, 2 მაისი, 1900 წელი, მორწმუნე ოჯახს მასაჩუსეტის ეკლესიაში).

3 მაისი
წუთისოფელში, მაგრამ არა წუთისოფლისანი
„თქვენ რომ წუთისოფლისანი ყოფილიყავით, წუთისოფელს ეყვარებოდა თავისიანი, და რაკი არ ხართ ამ სოფლისანი, არამედ მე გამოგარჩიეთ წუთისოფლისაგან, ამიტომ სძულხართ წუთისოფელს“ (იოან. 15:19).
ჩვენმა უფალმა და მხსნელმა იწინასწარმეტყველა გამოცდილებებისა და კონფლიქტების ყოველი ფაზა, მის მოციქულებს წინ რომ ელოდა. ქრისტემ თავის მოწაფეებს უთხრა: „თუ თქვენ წუთისოფელს სძულხართ, იცოდეთ, რომ თქვენზე უწინ მე შემიძულა“ (იოან. 15:18). ჩვენ, ქრისტიანებს არ უნდა გავღიზიანდეთ და არც მოუთმენლობა არ უნდა გამოვიჩინოთ ამქვეყნიურ ადამიანებთან ურთიერთობისას. მათ არა აქვთ ჭეშმარიტებისადმი რწმენა, მაგრამ რაც არ უნდა თქვან ან გააკეთონ, მოთმინება უნდა შევინარჩუნოთ.
ყოველ ჯერზე, როდესაც თქვენს თავს გაღიზიანების უფლებას აძლევთ, თქვენი სიტყვებით აჩვენებთ, რომ არ გაქვს ის რწმენა, რომელიც სიყვარულით მოქმედებს და წმენდს სულს. სიამაყისა და თვითკმაყოფილების გამო საერთოდ არ ხართ მზად, საქმიანი საკითხები მოაგვაროთ მათთან ან როგორც ქრისტიანებს ურთიერთობა გქონდეთ მათთან, რადგან თქვენი ხასიათის თვისებები არ არის ჩამოყალიბებული ბიბლიური ნიმუშის მიხედვით. ამიტომ ვერ შეძლებთ თანამშრომლობას. 
ქრისტიანებს შეუძლიათ შეინარჩუნონ უნაკლო რეპუტაცია, თუ ისინი ნამდვილი ქრისტიანები არიან, ანუ, ქრისტეს მსგავსი. ღმერთმა ყველაფერზე იზრუნა იმისათვის, რომ უფალ იესო ქრისტეს რწმენით ისინი არ შედრკნენ და იმედი არ დაკარგონ იმ ბნელი და ძნელი მომავლის გამო, რომელიც უფლის წინასწარი ცოდნით, აუცილებლად დადგება. უფალი იესო ქრისტე წუხს თავის მოციქულთა გამო, რომლებმაც წუთისოფლის მხრიდან მრავალ ტანჯვას უნდა გაუძლონ. იგი მათ ამზადებს გასაჭირის ჟამისათვის და დიდი განსაცდელისთვის, როდესაც უნერგავს მათ დამაიმედებელ მომავალს. ბნელ მომენტებს მან უნდა დაუმატოს ნათელი, იმედიანი სხივები. „მაგრამ როცა მოვა ნუგეშისმცემელი, რომელსაც მე მოგივლენთ მამისაგან - ჭეშმარიტების სული, რომელიც მამისგან გამოდის, ის დაამოწმებს ჩემზე“ (იოან. 15:26).
შემდეგ ის ეუბნება, რომ ისინი ითანამშრომლებენ სულიწმიდასთან. ძალის უდიდესი წყარო - ჩვენი მარად უცვლელი ნუგეში, იმედი და ძლიერება - მუდამ ხელმისაწვდომი იქნება მათთვის. ისინი უნდა იყვნენ ქრისტეს მოწმეები. „და თქვენც დაამოწმებთ, ვინაიდან თავიდანვე ჩემთან ხართ“ (იოან. 15:27). ისინი უნდა იყვნენ უფლის ერთგული წარმომადგენლები განდგომილ წუთისფელში. ამ წუთისოფელში ყოფნისას ისინი არ უნდა იყონ ამ წუთისოფლისანი, მაგრამ ერთგულად უნდა დაამოწმონ იმ ბოროტების წინააღმდეგ, რომელიც ამქვეყნიურ გეგმებში მოქმედებს ყოველი ჭეშმარიტებისა და სიმართლის საწინააღმდეგოდ (ხელნაწერი 80, 3 მაისი, 1893 წელი, „დღიური“).

4 მაისი
დარჩი სიმართლის სიყვარულში
„ყმაწვილკაცურ გულისთქმებს გაექეცი. მისდიე სიმართლეს, რწმენას, სიყვარულს, მშვიდობას ყველასთან, ვინც სუფთა გულით მოუხმობს უფალს“ (2ტიმ. 2:22).
ჩვენი ახალგაზრდა ყმაწვილები ჯანსაღი, სულიერად გამამხნევებელი ზეგავლენით უნდა იყვნენ გარსშემორტყმულნი. ისინი სიმართლის სიყვარულში უნდა ცხოვრობდნენ. მათ წინაშე დასმული სტანდარტები მაღალი უნდა იყოს. ზოგიერთ მათგანს სურს იცხოვროს საკუთარი სურვილის მიხედვით, ყოველგვარი შეზღუდვების გარეშე... მამებსა და დედებს... ეკლესიაში აქვთ წმინდა მოვალეობა იზრუნონ თავიანთი შვილების სულებზე, და პასუხისმგებელნი არიან მათზე. ნურც მშობელი და ნურც ყმაწვილი ნუ იფიქრებს ამქვეყნიური გართობების არსებითობაზე და რომ ამ ეგოისტური გართობების მომენტებში სულიწმიდის იგნორირება უმნიშვნელოა. ღმერთის დაცინვა არ შეიძლება. დაე, ყოველმა ყმაწვილმა, კაცი იქნება ის თუ ქალი, იფიქროს: „მზადა ვარ დღეს იმისათვის, რომ ჩემი ცხოვრება დასრულდეს? მზად არის კი ჩემი გული იმ დავალების შესასრულებლად, რომელიც უფალმა მომცა?“
ყოველმა ახალგაზრდა მორწმუნემ ღვთის სიტყვა თავის სახელმძღვანელოდ  უნდა გაიხადოს და ყოველდღე ღვთიური სიტყვის მითითებებით უნდა იცხოვროს. და ის, ვინც ამ მითითებებით ცხოვრებაზე უარს იტყვის, თესავს იმ თესლს, რომელიც მტერმა ხელში ჩაუდო. და მათ არ ადარდებთ, მოიმკონ ის, რაც დათესეს...
არის ბევრი რამ, რაც თავისთავად დანაშაული არ არის, მაგრამ სატანის მცდელობით შეიძლება ის უცოდნელთათვის მახედ იქცეს. მაგალითად, ჩვენი ახალგაზრდების შეკრება სიმღერების შესასრულებლად უცოდველად ჟღერს, მაგრამ მე მაქვს ამის პირადი გამოცდილება ამ ნახევარი საუკუნის განმავლობაში, რომ ეს სასიმღერო შეკრებები ხშირად სულთა დამაზიანებელ წყაროდ იქცევა. თუკი მათი გულები, ვინც ამ შეკრებებს ესწრება, უფალთან სწორ დამოკიდებულებაშია, თუ მათთვის ღმერთის სიყვარულია უმთავრესი და მისი დიდებისათვის მღერიან, თუ ისინი ცდილობენ, ღმერთს ასიამოვნონ, მაშინ ეს რეპეტიციები უვნებელია. მაგრამ ძალიან ხშირად ამ ყმაწვილებს ავიწყდებათ, რომ ყველა მათ მოქმედებაში მათი უმთავრესი მოვალეობაა - ასიამოვნონ ღმერთს. ისინი ხშირად გულგრილნი ხდებიან, ერთმანეთის გავლენის ქვეშ იმყოფებიან და სულიერებისადმი მათი გულგრილი დამოკიდებულება იზრდება, უფლის სიტყვა აღარ ისწავლება მთელი გულმოდგინეობით ყოველდღიურად, და ამ სულიერი საკვების ნაკლებობის მიზეზით, ისინი მორალურად სუსტდებიან...
ნეტავ ეკლესიის ყოველმა წევრმა, უფლის ყოველმა მუშაკმა შეძლოს იმისი დანახვა, რომ ეს ცხოვრება არის სკოლა, რომელიც სამყაროს შემოქმედის წინაშე გამოცდის ჩაბარებისათვის გვამზადებს, რათა თავი წარმოვადგინოთ წმინდად, სუფთა ფიქრებით  და უანგარო მოქმედებებით. ყოველი სიტყვა, საქმე  და ფიქრი ჩაწერილია ზეციურ წიგნებში (წერილი 144, 4 მაისი, 1906 წელი, მაუნთინ-ვიუს ეკლესიას კალიფორნიაში).

5 მაისი
ქრისტიანული მემკვიდრეობა
„უფლის დარიგებას, შვილო ჩემო, ნუ შეიძულებ და მისი შეგონება ნუ მოგძულდება“ (იგავ. 3:11).
არ მისცე შენს თავს იმედის დაკარგვის უფლება. არც პროვოკაციებზე წამოგების უფლება მისცე თავს. დაე, მხოლოდ ბრძნულმა გონებამ აკონტროლოს შენი ქმედებები. ჰკითხე საკუთარ თავს, თუ რას მოგიტანს მოუთმენლობა. ეს მხოლოდ მტრის წისქვილზე დაასხამს წყალს და იმ ადამიანთა თვალსაზრისს დაამტკიცებს, ვინც შენზე ავს ფიქრობს. მაგრამ შენ შეგიძლია შენი საქციელით დაამტკიცო, რომ ის ბოროტი ადამიანები ცრუობენ. არ დაიწყო მათ წინაშე თავის მართლება და თავდაცვა, არამედ გულმოდგინედ განაგრძე შენი მოვალეობის შესრულება.
ჩემო შვილო (ედისონ), უფალი დაგეხმაროს მარადიულობისათვის საჭირო საქმის კეთებაში. ეს შენი საქმეა, და სხვა ვერავინ გააკეთებს მას შენს ნაცვლად. სრულად მიენდე ღმერთს. ჩვენმა ზეციერმა მამამ იცის შენი სისუსტე. და მე მადლიერი ვარ მისი იმისათვის, რომ მისთვის ცნობილია ყველა ჩვენი სუსტი მხარე და ცდუნება. მან იცის, როგორ შეგვიბრალოს და გაგვაძლიეროს, თუკი დასახმარებლად მივმართავთ მას, ვინც ჩვენი ციხე-სიმაგრეა. ნუ იქნები წინდაუხედავი შენი რწმენის გამოცდის დროს. დაელოდე და მშვიდად დაუმორჩილე შენი აზრები, სურვილები და გზები მის მმართველობას.
ჩვენი გადარჩენის სხვა არანაირი გზა არ არსებობს, გარდა იმისა, რომელიც ჩვენმა გამომსყიდველმა დაგვისახა და რომელიც პრაქტიკულად გვიჩვენა საკუთარი სიცოცხლის უარყოფით და თავგანწირვით. შენ კარგად იცი, იგი თავმდაბლად იტანდა დამცირებას, აბუჩად აგდებას და ცინიზმს. როდესაც ლანძღავდნენ, მას არასოდეს უპასუხია ლანძღვით.  „მე... ჩემი ნების აღსასრულებლად კი არ მოვედი, არამედ მისი ნებისა, ვინც მე მომავლინა“ (იოან. 6:38). ჩვენ ქრისტეს აზრით უნდა შევიმოსოთ და მის ნაკვალევს უნდა გავყვეთ. 
ის, ვინც სხვების სიკეთისათვის ცხოვრობს და მხოლოდ უფლის დიდებულებას უმზერს, შევა მარადიულ სიცოცხლეში. ის, ვინც ამას არ შეეცდება და დინებას გაჰყვება, თავის თავს დაუშავებს. ასეთი ადამიანები ვერასოდეს მოისმენენ ქრისტეს სიტყვებს: „კარგია...“ უფალს თავისი ძვირფასი შვილების გადარჩენა სურს და ჩვენ უნდა ვიშრომოთ მათ მისაყვანად ქრისტესთან.
გახსოვდეს, რომ სიძნელეები და გაჭირვება ქრისტიანული მემკვიდრეობის ნაწილია. ქრისტე, ზეცის დიდება, მოვიდა ამქვეყნად, რათა ჩვენთვის ეჩვენებინა, როგორ უნდა ავიტანოთ ჩვენს მიმართ უარყოფითი დამოკიდებულება ამ წუთისოფლისაგან ტკივილისა და შურისგების გარეშე. ყოველი გასაჭირი, სიბრძნით მიღებული, კურთხევა იქნება უფლის მსახურთათვის. ის არა თუ ძირს დასცემს, არამედ - სულიერად აამაღლებს მათ. ის, ვინც მუდამ ცდილობს თავი აარიდოს ქვა-ღორღიან ადგილებს და უფრო ადვილად სავალ, სასიამოვნო ბილიკებს ეძებს, იმედგაცრუებაში და მტრობაში აღმოჩნდება. მაგრამ ის, ვინც თავის სულს გაჭირვებას და მოვალეობის შესრულებას მიუძღვნის, და გაბედულად ივლის ღვთის გზაზე, იპოვის თავგანწირვისა და თვითუარყოფის ბილიკს, რომელიც მას პატივისა და ზეციური საგანძურისკენ  წაუძღვება მომავალში, მარადიულ ცხოვრებაში... ბევრი ილოცე და ცოცხალი რწმენით იცხოვრე, და აუცილებლად იმღერებ გამარჯვების სიმღერას (წერილი 24, 5 მაისი, 1874 წელი, ედისონ უაითს).

6 მაისი
რომელ მხარეს ხართ?
„მოწმედ მოვუწოდებ დღეს თქვენს წინაშე ცასა და მიწას: სიცოცხლე და სიკვდილი, კურთხევა და წყევლა დაგიდევი წინ. ამოირჩიე სიცოცხლე, რათა იცოცხლო შენ და შენმა თაობამ“ (რჯლ. 30:19).
ისინი, ვინც ღმერთის საქმის წინსვლაში არიან ჩაბმული, მტკიცედ და შემართებით უნდა იდგნენ, როგორც  უფლის საგუშაგოზე მდგომი ერთგული ჯარისკაცები. ისინი მთავრის - ემანუელის სისხლით მოსვრილი დროშის ქვეშ უნდა იდგნენ... მოწყალების უკანასკნელი უწყება ყველას უნდა ემცნოს. ყველა, კაცი თუ ქალი, უნდა დადგეს ფეხზე და მოემზადოს კარს მომდგარი უდიდესი გამოწვევებისათვის...
მიზეზი, თუ რატომ არ სჯერათ დღეს ადამიანებს ღვთიური სიმართლისა, არის ის, რომ ეს სიმართლე კიცხავს მათი ცხოვრების   პრაქტიკას. ისინი ხედავენ, რომ ჭეშმარიტება მოითხოვს ცვლილებებს და ამის წინააღმდეგნი არიან, რადგან სძულთ საქმე, რომელიც განწმედას მოიცავს...
ის, ვინც ღვთიური გონებით ხელმძღვანელობს, ყოველთვის განსჯის იმ სინათლის მიხედვით, რომელიც უფლის სიტყვიდან მომდინარეობს. იგი არასოდეს იხელმძღვანელებს ადამიანთა რჩევებით. და არც ამქვეყნიურ ბიზნესს დააყენებს დაბრკოლებად ღვთისადმი მორჩილების გზაზე. ის კარგად ჩაუკვირდება და გამოიძიებს თავის ყოველ ანგარებიან ინტერესს და მიეახლება უფლის სიტყვას ისე, თითქოს მისი მარადიული ინტერესები სასწორზე იყოს დადებული. 
არის მართებული მხარე, რომელიც ეკუთვნის მას, ვინც განაცხადა: „მე დავიცავი ჩემი მამის მცნებები“ (იოან. 15:10). „რჯული უფლისა სრულყოფილია, სულს განამტკიცებს“ (ფსალმ. 18:8). არის აგრეთვე არასწორი მხარე - იმის მხარე, ვინც ზეცაში ღმერთს აუმხედრდა. იგი თავის მომხრეებთან ერთად გაძევებულ იქნა ზეციდან. მისი მოქმედებიდან ჩვენთვის გასაგები უნდა იყოს, რომ როგორი მაღალი პოზიციაც არ უნდა ეკავოს ვინმეს ეკლესიაში, თუკი ის არ არის უფლის ერთგული, თუკი ის დიდი იაჰვეს კანონის ნაცვლად ადამიანთა კანონებს მიიღებს, ვერასოდეს შევა ზეცაში, რადგან მისი ცხოვრების ნირი პირდაპირ წინააღმდეგობაშია ღმერთთან. ის დაისჯება იმ ზეგავლენის ძალის მიხედვით, რომლითაც მან აირჩია არა ღმერთის მხარე, არამედ - სატანისა. რაც უფრო მეტი ნიჭი და გავლენა მიეცა მას, მით უფრო დიდი იქნება სასჯელი მისი. უფალი პასუხს მოსთხოვს მას იმ ადამიანების გამო, რომლებიც მან ჭეშმარიტების გზიდან სიცრუისკენ წაიყვანა. ნაცვლად ღმერთთან მიყვანისა, მან ისინი უფალს დააშორა და ამ ადამიანთა სისხლი მასზე იქნება...
სამსჯავროს დღეს ისინი, ვინც უარი თქვა ღვთიურ სინათლეზე და ხალხს ცრუ შაბათისკენ წაუძღვა, ნათლად დაინახავენ, თუ რა მიზანი ამოძრავებდა სატანას, როცა იგი ღვთის მცნებების დარღვევისკენ მოუწოდებდა მათ. და მაშინ მათთვის სრულიად გასაგები გახდება ღვთის ამ ნიშნის (შაბათის) მნიშვნელობა...
უფლის მსახურთ ძალიან დიდი და სერიოზული საქმე აქვთ გასაკეთებელი. „იყვირე მთელი ხმით, საყვირივით აღიმაღლე ხმა, და გამოუცხადე ჩემს ხალხს მათი დანაშაული და იაკობის სახლს - მათი ცოდვები“ (ეს. 58:1) (ხელნაწერი 27, 6 მაისი, 1900 წელი, „მორჩილება და დაუმორჩილებლობა“).

7 მაისი
ქრისტე ერთიანობისკენ გვიხმობს
„რათა ყველა ერთი იყოს, როგორც შენ ჩემში, მამაო, მე კი - შენში, რათა ისინიც იყვნენ ჩვენში, რათა ირწმუნოს წუთისოფელმა, რომ შენ მომავლინე“ (იოან. 17:21).
ყოველ ჩვენგანს სჭირდება დახმარება სხვებისაგან. ღმერთი არა მხოლოდ ჩვენს გონებაზე ახდენს ზეგავლენას, არამედ ის სხვების გონებაზეც მუშაობს. სხვადასხვა ნიჭი მიეცა სხვადასხვა ადამიანს, რათა ერთად „სრულეყოთ წმინდანნი მსახურების საქმისათვის, ქრისტეს სხეულის ასაშენებლად“ (ეფეს. 4:12).
უფალი იესო ქრისტე განკურნავს ჩვენს უძლურებასა და სისუსტეებს. ჩვენ მისი საკუთრება ვართ. ჩვენ მისი ვართ, რადგან მან შეგვქმნა და მან გამოგვისყიდა. ამიტომ ჩვენ ყველა მასში უნდა ვიყოთ გაერთიანებული. ის არის ერთადერთი წყარო განკურნებისა. ყველა აღმდგენი ძალა მისგან მოდის. მან გაუხსნა შადრევანი „იერუსალიმის მცხოვრებთ ცოდვებისა და უწმინდურობისათვის“. ის იწვევს თითოეულ ჩვენგანს, მივიდეთ მასთან და განვიკურნოთ. და შევსვათ სიცოცხლის წყაროდან. მოდით, ნუ დავენდობით საკუთარ თავს, არამედ მივენდოთ იესოს.
ჩვენს წინაშე მუდამ იქნება წინააღმდეგობები, მაგრამ ჩვენ ჩვენს წინამძღოლს უნდა გავყვეთ, სიძნელეებს კი ერთად, ხელიხელჩაკიდებულნი უნდა შევხვდეთ. ზეცისკენ მხოლოდ ერთი გზა არსებობს. და ჩვენ უნდა მივყვეთ ქრისტეს ნაკვალევს, ვაკეთოთ მისი საქმეები ისევე, როგორც ის აკეთებდა თავისი მამის საქმეებს. ჩვენ უნდა შევისწავლოთ მისი გზა და არა ადამიანისა; უნდა დავემორჩილოთ მის ნებას და არა საკუთარს. იარეთ ფრთხილად. ნუ გაასწრებთ ქრისტეს. არცერთი მოძრაობა არ გააკეთოთ თქვენი წინამძღოლის რჩევის გარეშე. ითხოვეთ ლოცვებში თავმდაბლურად და „და თქვენ მოგეცემათ“. ის არის გზა, ჭეშმარიტება და სიცოცხლე.
წაიკითხეთ და ყურადღებით გამოიკვლიეთ ქრისტეს ლოცვა, რომელიც მან თავისი სასამართლოს წინ წარმოთქვა იოანეს სახარების მეჩვიდმეტე თავში. გაჰყევი ამ სწავლებას, რომელიც თქვენს ერთიანობას გაამყარებს. ჩვენი ერთადერთი იმედი ზეციურ სასუფეველში შესასვლელად არის ერთიანობა ქრისტეში. და შემდეგ, ქრისტეს მეშვეობით და ქრისტეში ყოფნით, ერთნი ვიქნებით. არავის მოუწოდებს უფალი, მარტო იაროს. ქრისტეში სიცოცხლეს და უკვდავებას ნათელი ეფინება. ეს მან გახსნა გზა ზეციური სამეფოსაკენ მათთვის, ვინც ირწმუნა. მაგრამ სხვა მისასვლელი მასთან ღმერთს არავისთვის დაუწესებია. იგი მოგვიწოდებს ერთიანობისაკენ, და ჩვენ უნდა გვქონდეს ეს ერთიანობა. ღმერთი გვთხოვს, სრულად დავფაროთ ჩვენი თავი ქრისტეში. მიწიერი ადამიანისათვის ეს ადვილი არ არის. მაგრამ განკაცებული ქრისტეს ძალით (ღმერთი გამოჩნდა ხორცში) ღმერთის ძლიერება მის სიკეთესა და სილამაზეში გამოგვეცხადა. და „ვინც მას მიიღებს, მისცა მან ძალი ღვთის შვილებად გახდომისა“. ამ ძალით ჩვენ შეგვიძლია დავამარცხოთ ჩვენი ბოროტი მიდრეკილებები, რათა უფლის ნება აღსრულდეს ჩვენში (წერილი 79, 7 მაისი, 1903 წელი, ჯ. ა. ბურდენს და მის მეუღლეს (პასტორი ბურდენი ჩართული იყო სანატორიუმის მშენებლობაში ავსტრალიაში)).
          
8 მაისი
როცა შეცდომებს ვუშვებთ
„მიატოვოს ბოროტეულმა თავისი გზა და ცოდვილმა - თავისი ზრახვები; მიაქციოს უფლისკენ, ჩვენი ღმერთისაკენ, და ის შეიწყალებს მას, რადგან მრავალგზის მიმტევებელია იგი“ (ეს. 55:7).
თუმცა მომავალი ბუნდოვნად მოჩანს, მაგრამ თქვენ გაქვთ ცოდნა უფლის მრავალი მოწყალებისა წარსულში. არ მისცეთ სიძნელეებს თქვენი შეშინების უფლება. თქვენ ბევრი განსაცდელი გამოიარეთ და კვლავაც გექნებათ იგი. თქვენ გქონდათ გამოცდილება უთანხმოებისა, და ეს კვლავ განმეორდება. ცდუნება გქონდათ და კვლავაც გექნებათ.
ჩვენ არ ვიცით, წინ რა გველის; მაგრამ ერთი რამ ნამდვილად ვიცით, რომ ჩვენ მოგვეცა უპირატესობა, ჩავაბაროთ ჩვენი თავი უფალს - ჩვენს ერთგულ შემოქმედს. მადლობა ვუთხრათ მას იმისათვის, რომ თავშესაფარი გვაქვს მასში განსაცდელის ჟამს. მუდამ გვახსოვდეს, რომ ქრისტე ყოველთვის მზადაა დაგვეხმაროს, როცა ეს საჭიროა. ღვთის სიტყვის დაპირებები უხვია და უსასყიდლოდ გვეძლევა. ღმერთი ჩვენთანაა, იგი ზრუნავს ჩვენზე.
ღმერთი გამოგვეცხადა ქრისტეში. ჩვენი მაცხოვარი არის ხატება უხილავი ღმერთისა. ნეტავ იცოდეთ, რამდენად ახლოს ვართ ზეცასთან! „ვინც მე მიხილა, მამა იხილა,“ განაცხადა ქრისტემ.
არ მივცეთ უფლება ამქვეყნიურ საქმეებს, შთანთქოს ჩვენი ენერგია. არ მივცეთ უფლება რაიმეს, დაიკავოს ჩვენში ის ადგილი, რომელიც ღმერთმა უნდა შეავსოს. ჩვენ უნდა გვქონდეს დრო დასვენებისათვის, უფალზე ფიქრისათვის და ლოცვებისათვის სულიერი განახლებისათვის. ჩვენი მაცხოვარი ყოველთვის აკეთებდა კეთილ საქმეებს, კურნავდა ავადმყოფებს, და ცოდვების მიტევებასთან ერთად ანუგეშებდა მგლოვიარეთ და თავისი ყოფნით უქარვებდა მწუხარებას.
მოდით, ვეძიოთ უფალი... არ დაივიწყოთ, რომ თქვენ ღმერთის პატარა შვილები ხართ. არ იდარდოთ იმაზე, რასაც ვეღარ უშველით. და თუ შეცდომებს დაუშვებთ, მიეახლეთ ჩვენს მოსიყვარულე და თანამგრძნობ მხსნელს და პატიება სთხოვეთ. უთხარით, რომ გინდათ იყოთ მისი ნების შემსრულებელი. იყავით მოკრძალებული მის წინაშე. გახსოვდეთ, რომ იგი მზრუნველი მამაა და ყოველ წამს მზადაა დახმარებისათვის. მისი წყალობა და სიყვარული ყველა მის საქმეში მოჩანს. 
მოდით, გავუხსნათ გული ჩვენს მხსნელს, რომ შემოვიდეს და დარჩეს მასში. ვადიდოთ იგი მისი ბრწყინვალებისათვის. დაე, მისი სიყვარულის მზე ჩვენს სახეებს მოეფინოს და ჩვენს სიტყვებშიც გამოიხატოს. მაშინ მისი სიხარული ჩვენში დაიბუდებს, და ეს ჩვენი სიხარული სრული იქნება...
ზეციური სიცოცხლის სუნთქვა უნდა ეტყობოდეს ჩვენს ამქვეყნიურ საქმეებსაც. ეს კი დაგვაახლოებს ერთმანეთთან და ღმერთთან. ქრისტეს სიყვარული უნდა განვიცადოთ ჩვენს ცხოვრებაში. მაშინ, ისევე გვეყვარება ერთმანეთი, როგორც ქრისტემ შეგვიყვარა (წერილი 81, 8 მაისი, 1903 წელი, სიდნეის სანატორიუმის დირექტორს დოქტორ დ. ჰ. ქრესს და მის მეუღლეს).

9 მაისი
ილოცეთ სულიწმიდის მიღებისათვის
„ხოლო თუ თქვენ, უკეთურთ, შეგიძლიათ კეთილ მისაცემელთა მიცემა თქვენი შვილებისათვის, რაოდენ უფრო მეტ წმიდა სულს მისცემს მამა თქვენი ზეციერი იმათ, ვინცა სთხოვს?" (ლუკ. 11:13).
მათ, ვისი სახელებიც საეკლესიო წიგნებშია ჩაწერილი, მთელი გონებით სრულად უნდა ჰქონდეთ შეგნებული, თუ რას მოითხოვს ეს მოქმედება. ეს ნიშნავს იმას, რომ თქვენ საჯაროდ აცხადებთ, რომ ღმერთს ემსახურებით. ეს ნიშნავს იმას, რომ თქვენ სრულიად დაუმორჩილეთ საკუთარი თავი მას, რათა ქრისტემ დაივანოს იქ, სადაც ადრე საკუთარი „მე“ ცხოვრობდა. ეს კიდევ ნიშნავს იმას, რომ თქვენ უნდა მიატოვოთ თქვენი საყვარელი იდეები და წესები და თქვენი გონება ქრისტეს გონებას უნდა დაექვემდებაროს; აგრეთვე თქვენი მიზანდასახულება უნდა ემთხვეოდეს ღმერთისას და მისი ხალხისას. და, თავდადებითა და ერთგულად უნდა იღწვოდეთ  უფლის სამეფოს ინტერესების წინსვლისათვის და კიდევ იმისათვის, რომ დაამარცხოთ ის, რაც ქრისტეს მადლში თქვენს ზრდას უშლის ხელს. 
უფალი ღმერთი არ ტოვებს ბნელში არცერთ ადამიანს, ვისაც აქვს ყური, რომ ისმინოს და გული, რომ გაიგოს. დაე, ყველამ მხოლოდ ღმერთის დიდებას მიაპყროს თვალი. არ გადაუხვიოთ სიმართლის გზიდან ბოროტის მიერ დაგებული მახეების გამო. „ამრიგად, ვისაც ჰგონია, რომ დგას, გაფრთხილდეს, რათა არ დაეცეს“ (1კორ. 10:12). დაე, გუშაგებმა სიონის კედლებზე გამოაცხადონ უფლის გაფრთხილებები, რომლებიც მან თავის სიტყვაში მოგვცა და ისმინოს ყოველმა მისმა მსახურმა. 
ყოველი საქმე შემოწმდება, ყოველი სული გამოიცდება. დაე, ყოველმა საკუთარ თავს ჰკითხოს: „ბოროტი მსახური ხომ არ ვარ? ჩემი სწავლებებით და პრაქტიკით ცრუ გზებით ხომ არ მივუძღვები ადამიანებს?“ გახსოვდეთ, რომ თქვენი ზეგავლენა ადამიანებზე მოქმედებს ან დადებითად (კეთილად), ან უარყოფითად (ბოროტად).
მე ვევედრები ყოველი ეკლესიის წევრებს ახლავე ითხოვონ ზეცის უდიდესი ძღვენი - ღვთის წმიდა სული. და თუკი რწმენით ითხოვთ ზეცის ამ უდიდეს კურთხევას, უხვად მოგეცემათ იგი და მუდამ თქვენთან იქნება ჩასუნთქვისას და ამოსუნთქვისას. ყოველდღე მოგეცემათ ახალ-ახალი მარაგი. თქვენი ყოველდღიური გამოცდილება სულ უფრო გამდიდრდება ღვთის სიყვარულის ძლიერი ნაკადით. რაც უფრო ვრცელია ღვთის სიმართლე, მით უფრო მეტია ღვთიური ძალა. „წაიღე ჩვენგან, რაც გსურს, მაგრამ ნუ წაგვართმევ შენი სიწმიდის სულს“. ჩვენ უნდა გვქონდეს სულიწმიდის ნიჭები.
უფლის სიმართლე ჩვენთვისაა. იესო ქრისტეს რელიგია კი არ ამდაბლებს მის მიმღებს, არამედ წმინდას ხდის მას, რათა დაინახოს ჭეშმარიტი ღმერთი. ეს კი მას შეჰმატებს ძლიერ სურვილს, გახდეს ქრისტეს მსგავსი, რომელიც არის ყველაზე სასურველი და ყველაზე მაღალი ათიათასთა შორის... რატომ არ უნდა გვიყვარდეს იგი და რატომ არ უნდა ვემსახუროთ მას მთელი ჩვენი არსებით?
ძველი დროის ღვთის ხალხის მსგავსად, ჩვენ მზად უნდა ვიყოთ წინსვლისათვის, როცა ღრუბელი ადგილიდან დაიძვრება, და შევჩერდეთ იქ, სადაც ღრუბელი გაჩერდება. არავინ არ უნდა იყოს უმოქმედოდ, როდესაც საჭიროა წინსვლა (ხელნაწერი 56, 9 მაისი, 1902 წელი, „დაწერილია ჩვენი შეგონებისათვის“).

10 მაისი
მიიღე ქრისტე მისი სიტყვით
„ვინც ჩემთან მოვა, არ გავაძევებ“ (იოან. 6:37).
ერთადერთი, რასაც ქრისტე გთხოვთ, არის ის, რომ მიიღოთ სახარება ისე, როგორც დაწერილია. მისი მოთხოვნები ადვილად გასაგებია და ყურადსაღები. ღმერთი ითხოვს ერთს: ირწმუნეთ მისი სიტყვა და მიიღეთ ის ისე, როგორც „ამას ამბობს უფალი.“ უფლის სურვილია ურთიერთობა ჰქონდეს ადამიანებთან. იგი ესაუბრება მათ, როგორც გონიერ პიროვნებებს, რომლებიც პასუხისმგებელი არიან, მისი სიმართლის ნაყოფი გამოიღონ...
განა არ მიიღებთ ღმერთის სიტყვას ისე, როგორც იკითხება? განა თქვენ, როგორც მისი ხალხი, არ გაითვალისწინებთ თქვენს პასუხისმგებლობას მის წინაშე? ღმერთი არის სამყაროს მეფე. მან ადამიანებს მიანდო ზეციური ძღვენი და დაასაჩუქრა ისინი მაღალი შემეცნების უნარით. ამიტომაც მათ პასუხისმგებლობა აკისრიათ, სწორად გამოიყენონ ეს ძღვენი...
ჩვენ მხოლოდ უნდა ვუპასუხოთ მის მოწოდებას და მივიდეთ მასთან. „ვისაც სწყურია, მოვიდეს და შესვას“ (იოან. 7:37).  „ვინც ჩემთან მოვა, არ გავაძევებ“ (იოან. 6:37). ყოველმა ადამიანმა ამ სიტყვების წაკითხვისას უნდა შეიგრძნოს, რომ წმინდა მიწაზე იმყოფება. გახსოვდეთ, რომ უფლის მხოლოდშობილი ძე მოგვეცა ჩვენს გადასარჩენად. როდესაც ღვთის წმიდა სულს ქრისტეს სიტყვები ადამიანის გულამდე და გონებამდე მიაქვს, მან უნდა იგრძნოს, რომ იგი დგას უსასრულო სიკეთის წინაშე, რომელიც აუწყველად აღემატება ყველაფერს, რისი მოცემაც ამ წუთისოფელს შეუძლია. და მან უნდა შეიგრძნოს, რომ ის დგას წმინდა მიწაზე, რადგან ასე ახლოსაა მოწყალებისა და სიყვარულის ცოცხალ წყაროსთან.
დიდმა იაჰვემ მოსეს განუცხადა: „მე ვარ, რომელიც ვარ“ (გამ. 3:14). ქრისტემ განაცხადა: „აბრაამზე უწინარეს მე ვარ“ (იოან. 8:58). ამ განცხადებით მან დაანახა თავისი მარადიული ბუნება და თავის სიტყვებში დამნაშავე კაცობრიობის მიტევების აღთქმა ჩააქსოვა. ქრისტე არის სიტყვა, რომელიც აცნობიერებს თავის ძალაუფლებას იმის თაობაზე, რომ შეუძლია გასცეს თავისი სიცოცხლე თავისი არჩევანის მიხედვით იმ ადამიანთა გადასარჩენად, რომლებიც სატანის სიცრუისა და ინტრიგების მსხვერპლად იქცნენ...
ჩამოუტანა რა წუთისოფელს ზეცის უდიდესი საგანძურები, რომლებიც მარადცოცხალი ღმერთის შექმნილია და მის საკუთრებას წარმოადგენს, ქრისტეს შეუძლია ყველას მისცეს მარადიული სიცოცხლე. ყველას, ვინც რწმენით მიიღო იგი, როგორც თავისი პირადი მხსნელი, იესო  საუკუნო დიდებას მიანიჭებს.
ჩვენ უფლისგან მივიღეთ ასეთი მიწვევა: „გამოდით და გამოეყავით მათ... და ნუ შეეხებით უწმინდურს, და მე მიგიღებთ თქვენ. და ვიქნები თქვენი მამა, ხოლო თქვენ იქნებით ჩემი ძენი და ასულნი, ამბობს უფალი ყოვლისმპყრობელი“ (2კორ. 6:17,18). ამით ღმერთმა გამოაცხადა თავისი აღთქმა მორჩილებისა (წერილი 79, 10 მაისი, 1900 წელი, სულგრძელ ბიზნესმენს და მის ადვენტისტ ცოლს).  

11 მაისი
მიჰყევით უდიდეს მაგალითს
„მე ვარ გზა და ჭეშმარიტება და სიცოცხლე; ვერავინ მივა მამასთან, თუ არა ჩემს მიერ“ (იოან. 14:6).
როდესაც ქრისტე აღწერს თავის მისიას დედამიწაზე, იგი აცხადებს: „უფლის სულია ჩემზე, ვინაიდან მან მცხო გლახაკთა სახარებლად, მომავლინა გულშემუსვრილთა განსაკურნებლად, ტყვეთათვის თავისუფლების და ბრმათათვის თვალის ახელის გამოსაცხადებლად, ჩაგრულთა გასათავისუფლებლად, უფლის შეწყალების წლის გამოსაცხადებლად“ (ლუკ. 4:18,19).
ვართ კი ჩვენ ისე ახლოს უფალთან, რომ წარმოვადგინოთ მისი საქმეები და მივყვეთ მის მაგალითს? მისი საქმეები მისი მისიის მაჩვენებელია და კიდევ იმისა, რომ იგი ღმერთისგან მოდის. ყოველ მის სიტყვასა თუ მოქმედებაში ჩანდა ღრმა თანაგრძნობა, სიყვარული და წყალობა. ყველაზე ღარიბსა და მდაბალს არ ეშინოდა მასთან მიახლოება. იგი ყოველთვის ამჩნევდა პატარა ბავშვებს, ისინი კი მოხიბლული იყვნენ მისით.
ჩვენი მხსნელის სიტყვები იყო მტკიცე და ადვილად გასაგები. ჭეშმარიტების არცერთი სიტყვა მას არ დაუმცირებია, არამედ დამაჯერებელი მოშურნეობით ლაპარაკობდა სიმართლეს. და მისი ლაპარაკი მსმენელს იზიდავდა და იმედითა და გამბედაობით ავსებდა. ის იყო ზეცის მთავარი. მას არასოდეს უთქვამს სიტყვა, რომელიც უადგილო ტკივილს მიაყენებდა ადამიანის მგრძნობიარე სულს. ის მწუხარე სინანულით უყურებდა მათ, ვინც უარყოფდა და არასერიოზულად ღებულობდა მის სიტყვებს. და მან თქვა: „თქვენ კი არ გსურთ ჩემთან მოსვლა, რომ სიცოცხლე გქონდეთ“ (იოანე. 5:40).
ქრისტე არის გზა, ჭეშმარიტება და სიცოცხლე. იგი დედამიწაზე თავგანწირული ცხოვრებით ცხოვრობდა. ანუგეშებდა და ამხნევებდა ყველა მასთან მოსულს შვების მისაღებად, რადგან ყოველი მათგანი მეტად ძვირფასი იყო მის თვალში. მას ყოველთვის ჰქონდა ღვთიური ღირსება, თუმცა პატივისცემით ექცეოდა უფლის ოჯახის ყველა წევრს. იგი მოვიდა, რათა სათავეში ჩადგომოდა კაცობრიობას, რათა ყოველი მისი მორწმუნისათვის მიეცა ძალა, გამხდარიყვნენ ღმერთის შვილები. ესაა მაგალითი, რომელიც უნდა გავითავისოთ. ჩვენ რომ ამ მაგალითით გვეცხოვრა, მტერი ვერ მიიღებდა ისეთ დიდ ყურადღებასა და პატივს, რასაც ახლა ღებულობს მათგან, ვინც აცხადებს, რომ ქრისტეს მსახურია, მაგრამ სინამდვილეში სატანის ხრიკების მიმდევარია. ღმერთმა თავის ძე გამოგზავნა ამ წუთისოფელში იმისათვის, რომ ვინც მას ირწმუნებს, არ დაიღუპოს, არამედ ჰქონდეს მარადიული სიცოცხლე. მისმა მიმდევრებმა უნდა გამოამჟღავნონ სიმტკიცე, პატიოსნება, სამართლიანობა და ღირსება ყოველ მოქმედებაში.
მოდით, ვიშრომოთ უფლისათვის გულწრფელად, განახლებული სულით და შეცვლილი ხასიათით (ხელნაწერი 53, 11 მაისი, 1905 წელი „სამოცდაათგზის შვიდჯერ“).

12 მაისი
შეიმუშავე შრომის კარგი ჩვევები
„თუ გინახავს თავისი საქმის ოსტატი კაცი? ის მეფეთა წინაშე წარსდგება და არ დადგება ბოროტ ხალხთა წინაშე“ (იგავ. 22:29).
ჩემო ძვირფასო შვილო ედისონ! ვშიშობ, რომ შენ ყოველთვის ბრძნულად ვერ უძღვები შენს საქმიანობას. ზოგჯერ უფრო მეტს მუშაობ, ვიდრე საჭიროა, ზოგჯერ კი ძვირფასი საათები უმოქმედოდ ცდება, რაც შემდეგში უფრო მეტ ძალისხმევას მოითხოვს. ზომიერი, გულმოდგინე, სტაბილური მუშაობით ბევრად უფრო მეტს მიაღწევ, ვიდრე არათანაბარი ძალისხმევით...
შრომა ადამიანს მისმა შემოქმედმა დაავალა. და ეს დავალება მან ჩვენს პირველ წინაპრებს წმინდა ედემის ბაღში მისცა. შემდეგ კი, მისი დაცემის დღიდან, კაცს უნდა ემუშავა და პური თავისი ოფლით უნდა ეჭამა. ადამიანის სხეულის ყოველი ძვალი, სახის ყოველი ნაკვთი, კიდურების ყოველი კუნთი მოწმობს იმ ფაქტს, რომ იგი შექმნილია შრომისთვის და არა უსაქმურობისთვის...
ცხოვრებისეული მოვალეობის ერთგულად შესრულება, თანამდებობის მიუხედავად, მოითხოვს ყველა იმ ტალანტისა და უნარის ბრძნულად გამოყენებას, რომელიც ღმერთს შენთვის მოუცია. შენ მუდამ ჩქარობ, და ეს შენი ძალისხმევა ნაკლებ ნაყოფიერია. ეს უნაყოფო მცდელობები არ გაძლევს იმის საშუალებას, რომ სამუშაო დროზე დაამთავრო. როდესაც იმ დროს, რომელიც სამუშაოს შესრულებისთვის არის მოცემული, სათანადოდ არ იყენებ, საზოგადო იქნება ეს შრომა თუ რელიგიური, იშვიათად სრულდება საქმე კარგად. მრავალი ადამიანი თითქოსდა გულმოდგინედ შრომობს დღის ყოველი საათის გამოყენებით, მაგრამ ვერ ღებულობს საჭირო შედეგს თავისი ძალისხმევის საპასუხოდ...
ყურადღებით იყავი, რომ არ გაფლანგო დრო წვრილმანებზე, რადგან აღარ დაგრჩება იგი იმის გასაკეთებლად, რაც უფრო ღირებულია. ეკლესიასაც და წუთისოფელსაც სჭირდება მშვიდი, გაწონასწორებული ადამიანები. მხოლოდ სეზონური წარმატება საკმარისი არ არის. არამედ ზომიერება და გულმოდგინება არის საჭირო საქმის ბოლომდე მიყვანისათვის. როდესაც ერთ ცნობილ ადამიანს ჰკითხეს, თუ როგორ ასწრებდა იგი ასეთი დიდი საქმეების წარმატებით კეთებას, მან უპასუხა: „არასოდეს ვიწყებ სხვა საქმეს, სანამ დაწყებულს არ დავამთავრებ“. 
ჰენრი მარტინს, როგორც ადამიანს და როგორც მისიონერს, წესრიგი ჩვევად ჰქონდა ქცეული. და უნივერსიტეტში იგი ცნობილი იყო, როგორც ადამიანი, რომელიც არასოდეს კარგავდა დროს... რამდენ ახალგაზრდას შეეძლო გამხდარიყო სასარგებლო და ძლიერი ადამიანი, მაგრამ ვერ გახდა ასეთი იმის გამო, რომ სიყმაწვილის წლებში ვერ შეიძინეს ჩვევა მტკიცე გადაწყვეტილებების მიღებისა, რაც მთელი სიცოცხლის განმავლობაში თან ახლავს მათ ძალისხმევას. ახლაც და ძალიან ხშირადაც ისინი ივსებიან დიდი საქმეების კეთების ნაუცბათევი სურვილით, მაგრამ სამწუხაროდ, მათ დაუსრულებელს ტოვებენ. მოთმინება და ზომიერება შრომაში წარმატების საწინდარია.
ჩემო ძვირფასო შვილო, იყავი ზედმიწევნით პუნქტუალური ყველაფერში, რასაც ხელს მოკიდებ. მიენდე შენს მხსნელს ყველაფერში; სთხოვე მას სიბრძნე, გამბედაობა, ძალა მიზნების მიღწევაში და ყველაფერში, რაც გჭირდება. დაე, უფალმა დაგლოცოს და გაკურთხოს - ესაა დედაშენის ლოცვა (წერილი 3, 12 მაისი, 1877 წელი, 27 წლის ვაჟს, ედისონს).

13 მაისი
რჩევა მანდილოსნებს
"ქალი გადარჩება... შვილების შობით, თუ იდგება რწმენაში, სიყვარულში და სიწმინდეში კდემამოსილებით" (1ტიმ. 2:15).  
ჩვენ უნდა მივაღწიოთ უმაღლეს სტანდარტებს. მაგრამ ამას არ ვაკეთებთ იმ რწმენით, რომ ჩვენს წინსვლაში პროგრესის მიღწევა ჩვენი მოვალეობაა ან უპირატესობა. როგორ ხდება, რომ ღვთისგან ჩვენთვის ბოძებულ ნიჭებს ამქვეყნიური, დროებითი საქმეებისათვის ვიყენებთ და არა უფლის სამსახურში? განა მარადიულობით უფრო არ უნდა ვიყოთ დაინტერესებული, ვიდრე მიწიერი, დროებითი სურვილების დაკმაყოფილებით? 
ბევრჯერ გვსმენია საუბრები და სურვილები იმაზე, რომ ქმრები და ოჯახები ჭეშმარიტებას უნდა ეზიარონ. და ეს სწორია; ეს ჩვენი მუდმივი სურვილი უნდა იყოს. მაგრამ ჩვენ ყველანი ვასრულებთ კი ჩვენს მოვალეობას? ვაკეთებთ კი ყველაფერს  უფლის საქმის წინსვლისათვის? ნუ იქნებით სულიერი ჯუჯები. ჩვენ ყველას გვიყვარს ჩვილი ბავშვები და ვაკვირდებით, როგორ იზრდებიან ისინი. მაგრამ ამაზრზენი იქნება, თუ ჩვილებს ორი წლის შემდეგაც იგივე თვალით დავუწყებთ ყურებას. ასევე უნდა გაიზარდოს ქრისტიანიც. დაექვემდებარეთ ქრისტეს. არ გადაუხვიოთ. იგრძენით, რომ მისი იალქანი გმართავთ. გააძლიერეთ მარტოხელა დები ქრისტეში. ერიდეთ ფუჭსიტყვაობას და ფრთხილად იყავით.
ზეცა მზადაა ჩვენთვის უხვი კურთხევის მოსაცემად. ნუ იფიქრებთ მხოლოდ საკუთარ თავზე. ძალიან ბევრს ყველაფერი ეს საკუთარი თავისთვის და თავისი ოჯახისთვის უნდა. მათ არ სურთ გავიდნენ გარეთ სხვების დასახმარებლად და  მათთვის ამ კურთხევების გასაზიარებლად. ასეთ შემთხვევაში ღმერთი ვერ დალოცავს მათ. მისი სურვილია, ვიზრუნოთ სხვებზე და არა მხოლოდ საკუთარ თავზე. რადგან რასაც დავთესთ, იმასვე მოვიმკით. თუკი ეგოიზმს დავთესავთ, ეგოიზმს მოვიმკით. ეს კი იმას ნიშნავს, რომ თავადვე უკეთებ ამას საკუთარ თავს. მოდით, დავივიწყოთ საკუთარი მე და ველაპარაკოთ ხალხს ღმერთის წყალობებზე და კურთხევებზე.
დაე, ჩვენმა დებმა იცოდნენ, რომ თუკი მათ ქმრები არა ჰყავთ, ვისაც დაეყრდნობიან, მათ ჰყავთ უფალი, რომელსაც შეუძლიათ სრულად მიენდონ. ყოველ ჩვენს დას შეუძლია იყოს ცოცხალი მისიონერი და ღვთიური ნათელი გაუზიაროს ადამიანებს ყოველ შეხვედრაზე. განა არ უნდა ვუჩვენოთ ხალხს ჩვენი საქმეებით, რომ უფალმა სიბნელიდან გამოგვიხმო და თავისი საოცარი ნათელი დაგვანახა? თუ ეს უნდა ვატაროთ, როგორც მძიმე ტვირთი? ჩვენ უნდა ვილაპარაკოთ და ვილოცოთ მოკლედ და გასაგებად, და ნათელიც მოგვეცემა. ჩვენმა დებმა უნდა უჩვენონ ეკლესიას, რომ  ღმერთი მათშიც მუშაობს. პირველი, ვინც მკვდრეთით აღმდგარი ქრისტე იქადაგა, იყო ქალი - მარიამი... უფრო მეტი კურთხევა ექნებათ მათ, ვისაც მეტი გაჭირვება აქვთ, რადგან ქრისტეა ნამდვილი მშველელი გასაჭირის ჟამს. მაგრამ ჩვენ უნდა დავიცალოთ ეგოიზმისაგან; უკეთ უნდა გავიცნოთ ღვთის კრავი, რომელმაც წუთისოფელი ცოდვისაგან იხსნა, და ამგვარად უფრო და უფრო უნდა ვიზრდებოდეთ ქრისტეში და ვემსგავსებოდეთ მას, სანამ თავზე არ დაგვადგამენ მარადიულობის გვირგვინს (ხელნაწერი 2, 13 მაისი, 1884 წელი, „ელენ უაითის ქადაგება“). 

14 მაისი
არის უსაფრთხო ბილიკი
„რა ხანია, თქვენთან ვარ და ვერ მიცნობ, ფილიპე? ვინც მე მიხილა, მან მამაც იხილა. როგორღა ამბობ, მამა გვაჩვენეო?“ (იოან. 14:9).
წუთისოფელი უნდა გავაფრთხილოთ და ახლა ყველა ღონე უნდა ვიხმაროთ, რათა ჭეშმარიტება განდიდდეს... სამყაროს უდიდეს მასწავლებელს ხელში ჭეშმარიტების მთელი რუქა ეკავა. უბრალო ენით რომ ვთქვათ, მან ძალიან გასაგებად და მარტივად უჩვენა მოციქულებს ზეცისკენ მიმავალი გზა და ღვთიური ძალის უსასრულო საქმეები. საკითხი ღმერთის არსის შესახებ იყო საგანი, რომელიც მან თავისი სიბრძნით იდუმალებით შემოსა და შემოინახა, რადგან მისი არასწორი გაგება და განმარტებები რელიგიაში შემოიტანდა მეცნიერებას, რაც თავის მხრივ, ადამიანის ცოდვისაგან დაბინდულ გონებას უფრო მეტ დაბნეულობას შეჰმატებდა. ღმერთის არსისა და მისი პიროვნულობის შესახებ უფალმა იესომ თქვა: „რა ხანია თქვენთან ვარ და ვერ მიცნობ, ფილიპე? ვინც მე მიხილა, მან მამაც იხილა. როგორღა ამბობ, მამა გვაჩვენეო?“ (იოან. 14:9). იესო იყო თავისი მამის არსების ანაბეჭდი.
არ არსებობს უსაფრთხო გზა, გარდა მისი მცნებების მორჩილებით ცხოვრებისა. როდესაც ადამიანები საკუთარ თეორიებს მიჰყვებიან, რომლებიც ხშირად ძალზედ წარმტაცი და მიმზიდველი ჩანს, ისინი ქმნიან მახეებს, რომლებშიც ებმებიან სულები.  ნაცვლად იმისა, რომ ჩვენი ძალები თეორიებზე მსჯელობას მივუძღვნათ, ქრისტემ მოგცათ საქმე გასაკეთებლად: წადით მსოფლიოს ყველა კუთხეში და მოიმოწაფეთ ადამიანები ყველა ერიდან და ტომიდან და მონათლეთ ისინი მამისა, და ძისა და სულიწმიდის სახელით.
სანამ ეს მოწაფეები ამ ზღურბლს გადააბიჯებენ, მათში უნდა აღიბეჭდოს წმიდა სახელი, უნდა მოინათლონ სამი ზეციური პიროვნების სახელით. ადამიანის გონებაზე დიდ შთაბეჭდილებას ახდენს ეს ცერემონია, რაც ახალი, ქრისტიანული ცხოვრების დასაწყისია. ეს ძალიან ბევრს ნიშნავს. ადამიანის გადარჩენის საქმე - ეს არ არის უმნიშვნელო მოვლენა, არამედ იმდენად მნიშვნელოვანია, რომ ზეციურ მთავრობას მოუხმობენ, როდესაც ადამიანები ამ გზით გამოხატავენ თავის რწმენას. მარადიული ღმერთი - მამა, ძე და სულიწმიდა მონაწილეობს ამ მოქმედებაში, რამაც რწმენაში უნდა განამტკიცოს ადამიანი... ზეციური ძალები ადამიანის ძალებთან ერთიანდება, რათა ადამიანი ზეცის ძალისხმევით ქრისტეს ღვთიური ბუნების მოზიარე და მისი თანამშრომელი გახდეს.
ადამიანის შესაძლებლობები შესაძლოა გაიზარდოს ადამიანის ძალების ღვთიურთან შერწყმით. ზეციურ ძალებთან გაერთიანებით ადამიანის შესაძლებლობები იზრდება რწმენით, რომელიც მოქმედებს სიყვარულით, წმენდს და აკეთილშობილებს ადამიანს მთლიანად (ხელნაწერი 45, 14 მაისი, 1904 წელი, „რათა ყველა ერთი იყოს“).

15 მაისი
ერთიანობის საჭიროება
„და დიდება, რომელიც შენ მომეცი, მათ მივეცი, რათა ერთნი იყვნენ, როგორც ჩვენ ვართ ერთნი“ (იოან. 17:22).
ჩვენ უკიდურესად გვჭირდება ერთიანობა. ჩვენ ერთი სულიც კი არ გვყავს დასაკარგავი. უფალი ერთიანობისაკენ მოგვიწოდებს ბიბლიური ჭეშმარიტების მიხედვით. და ეს მოწოდება ყოველთვის უნდა ისმოდეს ჩვენს ოჯახებში და ეკლესიაში...
ქრისტემ თქვა: „როგორც მამამ მიბრძანა, ისე ვაკეთებ“ (იოან. 14:31). იგი მოვიდა ამ წუთისოფელში იმ მისიის შესასრულებლად, რომელიც მამამ დააკისრა. იგი მოვიდა, რათა ხიდი გაედო იმ უფსკრულზე, რომელიც ცოდვამ გააჩინა ღმერთსა და ადამიანს შორის. მას უნდა ეზრუნა შერიგებაზე და ადამიანისა და ღვთიური ბუნების გაერთიანებაზე. ქრისტე განწმენდს ყველას, ვინც მას ირწმუნებს. ღმერთმა მისცა ქრისტე წუთისოფელს, როგორც ძღვენი, რომლის მეშვეობითაც ყოველ მის მორწმუნეს მიეცა ძალა ბოროტზე გამარჯვებისა. მის მიერ „მოგვენიჭა უაღრესად დიდი და ძვირფასი აღთქმანი, რათა მათ მიერ გახდეთ ღვთიური ბუნების ზიარნი და ამ წუთისოფელში განერიდოთ გულისთქმით გამოწვეულ გახრწნილებას“ (2პეტრ. 1:4).
უდიდესი განდგომილება თავდაპირველად ღმერთის სიყვარულის უარყოფით დაიწყო, რაც ასე გასაგებად არის გადმოცემული ღვთის სიტყვაში. შემდეგ კი საჭირო იყო ნიადაგის მომზადება იმისათვის, რომ დაცემულ ადამიანს ეხილა ღვთის უსაზღვრო სიყვარული და შესაძლებლობა მისცემოდა დაებრუნებინა თავდაპირველი ერთგულება უზენაესის მიმართ. „რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე“ (იოან. 3:16). და კიდევ, მან თქვა: „ჩემს სულს ვდებ ცხვართათვის...“ (იოან. 10:15). „პური, რომელსაც გავცემ, ჩემი ხორცია, რომელსაც წუთისოფლის სიცოცხლისათვის გავცემ“ (იოან. 6:51). აი, ეს არის უფლის ყოვლისშემძლე ძალის სრული გამოვლინება ადამიანის გადარჩენისათვის. ღმერთი არის სიყვარული და სინათლე.
ზეცაში ომის შემდგომ სატანა და მისი მიმდევარნი გაძევებულ იქნენ თავიანთი საცხოვრისიდან. ჩვენ, მიწიერი არსებები, ამ დაცემულ ანგელოზთა ბოროტი, მზაკვრული ხრიკებისა და ცდუნებების ობიექტები ვართ. და ქრისტეს ძალის გარეშე მართლაც ბევრი გადავა ჭეშმარიტების გზიდან სატანური მზაკვრობის ზეგავლენით, რომლითაც სავსეა წუთისოფელი. ჩვენ უსაფრთხოდ მხოლოდ მაშინ ვიქნებით, როცა უზენაესის მკლავს დავეყრდნობით და არა ხორციელ, ადამიანის ძალას. ის, ვინც ღვთიური ბუნების მოზიარეა, არასოდეს ცდუნდება სატანის მიერ.
ყოველი ადამიანი გამოიცდება. უფლის ჭეშმარიტი მსახურნი დაიკავებენ ნდობის პოზიციებს, როგორც ქრისტეს ცხვართა დამცველები... ჩვენ ღმერთის საკუთრება ვართ. იესო ქრისტეში ჩვენ ვხედავთ ნიმუშს, თუ როგორები უნდა ვიყოთ. ყოველ ადამიანს უნდა ჰქონდეს ცოდნა იმისა, რომ ადამიანებს კი არ დაეყრდნონ, არამედ მხოლოდ ქრისტეს, რომელიც არის ჩვენი რწმენის ავტორიც და დამამთავრებელიც (წერილი 172, 15 მაისი, 1907 წელი, ფ. თ. მეიგანს, მედისონის ინსტიტუტების თანადამაარსებელს).

16 მაისი
განკურნება დანაშაულისა და დეპრესიისაგან
„რა გგონიათ თქვენ, კაცს რომ ასი ცხვარი ჰყავდეს და ერთ მათგანს გზა აებნეს, განა მთებში არ მიატოვებს ოთხმოცდაცხრამეტს და არ წავა გზააბნეულის მოსაძებნად? თუ მოხდება და იპოვის მას,  ჭეშმარიტად გეუბნებით თქვენ, უფრო მეტად გაიხარებს იმაზე, ვიდრე ოთხმოცდაცხრამეტზე, რომლებსაც გზა არ აბნევიათ“ (მათ. 18:12,13).
დიდი ინტერესით წავიკითხე თქვენი წერილი… უფლის სურვილია, რომ ერთი ადამიანიც კი არ დაიღუპოს. მისი წყალობა აუწყველად დიდია. და ის არ დატოვებს თავის გამოსყიდულ საკუთრებას, რომელიც თავისი სიცოცხლის ფასად იყიდა, სატანის ცდუნებების სათამაშო ობიექტად. მთელი ზეცა მიცემულია მათთვის, ვინც რწმენით ღებულობს ქრისტეს, როგორც პირად მხსნელს, მაგრამ იმაზე დიდ უპატივცემულობას ვერ გამოიჩენს ვინმე უფლის მიმართ, ვიდრე აცხადებდე, რომ გჯერა მისი სიმართლის, და იმავე დროს გაცვია გლოვის სამოსი, თითქოს ობოლი იყო...
უფალი ღმერთი არასოდეს მიატოვებს თავის დაჭრილ და ნაგვემ ცხვარს იმისათვის, რომ სატანამ თავისი ძალით ნაწილებად დაგლიჯოს იგი. პირიქით, ის ძალას და ძლიერებას აძლევს მათ, ვინც სუსტია. და იხსნის განსაცდელში მყოფთ და ცდუნებულთ მტრის ძალისაგან. უფალი იესო არასოდეს ივიწყებს მათ, ვინც მას მიენდო. და ყველა, ვინც თავს ღვთის შვილად აცხადებს, ქალი თუ კაცი, უნდა ენდოს მას. სხვაგვარი საქციელი კი მისი სიყვარულის უარყოფაა. როდესაც დეპრესიაში ვართ და სამგლოვიარო სამოსში ვეხვევით, ძალიან ცუდ წარმომადგენლობას ვუწევთ ჩვენს მხსნელს, რითაც ფაქტობრივად ვამბობთ, რომ ჩვენი ბატონი არის სასტიკი ტირანი. ეს კი სიცრუეა ჩვენი ძვირფასი მხსნელის მიმართ, რომელმაც საკუთარი სიცოცხლე გასწირა იმისათვის, რომ ყველას ერწმუნა, თუ რამდენად დიდი იყო მისი ინტერესი და სიყვარული ყოველი ცოდვილი ადამიანის მიმართ...
დიდ უსამართლობას სჩადიხართ ჩემი მხსნელის მიმართ, როდესაც სიბნელის ჩრდილში დადიხართ. არასოდეს არ უნდა იაროთ საკუთარი ხელით დანთებულ ცეცხლსა და ნაპერწკალში, რომელიც ემოციებსა და გრძნობებს ემორჩილება.
იესომ თქვა: „ჩემი მიმდევარი არასოდეს ივლის ბნელში, არამედ სიცოცხლის ნათელი ექნება“. მაგრამ თქვენ თუ სხვა წინამძღოლს მიჰყვები და არა ქრისტეს, რომელიც არის სინათლე, ჭეშმარიტება და სიცოცხლე, დატოვეთ იგი და მიჰყევით იესოს - წუთისოფლის ნათელს. განა უფალს სიამოვნებს, როცა აქეთ-იქით ირწევით, როგორც მოუსვენარი ზღვის ტალღა? არავითარ შემთხვევაში! მე გეუბნებით თქვენ, რომ მას სურს გიხილოთ ძლიერი, ჩამოყალიბებული, ფესვგადგმული და დაშენებული უწმინდეს რწმენაზე. თქვენ არ ეკუთვნით საკუთარ თავს; რადგან ნაყიდი ხართ ფასით, რომლის დათვლაც შეუძლებელია. ასე, რომ თქვენი მესაკუთრე ღმერთია, ყოვლისშემძლე უფალი. და თუ გსურთ იცოდეთ თქვენი ხსნის საფასური, შეხედეთ გოლგოთას ჯვარს. ეს თქვენი მერყეობა იმედსა და შიშს შორის გულს სტკენს ქრისტეს, რომელმაც თავისი სიყვარულის უტყუარი მოწმობა მოგცათ და რომელმაც თქვენ აგირჩიათ (წერილი 41, 16 მაისი, 1893 წელი, დ. ა.  ქორკჰამს, ახალი შოტლანდიის კონფერენციის კომიტეტის წევრს).

17 მაისი
ემზადები ზეცისათვის?
„რაც თვალს არ უნახავს, ყურს არ სმენია, კაცს გულში არ გაუვლია, ღმერთმა ის მოუმზადა თავის მოყვარულთ“ (1კორ. 2:9).
რა სამუშაო გველის წინ! უფრო მეტი რწმენა გვმართებს ქრისტესა და მამა ღმერთის მიმართ. და უნდა გვქონდეს კიდეც. სხვაგვარად ურწმუნოებს მიგვათვლიან. ჩვენს წინაშეა უდიდესი შესაძლებლობები და საქმეები. ჩვენ გვსურს რომ განგვწმინდოს სულიწმიდამ. ხელიდან ვერ გავუშვებთ იმ მიზანს, ღვთის უზენაეს მოწოდებას პატივისაკენ ქრისტე იესოში. ჭეშმარიტებით განწმენდა, რომელიც ადასტურებს სიმტკიცეს რწმენაში, ადამიანებს ღმერთის თანამშრომლებად აქცევს.
ყოველ ძალთა წყაროსთან ერთიანობაში, მოვალეობის შეუპოვარი შემსრულებელნი აფართოებენ რა ღმერთის სიყვარულის შემეცნებას ქრისტეში, ისინი ერთნი ხდებიან უფალში, სანამ მასში სრულყოფილებას არ მიაღწევენ.
დიდება, რომელიც გამარჯვებულთ ელის, ენით აუღწერელია. ქრისტე უფალი უდიდეს პატივსა და დიდებას მიაგებს თავის ერთგულთ. ისინი გაიზრდებიან, როგორც კედარი, და მათი ცოდნა ჭეშმარიტად გაიზრდება. და, ამ შემეცნების ყოველ საფეხურზე მათი მოლოდინი რეალობას გადააჭარბებს. „რაც თვალს არ უნახავს, ყურს არ სმენია, კაცს გულში არ გაუვლია, ღმერთმა ის მოუმზადა თავის მოყვარულთ“ (1კორ. 2:9). ჩვენი საქმე ახლა არის ის, რომ მოვემზადოთ იმ ადგილებისათვის, რომელიც ღმერთმა მოუმზადა მის მოყვარულთ და მის მცნებათა შემნახველთ... და უფალი იესო გაგვიხსნის გულსა და გონებას თავისი წმიდა სულის მისაღებად...
დრო ცოტა დარჩა. და ეს დარჩენილი დრო ისევ თქვენივე სიკეთისა და საუკუნო კეთილდღეობისათვის მაქსიმალურად გამოიყენეთ აქტიური ქრისტიანული მსახურებისათვის. გამოისყიდეთ დაკარგული დრო; ეძებეთ უპირველესად სასუფეველი ღვთისა და სიმართლე მისი, შემდეგ კი ეს გამოიყენეთ კარგი საქმეების კეთებაში და თქვენს სხვებზე გულისხმიერ და კეთილ ზეგავლენაში....
როგორი მომზადებული ხვდებით მომავალს, მარადიულ საცხოვრისს?... თქვენ გსურთ უფრო მაღალი და უფრო უკეთესი, ვიდრე ახლა გაქვთ. თქვენ შეგიძლიათ მოახდინოთ ზეგავლენა - შეგნებულად თუ შეუგნებლად - ადამიანთა სწორ მოქმედებებზე. ღმერთი უფრო უკეთესს იმსახურებს თქვენგან, როგორც მის მსახურთაგან, ვიდრე აქამდე აძლევდით. კარგად დაფიქრდით, ვისი დროშის ქვეშ დგახართ: მთავარ ემანუელის ნათელი დროშის თუ სიბნელის მთავრის შავი დროშის ქვეშ? თქვენ ვალდებული ხართ დაუბრუნოთ უფალს ის გავლენა და ფინანსები, რომლებიც ნასესხები გაქვთ მისგან მისი საქმის წინსვლისათვის და მისი სახელის განსადიდებლად.
უფალი გიხმობთ: „შვილო ჩემო, მომეცი შენი გული“ (წერილი 71,  17 მაისი, 1900 წელი, ჯონ უესელზს).

18 მაისი
ერიდეთ ფუჭ თეორიებს
„გაფრთხილდით, არავინ გაგიტაცოთ სიბრძნისმოყვარებითა და ფუჭი ცდუნებით, კაცთმიერი გადმოცემისა და ამ სოფლის წესისამებრ, და არა ქრისტესამებრ“ (კოლ. 2: 8).
დღეს, დედამიწის ისტორიის ამ ბოლო ჟამს, გამოცხადების წიგნი სპეციალური შესწავლის საგანი უნდა გახდეს. რატომ? რადგან მასში აღწერილია მოვლენები, რომელთაც ჩვენ პირისპირ უნდა შევხვდეთ. და უნდა ვიცოდეთ, რასთან გვექნება საქმე და როგორ უნდა მოვემზადოთ ამისათვის; რა ძალისხმევა გვჭირდება იმ გასაჭირის ჟამს იმისათვის, რომ სატანის ხრიკებმა არ გვაცდუნოს. ჩვენ კარგად ვიცით, რომ უკანასკნელი უდიდესი კონფლიქტი იქნება სატანის გადამწყვეტი ძალისხმევა მისი მიზნების დასრულებისათვის. ის გამოჩნდება არა როგორც მხოლოდ მბრდღვინავი ლომი, არამედ - როგორც მაცდური, რომელიც ცოდვას სინათლის ლამაზ სამოსელში გაჰხვევს, რათა რაც შეიძლება მეტი ადამიანი გააბას თავისი სიცრუის ქსელში.
უფლის სურვილია, ვიცოდეთ, თუ რაოდენ მნიშვნელოვანია ამ ბოლო დღეებში მტკიცედ ვიდგეთ მარადიული სიმართლის საძირკველზე. ვინც ფიქრობს, რომ ეკლესია, როგორც მთელი სხეული, გამარჯვებული იქნება, ძალიან ცდება. ეკლესია ბევრ წარმატებას მიაღწევს, მაგრამ ის აგრეთვე გააფთრებულ კონფლიქტში ჩაებმება ბოროტებასთან ბრძოლაში, რათა მტკიცედ დამკვიდრდეს საუკუნო სიმართლის საძირკველზე. და ყოველმა ჩვენგანმა უნდა მიიღოს გადაწყვეტილება, ეკლესიასთან ერთად იდგეს ამ საძირკველზე.
ბევრია დღეს ისეთი, ვინც გამოცხადების წიგნს დაბეჭდილ წიგნს უწოდებს. მართალია, იგი საიდუმლოს წარმოადგენს, მაგრამ ეს გაცხადებული საიდუმლოა. ჩვენ უნდა გვესმოდეს, რას გვეუბნება ეს წიგნი იმ სცენების შესახებ, რომელთაც დედამიწის ისტორიის უკანასკნელ დღეებში ექნება ადგილი. მტერი ყველა ღონეს იხმარს იმისათვის, რომ თავის მაცდური ჩანაფიქრი განახორციელოს. განა არ აკლიათ სიბრძნე და გონიერება მათ, ვისაც არ აინტერესებს იმისი ცოდნა, თუ რა უნდა მოხდეს მალე დედამიწაზე?..
გამოცხადებაში, რომელმაც ჩემ თვალწინ გაიარა, დავინახე, რომ რაღაც საქმეები კეთდებოდა სამედიცინო მისიონერების მიერ.  ჩვენი ღვთისმსახური ძმები უყურებდნენ იმას, რაც გაკეთებული იყო, მაგრამ მისი არსი არ ესმოდათ. ჩვენი რწმენის საძირკველი, რომელიც უამრავი ლოცვებითა და წერილების ღრმა ძიების შედეგად ჩამოყალიბდა, ძალას კარგავდა და საყრდენი ნელ-ნელა ეცლებოდა. ჩვენი რწმენა არაფერზე იყო დაფუძნებული, აღარ იყო აღარც დოქტრინა საწმიდრის შესახებ... აღარც დოქტრინა გამოსყიდვის შესახებ...
როგორ ფიქრობთ, განა არაფერი მაქვს სათქმელი, როცა ვუყურებ, თუ როგორ ირყევა ჩვენი რწმენის საყრდენი? ცრუ თეორიები ისე ჩუმად შემოდის სწავლებებში, რომ ჩვენ ვერც მივხვდებით, სანამ სულიერად არ ჩავწვდებით ამას (ხელნაწერი 46, 18 მაისი, 1904 წელი, „ჩვენი რწმენის საფუძვლები“ საუბარი ბერიენ სფრინგში, მიჩიგანში).

19 მაისი
ერთნი ქრისტეში
„მე მათში და შენ ჩემში, რათა სრულყოფილნი იყვნენ ერთში და რათა იცოდეს წუთისოფელმა, რომ შენ მომავლინე და ისე შეიყვარე ისინი, როგორც მე შემიყვარე“ (იოან. 17:23).
მოდით, ცნობილი გავხადოთ ის ფაქტი, რომ ჩვენი გამოსყიდვა უზრუნველყოფილია; ქრისტემ დატოვა ზეცა და მოვიდა ამ წუთისოფელში ჩვენი ცოდვებისაგან გამოსასყიდად. ამიტომ ნებისმიერი ადამიანი, მისული მასთან ცოცხალი რწმენით, შეძლებს მთელი უპირატესობით დადგეს ამ მყარ ნიადაგზე. როგორც კი უფლის მსახურნი იქადაგებენ ამის შესახებ, სატანა უახლოვდება მათ, ვინც თავისი დაბნელებული გონებით მეცნიერულ პრობლემებს აჟღერებს და ადამიანებს აცდუნებს, რომ მეცნიერება ღმერთზე მაღლა დააყენონ. მაგრამ ვის შეუძლია საკუთარი გამოკვლევებით იპოვოს უზენაესი? რა თქმა უნდა, ადამიანებს შეუძლიათ საკუთარი ახსნა-განმარტება ჰქონდეთ ღმერთის შესახებ, მაგრამ ვერცერთი ადამიანის გონება ვერ ჩასწვდება დიდი იაჰვეს არსს. ეს პრობლემა ჩვენი გადასაწყვეტი ვერ იქნება. ამიტომ უკეთესია, თუ მოკვდავი ადამიანი თავს დაანებებს განმარტებებს, თუ ვინ არის ღმერთი. და ნურც მის ბუნებაზე იმსჯელებს. აქ სიჩუმე უფრო კარგად მეტყველებს. ყოვლისმცოდნე ღმერთი ყოველგვარ დისკუსიებზე მაღლა დგას.
ქრისტე და მამა ერთნი არიან, მაგრამ ღმერთი და ქრისტე ორი სხვადასხვა პიროვნებაა. წაიკითხეთ ქრისტეს ლოცვა იოანეს მეჩვიდმეტე თავში, რომელშიც იესო გასაგებად ამბობს ამის შესახებ. როგორი მოშურნეობით ლოცულობდა ჩვენი მხსნელი, რომ მისი მოციქულები ერთნი ყოფილიყვნენ მასში ისევე, როგორც ის და მამა ერთნი არიან. მაგრამ ერთიანობა, რომელიც ქრისტესა და მის მიმდევრებს შორის უნდა არსებობდეს, არ არღვევს ერთის ან მეორის პიროვნულობას. მორწმუნენი ერთნი უნდა იყვნენ ქრისტეში ისევე, როგორც ქრისტე და მამა ერთნი არიან. ამ ერთიანობით ისინი უცხადებენ წუთისოფელს, რომ ღმერთმა გამოაგზავნა თავისი ძე ცოდვილთა გადასარჩენად. ქრისტესა და მის მორწმუნეთა ერთიანობა არის უდიდესი ჭეშმარიტი მტკიცებულება იმისა, რომ ღმერთმა მართლაც გამოგზავნა თავისი ძე დედამიწაზე ცოდვილთა სახსნელად. მაგრამ მსუბუქ და სუსტ რელიგიას დაბნეულობა და გაუცხოება შეაქვს წუთისოფელში.
ჩემო ძმებო და დებო, იდექით ამაღლებულ საძირკველზე და შეეცადეთ იყოთ ერთნი ქრისტეში. ჩვენი მხსნელის გული მის მიმდევრებთანაა, რათა მან სრულყოფილად აღასრულოს მამის ნება და მიზანი. ისინი ერთნი უნდა იყვნენ, მიუხედავად იმისა, რომ დედამიწის ყველა კუთხეში არიან გაბნეულები. მაგრამ ღმერთი ვერ გააერთიანებს მათ მანამ, სანამ ისინი საკუთარ გზებს არ დათმობენ და ქრისტეს გზას არ დაადგებიან.
ვიცით რა ყოველივე, როგორ იტანჯა ქრისტე ჩვენთვის, განა უკმაყოფილება უნდა გამოვთქვათ, როდესაც მოგვიწოდებენ, ავიტანოთ ტანჯვა და უარვყოთ საკუთარი მე? განა ღმერთს არ შერცხვება ჩვენს გამო? მოდით, გავიხაროთ იმით, რომ უპირატესობა მოგვეცა ქრისტეს ტანჯვებში მონაწილეობისა, რადგან მხოლოდ ამის შედეგად გავხდებით მისი დიდების მოზიარენი... მოდით, ვიცხოვროთ ისეთი ცხოვრებით, რომელიც ცოდვილთ ქრისტესთან მიიყვანს. იესო ზეცაში ავიდა ადამიანის ბუნებით და ყველა ადამიანს შეუძლია განაცხადოს, რომ იესო მათი წარმომადგენელია. ჩვენ შეგვიძლია ვიყოთ მასში სრულყოფილნი (ხელნაწერი 58, 19 მაისი, 1905 წელი, „სამუშაო ვაშინგტონში“ სიტყვით გამოსვლა).

20 მაისი
მათივე ნაყოფით
„მათი ნაყოფით იცნობთ მათ. განა ეკლიდან ყურძენს კრეფენ ან კუროსთავიდან ლეღვს? ასეა, ყოველი კარგი ხე ნაყოფსაც კარგს იძლევა, ხოლო ცუდი ხე ნაყოფსაც ცუდს იძლევა“ (მათ. 7:16,17).
მარადიული გამოსყიდვა არასოდეს ჩანდა ესოდენ ფასეული, როგორც დღეს. და მეც არასოდეს მიგრძვნია ასე ღრმად ყოველ ეტაპზე გამარჯვების საჭიროება, როგორც ახლა. ჩვენს ხასიათში არ უნდა დარჩეს არანაირი ნაკლი. ყოველი ლაქა, სიცრუე  და უსამართლობა უნდა აღმოიფხვრას კრავის სისხლის მეშვეობით. ყოველი ჩვენი ხასიათის თვისება გაქრება, როგორც კი ღვთის მადლის გარდამქმნელი ძალისათვის ჩვენი გულები გაიხსნება. სულიწმიდის ნაყოფი ჩვენში - მოთმინება, სიკეთე, თავგანწირვა - მოწმობს, რომ ქრისტეს მოწაფეები ვართ.
ხის ნაყოფი მოწმობს იმაზე, კარგია ეს ხე თუ ცუდი. კარგ ხეს არ შეუძლია ცუდი ნაყოფის მოცემა და არც ცუდ ხეს შეუძლია კარგი ნაყოფის მოსხმა. მათი ნაყოფით შეიცნობიან ისინი. მოდით, ისე ვილაპარაკოთ და ისე ვიშრომოთ, რომ სიმართლის ნაყოფი გამოვისხათ და რომ ჩვენში მყოფი ნათელი ჩვენს კარგ საქმეებში გაბრწყინდეს. პროფესია არაფერია. მხოლოდ ღვთისმოსაური ცხოვრება არის უფლისთვის მოსაწონი...
მე გადაწყვეტილი მაქვს საკუთარ თავზე გამარჯვების მოპოვება. აგრეთვე ის, რომ ჩემი სიცოცხლე ქრისტესთან ერთად დაიფაროს ღმერთში. მე მივეახლები მადლის ტახტს ძალისა და სინათლისათვის, რათა ჩემგან სხვა ადამიანებმა აირეკლონ ის და ისინიც გადარჩნენ...
ჩვენს საუკუნეში ყველაზე დიდი სურვილია, ჰქონდეთ რაც შეიძლება მეტი ძალაუფლება ამ დედამიწაზე. მე კი მინდა მქონდეს უფრო მეტი მადლი, მეტი სიყვარული, უფრო ღრმა და აქტიური ცხოვრების გამოცდილება. უფალში მყოფ ქრისტიანს აუცილებლად ექნება დიდი ძალა სულიწმიდის გადმოსვლის დროს. ცოცხალი რწმენა გახსნის ზეცის საგანძურს და მოგვცემს ძალას, მოთმინებასა და სიყვარულს, რაც ასე აუცილებელია ქრისტიანი მებრძოლისათვის. 
ჩემო მეუღლევ, მოდი, არ გავუშვათ ხელიდან მარადიული ჯილდო. ჩვენ დიდი ტანჯვა გამოვიარეთ ამ ბრძოლის ველზე იმისათვის, რომ ახლა ვერცერთმა მტერმა ვერ დაგვამარცხოს. ჩვენ სრული გამარჯვება უნდა მოვიპოვოთ.
ჩვენ გვინდა, რომ ამ უკანასკნელ დღეებში წარმატებული ვიყოთ. და ეს ასეც მოხდება. ღმერთი გააკეთებს ამას. თუკი ბევრს ვილოცებთ და მთელი გულით ვეცდებით ჩვენს ხელთ არსებული რესურსების გამოყენებას, ჩვენ არ დავმარცხდებით...
ჩვენ არ გვსურს ამქვეყნიური დიდება. ეს სულაც არ მადარდებს. მე მინდა გავიგონო უფლის ბაგიდან სიტყვები: „კარგად გიკეთებია“, რაც ლამაზი მელოდია იქნება ჩემს ყურთათვის. ამისათვის მინდა ვიშრომო. მინდა ვიყო მართალი, რადგან მიყვარს სიმართლე. მე მორჩილი ვიქნები ღმერთისა, რადაც არ უნდა დამიჯდეს, და მალე გვირგვინსაც მივიღებ (წერილი 28, 20 მაისი, 1880 წელი, პირადად ჯეიმს უაითს).

21 მაისი
ქრისტე შუამდგომლობს თქვენთვის
„ჩვენ გვყავს ისეთი მღვდელმთავარი, რომელიც დიდების ტახტის მარჯვნივ დაჯდა ზეცაში; საწმინდარისა და ჭეშმარიტი კარვის მსახური, რომელიც უფალმა ააშენა და არა ადამიანმა“ (ებრ. 8:1,2).
ხორციელ თვალს არ ძალუძს ქრისტეს სიმშვიდისა და სილამაზის დანახვა. მხოლოდ სულიწმიდის ნათელს, რომელიც აჩვენებს სულს მის ნამდვილ უმწეო და უიმედო მდგომარეობას წუთისოფლის ცოდვების მტვირთველის მოწყალებისა და მიტევების გარეშე, შეუძლია მიანიჭოს ადამიანს უნარი, განჭვრიტოს ქრისტეს უსაზღვრო წყალობა, მისი განუზომელი სიყვარული, სახიერება და დიდებულება. 
წუთისოფელში არასდროს არავინ მოსულა ასეთი მადლით, ასეთი უსაზღვრო თანაგრძნობითა და ენით გამოუთქმელი სიყვარულით, როგორც ჩვენი მხსნელი. და არც არავის მიუღია ასეთი მოპყრობა დაცემული ადამიანისაგან. „თქვენს თავს არ ეკუთვნით, ვინაიდან ფასით ხართ ნაყიდნი“ (იხ. 1კორ. 6:19,20). ჩვენ ქრისტესი ვართ შექმნის უფლებით, ჩვენ მისი ვართ გამოსყიდვით. ის არის ერთადერთი უცოდველი არსება მთელი დედამიწის ზურგზე, რომელმაც დაითმინა ტანჯვა, საშინელი დამცირება და უარყოფა ჩვენს გამო...
აქედან გამომდინარე, როგორ უნდა იქცეოდნენ მთელი ზეციური სამყაროს წინაშე ისინი, ვინც ახალი ქმნილებაა ქრისტეში და დახსნილნი არიან მისი დამსახურებით? განა შეჰფერით მათ უკმაყოფილების გამოთქმა? განა ერთმანეთს ბრალი უნდა დასდონ? განა უფრო მეტი მორჩილებისა და თავმდაბლობის სული არ უნდა გამოაჩინონ?  „ისწავლეთ ჩემგან“, თქვა უდიდესმა მასწავლებელმა, „ვინაიდან მე მშვიდი და თავმდაბალი ვარ, და ჰპოვებთ სულის სიმშვიდეს. ვინაიდან ჩემი უღელი ადვილია და ჩემი ტვირთი - მსუბუქი“ (მათ 11: 29,30). განა იგივე სული არ უნდა გამოვლინდეს ჩვენს ხასიათში? გვინდა კი ვატაროთ მისი უღელი და მისი ტვირთი?...
ნეტავ ყველას შეეძლოს ტახტის წინ მდგომი ქრისტეს დანახვა, რომელიც ელოდება მათ ლოცვებს, ელოდება, თუ როდის დაემორჩილებიან  მის ნებას, შეწყვეტენ ამბოხებას და დაბრუნდებიან ღმერთთან! მაშინ დიდი სინანულით შეევედრებიან მამას, მიუტევოს მათ დანაშაული ღვთის კანონის დარღვევის გამო, და ასევე აპატიოს მათ ის ცუდი ზეგავლენა, რაც მიზეზია იმისა, რომ ადამიანები პატივს არ სცემენ დიდი იაჰვეს მცნებებს. მტრის კავშირების არმია ზეიმობს, როდესაც ხედავს როგორ აყოვნებენ ადამიანები. კიდევ დიდხანს დარჩებიან ისინი ამ კანონის განკითხვის ქვეშ? თუ დადგებიან ქრისტეს გვერდით და უკვე საკუთარი გამოცდილებით და ცოდნით დაეხმარებიან ამ აჯანყებულ და ღალატით გაყიდულ ადამიანებს? ითანამშრომლებენ კი ახლა ისინი იესო ქრისტესთან, რომელიც უშუალოდ შუამდგომლობს ყოველ მათგანს მამის წინაშე? უფლის ანგელოზები აკავებენ გამანადგურებელ ძალებს, ვინაიდან ისინი უზომოდ არიან დაინტერესებული ამ ამბოხებული ძეების ბედით და სურთ დააბრუნონ ისინი უსაფრთხოებასა და სიმშვიდეში, რათა ისინი საბოლოოდ გამარჯვებულნი გამოვიდნენ, გადარჩნენ და იცხოვრონ საუკუნოდ უფლის ოჯახთან ერთად ზეცაში (ხელნაწერი 29, 21 მაისი, 1900 წელი, „ერთგული მსახურნი“).

22 მაისი
ღმერთი ბუნებაში
„რადგან უხილავი რამ მისგან წუთისოფლის დასაბამიდან ქმნილებათა ხილვით ნათლად შეიცნობა: მისი მარადიული ძალა  და ღვთაება. ასე, რომ მათ პატიება არა აქვთ“ (რომ. 1:20).
ვერ ვხედავ მიზეზს, თუ რატომ უნდა ვენდოთ ან განვადიდოთ განსწავლულთა და დიდკაცთა თვალსაზრისი. მხოლოდ უზენაეს ღმერთთან დაკავშირებულნი არიან ერთადერთნი, ვინც სათანადოდ იყენებენ თავიანთ ცოდნას ან ყოვლისმცოდნე შემოქმედის მიერ ბოძებულ ნიჭებს. არცერთ ადამიანს არ შეუძლია იყოს წარმატებული თავის ცოდნასა და ზეგავლენაში, თუ ის ღვთიურ სიბრძნესთან და ძალასთან არ არის დაკავშირებული.
ნამდვილი მოწმობა ცოცხალი ღმერთის შესახებ უბრალო თეორია როდია: ეს არის რწმენა, რომელიც ღმერთმა ჩვენს გულებში ჩაწერა და რომელიც ნათელყოფილია და განმარტებული მისივე სიტყვებით. ეს არის ცოცხალი ძალა მის შემოქმედებაში, რომლის დანახვაც მხოლოდ განწმენდილ თვალს შეუძლია. უფლისაგან გასხივოსნებული ძვირფასი რწმენა ჩვენს ხასიათს ძალასა და კეთილშობილებას მატებს. ბუნებრივი ძალები წმინდა მორჩილებით ვითარდება. ადამიანის ბუნების ყოველგვარ ფილოსოფიას, სადაც ღმერთი არ არის აღიარებული, როგორც ყველაფრის დასაბამი, მოაქვს დაბნეულობა და საბოლოო მარცხი. სიცოცხლე, რომლითაც ჩვენ უფლის ძისადმი რწმენით ვცხოვრობთ, ეს არის ტრიუმფების სერიები, რომლებსაც ყოველთვის როდი ხედავს და აცნობიერებს დაინტერესებული მხარეები, მაგრამ მათ აქვთ შედეგები, რომლებიც ვრცელდება შორეულ მომავალში, სადაც დავინახავთ და შევიცნობთ ისე, როგორც თავად ვართ შეცნობილი. 
ამა ქვეყნის ყველაზე დიდი ინტელექტუალები, რომელთა გონებაც ღვთის სიტყვით არ არის განათებული, უცხოვდებიან და იკარგებიან, როდესაც ცდილობენ გამოიკვლიონ მეცნიერებისა და გამოცხადების საკითხები. შემოქმედი და მისი საქმეები ამქვეყნიური შემეცნების მიღმა რჩება. და, ვინაიდან არ შეუძლიათ ახსნან უფლის გზები და საქმეები ბუნებრივი მიზეზებით, ადამიანები ასკვნიან, რომ ბიბლიური ისტორია სანდო არ არის. ზოგი იმდენად მონდომებულია გამორიცხოს ღმერთის უზენაესი ნება და ძალა სამყაროში დამკვიდრებულ წესრიგში, რომ ისინი უმნიშვნელოდ თვლიან მისი შემოქმედების გვირგვინს - ადამიანს. ფოლოსოფიური თეორიები და ვარაუდები გვარწმუნებს, რომ ადამიანი ევოლუციას განიცდიდა არა მხოლოდ ველური მდგომარეობიდან, არამედ ყველაზე დაბალი ფორმიდან. ისინი ანადგურებენ ადამიანის ღირსებას მხოლოდ იმიტომ, რომ არ სურთ ღმერთის სასწაულმოქმედი ძალის აღიარება.
უფალმა გაანათლა ადამიანის ინტელექტი და სინათლის უწყვეტი ნაკადები მისცა მსოფლიოს ხელოვნებისა და მეცნიერული აღმოჩენებით. მაგრამ ისინი, ვინც ყველაფერს ამას ადამიანის თვალით უყურებს, არასწორ დასკვნამდე მივლენ. ცთომილების ეკლები, სკეპტიციზმი და ურწმუნოება გახვეულია ფილოსოფიისა და მეცნიერების სამოსელში. ეს არის სატანის მახვილგონივრული გამოგონება, რათა ადამიანები დააშოროს ცოცხალ ღმერთს,  ჭეშმარიტებას და რელიგიას. იგი ბუნებას აყენებს ბუნების შემოქმედზე უფრო მაღლა (ხელნაწერი 4, გადაწერილია 22 მაისს, 1882 წელს, „ღმერთი ბუნებაში“).

23 მაისი
როგორ არის ჩემი სული?
"საყვარელო, ყველაზე მეტად ის მსურს, რომ კეთილად იარო და კარგად იყო ისევე, როგორც შენი სული“ (3იოან. 1:2).
უფალს სურს, რომ ყოველმა ჩვენგანმა თავისი ადგილი იპოვოს. და როდესაც ყველას თავისი ადგილი ექნება უფლისაგან მისთვის მიცემული სამუშაოს შესასრულებლად, მაშინ იქნება სრული ერთიანობა...
ჩვენ გასაგები ენით უნდა ვუთხრათ მსოფლიოს, რომ ღმერთმა გამოგზავნა თავისი ძე წუთისოფელში ცოდვილთა გადასარჩენად. როგორ უნდა გავაკეთოთ ეს? ერთიანობისათვის მთელი ძალისხმევის გამოყენებით. ყოველი ჩვენგანი უნდა გრძნობდეს, რომ სჭირდება საკუთარი შეცდომების აღიარება , და არა სხვების...
ჩვენ უნდა გავერთიანდეთ, როგორც ადამიანები, რომლებიც ვემორჩილებით ღმერთს. ჩვენ უდიდესი საფასურით ვართ ნაყიდნი. ჩვენ მხოლოდ ერთი მსაჯული გვყავს, კაცი იესო ქრისტე. ჩვენთვის არავის დაუვალებია ერთმანეთის ხასიათის შეფასება. მხოლოდ საკუთარი ხასიათი უნდა შევამოწმოთ საღვთო წერილებში მოცემული ჭეშმარიტების მიხედვით. უფალი შეგვაძლებინებს ამას და გონებასაც გაგვინათებს იმისათვის, თუ რა უნდა გავაკეთოთ საუკუნო სიცოცხლის მისაღებად...
ღმერთს უყვარს ადამიანები და სურს, რომ მშვიდობა ჰქონდეთ მასთან. მას სურს ადამიანები ისეთ ურთიერთობაში იყვნენ ერთმანეთთან, რომ სურვილი ჰქონდეთ ყოველგვარი მსხვერპლი გაიღონ თავიანთი ძმების სულთა გადასარჩენად. შეიძლება ისინი სწორ გზას არ ადგანან, მაგრამ უფლის სურვილია მთელი ძალით ვიშრომოთ მათ დასახმარებლად, რათა იგი განდიდდეს წუთისოფლის წინაშე. უფალი არ გვაძლევს აღთქმებს იმის გამო, რომ ჩვენი საქმეები ყოველთვის უნაკლოა, არამედ - რათა მის სახელს მიაგონ პატივი დ დიდება.
ნურავინ შეეცდება საკუთარი ცოდვები დამალოს სხვების შეცდომებზე მითითებით. უფალს ჩვენთვის ასეთი დავალება არ მოუცია. დაე, სხვებს თავი დავანებოთ და საკუთარი გულები დავიმდაბლოთ, რათა სხვებმა შეძლონ ღვთის შემეცნების ნათელის მიღება...
არიან ადამიანები, რომლებიც  თავს უამრავი პასუხისმგებლობით იტვირთავენ, რასაც უფალი არ ავალებს მათ. წლების განმავლობაში ეცხადებოდათ ეს ნათელი, მაგრამ ისინი უყურადღებოდ ტოვებდნენ მას. როგორ უნდა მოვიქცეთ? მივატოვოთ ეს ადამიანები, რომ საკუთარი არჩევანით საკუთარ თავზე აღებული ტვირთის ქვეშ ჩაიძირონ? არა, უნდა დავეხმაროთ ასეთი ძნელი მდგომარეობიდან გამოსვლაში. ეს ჩვენი მოვალეობაა, დავეხმაროთ ამ ტვირთმძიმე ადამიანებს, შევუმსუბუქოთ მდგომარეობა...
დაე, ყოველმა ადამიანმა ჰკითხოს საკუთარ თავს: როგორ არის ჩემი სული დღეს? და ყოველმა დაიმდაბლოს გული უფლის წინაშე (ხელნაწერი 56, 23 მაისი, 1904 წელი, დილის ქადაგება ბერიენ სფრინგში, მიჩიგანში).

24 მაისი
რა არის შენი ცეცხლის წყარო?
„თუმცა სარდეში გყავს რამდენიმე კაცი, რომელთაც არ წაუბილწავთ თავიანთი სამოსელნი. და ჩემთან ერთად ივლიან თეთრებში, ვინაიდან ღირსნი არიან“ (გამოცხ. 3:4).
სარდეში იყო რამდენიმე ადამიანი, რომლებიც მტკიცედ ინარჩუნებდნენ საკუთარ ღირსებას. მათი ერთადერთი იმედი იყო ღმერთთან სიახლოვე და მათში აღსრულდება წინასწარმეტყველება: „დავაფასებ კაცს ხალას ოქროზე მეტად და ადამიანს - ოფირის ზოდზე მეტად“ (ეს. 13:12).
ადრეულ ქრისტიანულ ეკლესიაში იყვნენ ადამიანები, რომლებიც ქრისტეს ჭეშმარიტი მოციქულები იყვნენ. ისინი ხშირად ხვდებოდნენ ერთმანეთს ლოცვებისათვის, რაც მათი ჩვეულება იყო. ისინი შრომობდნენ მხოლოდ იმ პრინციპების გასავრცელებლად, რომელთაც ზეციური ბეჭედი ესვა. ისინი თავდაპირველად ელაპარაკებოდნენ ღმერთს, რათა გაეგოთ, რომელი სული იყო თავად მათში; შემდეგ კი ძალიან დაკვირვებით და კრიტიკულად იკვლევდნენ ყოველ აზრს, მეთოდსა და პრინციპს იმ ნათელში, რომელიც სინათლის მზისგან მოდიოდა. მათ არ სურდათ უცხო ცეცხლის მიღება. ისინი ღვთიური საკურთხევლიდან იღებდნენ ცეცხლს. მათთვის ღვთით კურთხეული სამართლიანი პრინციპები წმინდა იყო. და, ცხოვრობდნენ რა ამ პრინციპებით, შორს იდგნენ ამქვეყნიური მანკიერებისაგან. 
ისინი უმზერდნენ ქრისტეს, სწავლობდნენ, რომელი სულით ხელმძღვანელობდა მათი უფალი, და მის კვალს მიჰყვებოდნენ. ისინი ასწავლიდნენ სხვებს ღვთის სიტყვის წმინდა პრინციპებს. ეს სიტყვა იყო მათი მრჩეველი, მათი ხელმძღვანელი და მათი ახლო მეგობარი. მათთვის საღვთო წერილები იყო უმაღლესი ავტორიტეტი. ყოველი კითხვისათვის პასუხის გასაცემად ისინი მხოლოდ ერთი პრინციპით ხელმძღვანელობდნენ: არა იმით: „რას ამბობს ადამიანი?“ არამედ, „რას ამბობს ღმერთი?“
ისინი, ვინც ქრისტეს სიყვარულით არიან გამსჭვალული, ერთგული დარჩებიან უფლის სიტყვისა და მისი საქმეებისა... ჭეშმარიტმა ქრისტიანმა იცის, რომ ის მუდამ დამოკიდებულია თავის შემოქმედზე. და მას არ რცხვენია აღიაროს ეს დამოკიდებულება. დანიელის მსგავსად, ის არ მიითვისებს ქება-დიდებას. არამედ, მთელს პატივს მიაგებს ღმერთს, რითაც წუთისოფლის შვილებსაც და თავის ძმებსაც უჩვენებს, რომ ის სრულად დამოკიდებულია უფალზე. და თავისი ცხოვრებიდან გამოდევნის ყოველივეს, რაც ღვთის წმიდა სულს დაამწუხრებს. დანიელის მსგავსად, ის ყოველ შესაძლებლობას გამოიყენებს მისი მიღწევების უფრო მეტად განვითარებისათვის. ის გამოიყენებს უფლისაგან ბოძებულ ყველა ნიჭს ღვთის სიტყვაში მოცემული წმინდა პრინციპების მიხედვით...
თუ ღმერთი ადამიანს მისცემს სიბრძნეს, მისი მოქმედების მიმართულება ყოველთვის ჰარმონიაში იქნება უფლის ნებასთან. და მის გვერდით მყოფნი ირწმუნებენ მის სიბრძნეს, რომლითაც ის დასახავს გეგმას ღმერთის საქმის წინსვლისათვის სულთა გადარჩენაში, რომელნიც დასაღუპავად არიან გამზადებულნი. პეტრე მოციქული ამბობს: „მადლი და მშვიდობა გიმრავლოთ ღვთისა და უფლის ჩვენის იესოს შემეცნებით. რაკი მისი ღვთიური ძალით მოგვენიჭა ყველაფერი საცხოვრებლად და საღვთისმოსაოდ, ვინც თავისი შემეცნების გზით მოგვიხმო თავისივე  დიდების და სათნოების მიმართ“ (2პეტრ. 1:2,3) (ხელნაწერი 66, 24 მაისი, 1898 წელი გენერალურ კონფერენციას და ჩვენს საგამომცემლო ინსტიტუტებს).

25 მაისი
უმზირეთ მას!
„იხილეთ, როგორი სიყვარული მოგვცა ჩვენ მამამ, რათა ღვთის შვილებად ვიწოდებოდეთ. წუთისოფელი იმიტომ არ გვიცნობს ჩვენ, რომ ვერ იცნო იგი“ (1იოან. 3:1).
„წუთისოფელი იმიტომ არ გვიცნობს ჩვენ, რომ ვერ იცნო იგი“. წუთისოფელს არ ესმის პრინციპები, რომლითაც ჩვენ ვმოქმედებთ. ჩვენ უნდა წარვდგეთ უფლის წინაშე სუფთა სინდისით. დიდებული პრივილეგიები მოგვეცა თითოეულ ჩვენგანს. უფალი არასოდეს გვიყენებს მოთხოვნებს, სანამ მისი შესრულების ძალით არ შეგვმოსავს. იგი არასოდეს ითხოვს ჩვენგან ერთი ნაბიჯის გადადგმასაც კი მის გარეშე. იგი მიგვიძღვის წინ, ჩვენ კი უკან მივყვებით. ამიტომ გზიდან გადახვევის საფრთხე არ გვემუქრება. ამგვარად შეგვიძლია ჩვენი ხასიათის სრულყოფა, როგორც უფლის მადლის მსახურთ.
ჩვენ მოგვანდეს სახარების სიმართლე ამ დროისათვის. ეს არის დიდებული, საოცარი განძი, და ჩვენი უფლის სურვილია, მისი სინათლით აგვეხილოს თვალები და აძგერდეს ჩვენი გულები. მისი სურვილია ვიყოთ მომზადებულნი და ძლიერნი იმ ძალით, რომელსაც ის მოგვცემს, თუკი ნამდვილად ვირწმუნებთ მას. მას სურს, რომ ჩვენ ყველას გვქონდეს სრულყოფილი ხასიათი მისი ხასიათის მსგავსად. ამის უარმყოფელი ქრისტიანი ჩრდილს აყენებს უფალს და უპატივცემულობას გამოხატავს მის მიმართ. მათ, ვისაც დაწერილი სიტყვის შეცნობის შესაძლებლობა აქვთ, არ ეპატიებათ, თუ ამ სიტყვით არ იცხოვრებენ და თავიანთ გულებს ცოდვისაგან არ გაწმენდენ. ჩვენ განსჯილნი ვიქნებით უკანასკნელ დიად დღეს იმ სინათლის მიხედვით, რომელიც უზენაესის ტახტიდან ანათებს ჩვენს სავალ ბილიკებს...
ამ სინათლის მიღება, რომელიც ქრისტეს სახარების სიწმინდით ჩვენს ბილიკებს ანათებს, უდიდესი პასუხისმგებლობაა. ჩვენ ფეხდაფეხ უნდა მივყვეთ მას, როგორც ჩვენს წინამძღოლს. და ის ერთი ნაბიჯითაც კი არ გადაგვაცდენს სწორ გზას.
ღმერთმა წუთისოფელს მისცა ქრისტე, რათა გვიხსნას მარადიული სიკვდილისაგან. უმზირეთ მას, უმზირეთ მას! თვალი არ მოაშოროთ, სანამ არ აირეკლავთ მის ხატებას. არ ერწმუნოთ არცერთი ადამიანის სიტყვას, სანამ არ დაინახავთ, რომ ეს ადამიანი შეესაბამება ღვთიურ ხატებას, რადგან როდესაც ასე იქცევით, თქვენ მხარს უჭერთ მას არასწორ ქმედებებში. თქვენ მხარს უჭერთ მას იმით, რომ ითხოვთ მისგან რჩევებს და მიჰყვებით მის დარიგებებს.
ჩვენ გვჭირდება მხოლოდ ერთი რამ: წმინდა ბიბლიის ეს სუფთა სიტყვა. ქრისტემ გვიბრძანა დავამსგავსოთ ჩვენი ცხოვრება მისას. ჩვენ უნდა ვიცოდეთ, თუ რას ნიშნავს ღმერთის მცნებების დაცვა სიმართლითა და ჭეშმარიტებით. ჩვენი გულები სავსე უნდა იყოს იგივე სიყვარულით, როგორიც იესო ქრისტეს ჰქონდა, რათა ის ჩვენს გარშემომყოფებს გავუცხადოთ. ჩვენ ყოველდღიურად უნდა ვძლიერდებოდეთ ქრისტესმიერი უსაზღვრო სიყვარულით და, დაე, ეს ბრწყინვალე ნათელი იხილოს ყველამ ჩვენს ირგვლივ (ხელნაწერი 66, 25 მაისი, 1905 წელი, „ოჯახური რელიგიის საჭიროებანი“, სიტყვით გამოსვლა).

26  მაისი
უფრო მეტი, ვიდრე წინასწარმეტყველი
„ადამის ძევ! ისრაელის სახლის დარაჯად დამიდგენიხარ. გაიგონებ სიტყვას ჩემი პირიდან  და ჩემი სახელით გააფრთხილებ მათ“ (ეზეკ. 3:17).
გუშინ ღამით, ხილვაში, ჩვენი ხალხის საკრებულოს წინაშე ვიდექი და ვუზიარებდი ჭეშმარიტ მოწმობას დღევანდელი სიმართლისა და ჩვენი დღევანდელი მოვალეობის შესახებ. სიტყვის დამთავრების შემდეგ ბევრი შეგროვდა ჩემს გარშემო და კითხვები დამისვეს. მათ სურდათ უამრავი ახსნა-განმარტება სხვადასხვა საკითხზე. მე კი მათ ვუთხარი: „ნება მომეცით რიგრიგობით გაგცეთ პასუხი, რომ არ დამაბნიოთ“.
შემდეგ კი მე ასე მივმართე მათ: „წლების განმავლობაში უამრავი მტკიცებულება გქონდათ იმისა, რომ უფალმა სამუშაო მომცა და საქმეების შესრულება დამავალა. ამაზე დიდ მოწმობები არ არსებობს. ნუთუ თქვენ მოიშორებთ ამ მოწმობებს, როგორც ობობას ქსელს, ადამიანის ურწმუნოების გამო? ყველაზე მეტად გული მტკივა იმ ფაქტის გამო, რომ ბევრ თქვენგანს, ვინც ახლა ასე დაბნეულია და ცდუნებული, უამრავი მოწმობა და შესაძლებლობა ჰქონდა, დაფიქრებულიყო, ელოცა და შეეცნო, მაგრამ ვერ ამოიცნო მზაკვრობების ბუნება, რომლის გავლენითაც უარყოფენ ღმერთის გაფრთხილებებს, რომლებსაც შეუძლია მათ დაცვა ბოლო დღეების შეცდომებისაგან“.
ზოგის პრობლემა იყო ჩემი განცხადება იმის შესახებ, რომ მე არ ვარ წინასწარმეტყველი. და ისინი მეკითხებოდნენ, თუ რატომ ვთქვი ასე.
მე სხვაგვარად არაფრის თქმა არ შემიძლია, გარდა იმისა, რომ უფლის მაცნე ვარ, როგორც დამარიგეს... ადრეც ჩემი მოვალეობის შესრულებისას რამდენჯერმე მკითხეს: თქვენ წინასწარმეტყველი ხართ? და ყოველთვის ვპასუხობდი: „მე უფლის მაცნე ვარ“. ვიცი, რომ ბევრი წინასწარმეტყველს მიწოდებს, მაგრამ მე არასდროს არაფერი მითქვამს ამ ტიტულის შესახებ. ჩემმა მხსნელმა მე მისი მაცნე მიწოდა. „შენი მოვალეობაა“, - მითხრა მან, „გადასცე ჩემი სიტყვა. უცნაური რამეები მოხდება. მე კი შენ ბავშვობიდანვე აგირჩიე, რათა ჩემი სიტყვა გააგებინო მათ, ვინც შეცდომაშია; რომ ჩემი სიტყვა მიუტანო ურწმუნოებს, და რომ შენი კალმითა და სიტყვებით საღვთო წერილებიდან გააგებინო მათ, რომ ისინი შემცდარნი არიან. დაარწმუნე ისინი ჩემი სიტყვიდან. მე კი ჩემს სიტყვას ნათელს მოვფენ შენთვის... და, ჩემი სული და ძალა მუდამ შენთან იქნება...
ნუ შეგეშინდება ადამიანების, რადგან ჩემი ფარი დაგიცავს შენ. ეს შენ არა ხარ, ვინც ლაპარაკობს, ეს უფალია, გაფრთხილებებსა და საყვედურებს რომ უგზავნის ხალხს. არავითარ შემთხვევაში არ გადაუხვიო სიმართლის გზიდან. გაეცი სინათლე, რომელსაც მე მოგცემ. ჩემი სიტყვა ამ ბოლო დღეებისათვის უნდა დაიწეროს  და გამოიცეს წიგნებად. და ეს წიგნები უკვდავი მოწმობა იქნება მათთვის, ვისაც ერთ დროს უხაროდა ჩემს ნათელში ყოფნა, მაგრამ ბოროტის გავლენებმა აცდუნეს ისინი და მათაც მიატოვეს ჭეშმარიტების გზა“ (ხელნაწერი 63, 26 მაისი, 1906 წელი, „მაცნე“).

27  მაისი
წაიკითხეთ დანიელ წინასწარმეტყველის წიგნი
„მოჰმადლა ღმერთმა ამ ოთხ ყმაწვილს ცოდნა და გონიერება ყველა წიგნსა და სიბრძნეში. დანიელს კი ამას გარდა გაეგებოდა ყველა ხილვა და სიზმარი“ (დან. 1:17).
ღვთიური ნათელი, რომელიც დანიელმა პირდაპირ ღმერთისაგან მიიღო, განსაკუთრებით ამ უკანასკნელი დღეებისათვის იქნა მიცემული. ხილვა, რომელიც დანიელმა ულაისა და ტიგროსის, შინყარის დიდი მდინარეების, ნაპირებზე მდგარმა იხილა, დღეს ასრულების პროცესშია. და ყველაფერი, რაც ითქვა, მალე სრულად აღსრულდება.
წარმოიდგინეთ ებრაელი ერის მდგომარეობა იმ დროს, როცა დანიელს ეს წინასწარმეტყველება მიეცა. ისრაელიანები ტყვეობაში გაასახლეს, ტაძარი დაანგრიეს, ტაძარში მსახურება კი შეწყდა. მათი რელიგია კონცენტრირებული იყო მსხვერპლშეწირვის სისტემის ცერემონიებზე, რომელთა გარეგნული მხარე მეტად მნიშვნელოვანი იყო მათთვის მაშინ, როცა ჭეშმარიტი თაყვანისცემის სული დაკარგული ჰქონდათ. მათი მსახურება გადაგვარებული იყო წარმართული ტრადიციებითა და პრაქტიკით, და თავიანთ მსხვერპლშეწირვის რიტუალების ჩრდილის მიღმა ისინი ვერ ხედავდნენ მათ რეალურ მნიშვნელობას. ისინი ვერ ხედავდნენ მათში ქრისტეს - ჭეშმარიტ მსხვერპლს გაღებულს ადამიანთა ცოდვებისათვის. უფალმა ღმერთმა დაუშვა ამ ხალხის ტყვეობა და ტაძარში მსახურების შეწყვეტა იმისათვის, რომ მათი გარეგნული ცერემონიები მათთვის მუდმივ რელიგიად არ ქცეულიყო. პრინციპები და პრაქტიკა უნდა გათავისუფლებულიყო წარმართული რელიგიის ზეგავლენისგან, ხოლო რიტუალური მსახურება შეწყდა იმისათვის, რომ გული განახლებულიყო. გარეგნული დიდება მოშორებულ იქნა, რათა სულიერი გამოჩენილიყო.
ტყვეობაში მყოფი ხალხი მონანიებით დაუბრუნდა ღმერთს, და ისიც ეჩვენა მათ არა გარეგნული დიდებულებით, არამედ სიმართლის მზის კაშკაშა სხივების მათ გონებასა და გულებში შესვლით. როდესაც მათ შეჰღაღადეს უფალს თავმდაბლობითა და მწუხარებით, ხილვები მიეცათ მათ წინასწარმეტყველთ, თუ რა უნდა მომხდარიყო ბოლო დღეებში - ღვთის ხალხის დამპყრობელთაგან გათავისუფლება, გამომსყიდველის მოსვლა დედამიწაზე და მარადიული სამეფოს დამყარება...
დანიელს ჰყავდა მეგობრები, რომელთაც განსაკუთრებული სამუშაო უნდა შეესრულებინათ. და თუმცა დიდი პატივი ერგოთ მათ ამ საქმეებში, მაგრამ არასოდეს უცდიათ საკუთარი თავის განდიდება. მათ მიიღეს განათლება და დახელოვნდნენ როგორც საერო, ასევე რელიგიურ ცოდნაში; მათ შეისწავლეს მეცნიერება, მაგრამ ღმერთის მცნებები არ შეულახავთ. ისინი მეტად გაწონასწორებულნი იყვნენ, რადგან სულიწმიდის კონტროლს ემორჩილებოდნენ. ეს ახალგაზრდები უფალ ღმერთს მიაგებდნენ მთელ ხოტბასა და დიდებას მათ საერო, სამეცნიერო და რელიგიურ განათლებაში წარმატებებისათვის. მათი სწავლა-განათლება შემთხვევით არ მოსულა; ყველა ეს ცოდნა  მათ მიიღეს საკუთარი ძალების ერთგულად გამოყენებისათვის. ღმერთმაც მისცა მათ ამის უნარი და შემეცნება (წერილი 134, 27 მაისი, 1898 წელი, ჯ. ჰ. კელოგს).

28  მაისი
ჩვენ არაფერი შეგვიძლია ღმერთის გარეშე
„მე ვარ ნათელი ქვეყნისა; ვინც გამომყვება, არ ივლის ბნელში, არამედ ექნება სიცოცხლის ნათელი“ (იოან. 8:12).
არ არსებობს ერთი ადამიანიც კი, მრუდე გზით მავალი, რომ ქრისტემ არ შეიწყნაროს, არ მიიღოს და არ აკურთხოს, თუკი ის რწმენით მივა მასთან, აღიარებს თავის სისუსტესა და უმწეობას და ყველაფერს მიანდობს უფლის თანაგრძნობას და ძალას...
რა ნუგეშია ჩვენთვის, როდესაც ვიცით, თუ როგორ თანაუგრძნობს იესო უსუსურ და უმწეო ადამიანებს! ის თავად გამოიცადა ყველაფერში ჩვენს მსგავსად, ამიტომ გვეხმარება იგი სწორედ მაშინ და სწორედ ისე, როგორც ამის საჭიროება მოითხოვს, და თუკი მის ნაკვალევს ზუსტად გავყვებით, უეჭველად დაცული ვიქნებით. ჩვენ გვესმის მისი მოწოდება: „გამომყევით... მე ვარ ნათელი ქვეყნისა; ვინც გამომყვება, არ ივლის ბნელში... გასაჭირი გექნებათ წუთისოფელში, მაგრამ გამხნევდით: მე ვძლიე წუთისოფელს“ (მათ. 4:19. იოან. 8:12; 16:33).
ქრისტემ ჭეშმარიტად სძლია წუთისოფელს და, რა დიდია მისი სიყვარული ჩვენს მიმართ, როდესაც იგი გვიხმობს თავისთან ჩვენი სისუსტეებით, გასაჭირით, გულისტკივილებითა და დაბნეულობებით და გვარწმუნებს, რომ დაგვეხმარება. ის შემოიტანს სიჯანსაღესა და სინათლეს ჩვენს ცხოვრებაში. და თუკი ხელს მაგრად ჩავკიდებთ იესო ქრისტეს, იგი მტკიცედ დაგვაყენებს სალ ქვაზე, რომელიც საუკეთესო საძირკველია მათ შორის, რაც კი ოდესმე გვქონია. იგი უფრო გაგვაძლიერებს თავისი ძალით და იშრომებს ჩვენთან ერთად.
შემდეგ კი, როცა ვიგრძნობთ მისი მკურნალი ხელის შეხებას, უფრო ახლოს მივალთ მასთან ურთიერთობაში და ვიმუშავებთ ღმერთთან ერთად არა მხოლოდ შეცდომების გამოსასწორებლად, გატეხილი გულებისა და სულების აღსადგენად, არამედ მათთვის სიმამაცის, რწმენისა და ნდობის გასაზიარებლად. ეს არის უფლის მუშაკთა საქმე - დააბრუნონ იესოსთან ისინი, რომლებიც შორს არიან მისი სწორი სწავლებებიდან და ცოდვის რიფებსა და კლდეებზე დახეტიალობენ. უფალი კი გვპირდება, რომ ამ გულგატეხილ და იმედდაკარგულ ადამიანებს გამოაჯანსაღებს და სიცოცხლეს დაუბრუნებს. 
უფრო ძნელია ასწავლო ადამიანებს, რომელთაც ჰგონიათ, რომ ეს ყველაფერი იციან, ვიდრე მათ, ვინც თავის უძლურებასა და უცოდინრობას გრძნობს. მე გასაგებად ვამბობ, რომ შეცდომებითა და ცოდვებით დამძიმებულ ადამიანთა სულების გამრთელება და მათი აღდგენა მეტად ძნელი საქმეა. ზოგიერთ საყვარელ ცოდვას ღრმად აქვს ფესვები გადგმული ადამიანში და აკონტროლებს მას; და ეს იმიტომ, რომ ერთ ცუდ ჩვევასაც არ ვებრძვით ჩვენში ისე მტკიცედ, რომ დავამარცხოთ ის. და ოჰ, რა ძნელია ამოძირკვო სულში ღრმად გამჯდარი ეს წყლულები...
მე გევედრებით, ნუ აყოვნებთ, არამედ იყავით ღმერთის გონიერი თანამშრომელი და ყოველგვარი ძალისხმევით მოივაჭრეთ ჟამი. არაფერმა შეგაჩეროთ... უფალი მიიღებს თქვენს წმინდა საქმისადმი მიძღვნილ ძალისხმევას (წერილი 56, 28 მაისი, 1888 წელი, კერძო პრაქტიკოს ექიმს, რომელმაც დაკარგა თავისი სულიერება).

29  მაისი
შეიტანეთ სახლში ზეცის ნაწილი
„თუ უფალი არ ააშენებს სახლს, ამაოდ გაირჯებიან მისი მშენებლები; თუ უფალი არ დაიცავს ქალაქს, ამაოდ ფხიზლობს გუშაგი“ (ფსალმ. 126:1).
მართალია ჩვენ საუკუნეები გვაშორებს ძველი აღთქმის პერიოდს, მაგრამ უპირატესობა გვეძლევა შევისწავლოთ ძველი აღთქმა ახალ აღთქმასთან ერთად. ამიტომ ჩვენი რწმენა და მხნეობა საკმაოდ ძლიერი უნდა იყოს, ვხედავთ რა, როგორ სრულდება წინასწარმეტყველებანი ჩვენს თვალწინ. მაგრამ რამდენ ადამიანს არ სჯერა ეს! რამდენია ჩვენს შორის, ეგოიზმით და სიბოროტით რომ ეპყრობიან ერთმანეთს. რამდენი ქრისტიანი მსახურია, რომელიც კმაყოფილებას ვერ ღებულობს, თუ რაიმე კონფლიქტში არ ჩაება. რამდენი ოჯახი დანგრეულა იმის გამო, რომ მისი წევრები უსმენენ სატანის რჩევებს და მისით მოქმედებენ კიდეც.
ზეცაში ვერ გაიგონებთ არასასიამოვნო სიტყვებს. და არც ბოროტი ჩანაფიქრები არსებობს იქ. იქ ადგილი არა აქვს ეჭვს, შურს, სიძულვილსა და კონფლიქტებს. არამედ სრული ჰარმონიაა მთელს ზეციურ სამფლობელოებში გამეფებული.
სატანა კარგად იცნობს ზეცას და იცის, რა გავლენა აქვთ ანგელოზებს. მისი საქმეა, შეიტანოს ყოველ ოჯახში ეგოიზმის ბოროტი ელემენტები და სისასტიკე, და ამ გზით გაანადგუროს ოჯახური ბედნიერება, რადგან კარგად იცის, რომ სული, რომელიც ოჯახს განაგებს, ეკლესიაშიც შემოვა.
მამებსა და დედებს ვთხოვ, დაუკვირდნენ თავიანთ სიტყვებსა და მოქმედებებს. ქმარი პატივისცემით უნდა მოეპყრას ცოლს, თავისი შვილების დედას. და ცოლსაც უნდა უყვარდეს ქმარი და პატივისცემით მოექცეს მას. მაგრამ როგორ შეუძლია გააკეთოს ეს ქალმა, რომელსაც ქმარი ეპყრობა, როგორც მოსამსახურეს, მბრძანებლობს მასზე, დასცინის და ბრალს სდებს შვილების წინაშე? ასეთი მოქმედებებით იგი თავად იწვევს ქალში უპატივცემულობას და სიძულვილსაც კი.
დაე, უფალი ღმერთი დაეხმაროს ამ მამებსა და დედებს, გაუხსნან  სულის სარკმელნი ზეცას და ქრისტეს ნათელი შემოუშვან თავიანთ ოჯახებში. წინააღმდეგ შემთხვევაში ისინი გახვეული იქნებიან სიბნელესა და ბუნდოვან ნისლში, რაც ჭრილობას აყენებს სულიერებას.
მამებო და დედებო, შეიტანეთ სიტკბო, სინათლე და იმედი თქვენი შვილების ცხოვრებაში. თქვენი სიკეთე და სიყვარული სასწაულებს მოახდენს. არასოდეს დასაჯოთ ბავშვი გაბრაზების მომენტში. როცა ასე იქცევით, თქვენ იმ გაზრდილი ბავშვებივით მოქმედებთ, რომელთაც თავიანთი ბავშვობის უგუნურებანი არ მიუტოვებიათ. შეგიძლიათ კი უთხრათ თქვენს შვილებს: „როცა გავიზარდე, მივატოვე ბავშვური სიცელქეები“?
ჩემი რჩევაა, სანამ ბავშვის გამოსწორებას შეუდგებოდეთ, ელაპარაკეთ თქვენს ზეციერ მამას. და როცა გული მოგილბებათ და თანაგრძნობით აგევსებათ, შემდეგ დაელაპარაკეთ დამნაშავეს. და თუკი როზგის გამოყენების გარეშე მოგვარდება ყველაფერი, მით უკეთესი (ხელნაწერი 71, 29 მაისი, 1902 წელი, „სიტყვა მშობლებს“).

30 მაისი
ასაკოვან დას
„მოიქეც ჩემსკენ და შემიწყალე, უბოძე შენი სიმაგრე შენს მორჩილს და იხსენი ძე შენი მხევლისა“ (ფსალმ. 85:16).
ძვირფასო დაო მაკდერმონ... მეც შენსავით ვბერდები. შენი ასაკი ზუსტად არ მახსოვს. მე კი უკვე სამოცდათვრამეტს გადავცდი, მაგრამ ისევ შემიძლია დიდი სამუშაოს შესრულება ჩემი კალმით. მე მინდა დასვენება, მაგრამ უფალი მაჩერებს, რომ დიდი ტკივილი არ ვიგრძნო...
შესაძლოა, შენ და მე დიდი ხნის სიცოცხლე არა გვაქვს, მაგრამ ვინარჩუნებთ რწმენას და ღვთის კურთხევას მისი მცნებების მორჩილებაში. მე ვცდილობ ვაკეთო ის, რაც შემიძლია: ვწერო ის, რაც უნდა დავწერო. დიდი სურვილი მაქვს, გავაგრძელო მუშაობა და ჩემი მოწმობა ბოლომდე. მე სამოცდაცხრამეტი წლის გავხდები მომავალი წლის ოცდაექვს ნოემბერს და იქამდე ბევრსაც დავწერ.
თუმცა გონება უკვე გადამეღალა, მაგრამ ისევ ვხედავ, რამდენი საქმეა გასაკეთებელი. ჩვენი ბრძოლა მალე დამთავრდება, მაგრამ უფალი კეთილია და მოწყალე. და როცა ჩვენი ბრძოლა დამთავრდება, ჩვენ განვისვენებთ მშვიდად მკვდრეთით აღდგომის განთიადამდე. შემდეგ ბოლო საყვირი მოგვიხმობს, და ვიხილავთ ჩვენს მეფეს მთელი თავისი სილამაზითა და მიმზიდველობით. ჩემო ძვირფასო დაო, ჩვენ გვაქვს ეს ძვირფასი იმედი, რომელსაც გულით ვატარებთ და სრულად ვენდობით ღმერთს. უფლის სიმართლე მალე იზეიმებს  და გაიმარჯვებს...
უფალი შენთან იქნება. ის ხომ მუდამ გეხმარება და შენ უნდა იცოდე, რომ ის არასოდეს მიგატოვებს და არასოდეს დაგივიწყებს. მოუარე თავს და იცხოვრე ამ წუთისოფელში მოცემული დროის მიხედვით, სანამ მშვიდად არ განისვენებ გამარჯვებულის ჯილდოს იმედით. უბრალოდ დაისვენე ჭეშმარიტების რწმენით და არაფერზე იდარდო. შენ შეინარჩუნე რწმენა და შენთვის მომზადებულია სიცოცხლის გვირგვინი, რომელსაც ქრისტე, ჩვენი სამართლიანი მსაჯული, მოგცემს შენ, და არა მარტო შენ, არამედ ყველას, ვინც სიყვარულით დაელოდება მის გამოჩენას (იხ. 2ტიმ. 4:8).
უფალი დაგიფარავს და გაკურთხებს. ვიცი, რომ მთელი შენი იმედები ქრისტეშია, და შენ შეგიძლია დაისვენო მის სიყვარულში. უფლის ანგელოზები შენთან იქნებიან. შეგიძლია მშვიდად დაისვენო რწმენაში და მარად გახსოვდეს, რომ შენი სიცოცხლე „დაფარულია ქრისტესთან ღმერთში“.
დაე, უფალი იყოს შენი მარადიული კურთხევა, ჩემო საყვარელო, ასაკოვანო დაო. მეც სრულად ვარ დანდობილი უფალ იესოზე. ჩვენ გვაქვს იმედი, ვლოცულობთ და გვჯერა და ვენდობით მის სიცოცხლის სიტყვას. ჩვენი საყვარელი და მერი ქეილსი დასვენებულია ამქვეყნიური ტანჯვისაგან. ის იყო ერთგული და მართალი. და ჩვენ მას შევხვდებით ჩვენი უფლის ქალაქში. დიდი სიყვარულით, ელენ  უაითი (წერილი 168, 30 მაისი, 1906 წელი, მელინდა მაკდერმონს, ედისონ უაითის ცოლის, ემას დედას).

31 მაისი
ქრისტეს საქმეები და ჩვენი საქმეები
„წადით, მოიარეთ მთელი ქვეყანა და უქადაგეთ სახარება ყველა ქმნილებას, და ვინც იწამებს და მოინათლება, გადარჩება“ (მარკ. 16:15,16).
შეიძლება ვინმეს გაუკვირდეს, რომ ქრისტეს საქმეები არ იყო გავრცობილი წარმართთა ერებამდე, არამედ, ვიწრო წრით შემოიფარგლებოდა. მაგრამ ამ დროისათვის წარმართთა ტომები არ იყვნენ მზად ამისათვის. და მას რომ მთელი თავისი დრო წარმართთა სამყაროსთვის დაეთმო, შეუძლებელი იქნებოდა მისი მსახურება იუდეველთა ერისათვის...
ქრისტესთან ხშირად მოდიოდნენ სხვა ერების წარმომადგენელნი განკურნებისათვის ან სხვადასხვა თხოვნით თავიანთი ნათესავებისა და მეგობრებისათვის. ეს ადამიანები წარმოადგენდნენ იმ დიდ ოჯახებს, რომელნიც არ იცნობდნენ ღმერთს და მის სიმართლეს, მაგრამ მათი სული ითხოვდა იმას, რაც მათ არ ჰქონდათ. ყველა, ვინც ქრისტესთან მოდიოდა და მის რჩევებს ისმენდა, და ასევე მისი სიმართლის სიტყვას, ღრმა შთაბეჭდილებებით ივსებოდნენ. იმედის სიტყვით, რომლითაც ის ამ დაღლილ, უძღებ სულებს მიმართავდა და მასთან დახმარებისათვის მისულთა განკურნებით, ქრისტე იძლეოდა მაგალითს, რომელიც მთელი დედამიწის კიდით კიდემდე უნდა გავრცელებულიყო. რადგან ის ლაპარაკობდა და იღწვოდა მთელი კაცობრიობისათვის... თაობიდან თაობამდე გადასცემდნენ მისი მოწმეები ქრისტეს პრაქტიკულ მაგალითებს. ის ზეცად ამაღლდა, მაგრამ მისი საქმეები უფრო მეტი ძალით უნდა გაგრძელებულიყო, ვიდრე ადრე, რადგან ის და მისი მამა დაეხმარებოდნენ თავის ხალხს უფრო დიდი საქმეების კეთებაში, ვიდრე მათ იხილეს, როცა ქრისტე მათ შორის იყო.
უნდა ვიშრომოთ, სანამ დღეა, რადგა ღამე მოდის, როცა ვერავინ შეძლებს მუშაობას. ჩვენი სიცოცხლე წარმოდგენილია, როგორც დღე, და როცა ჩვენი სამუშაო მთავრდება, როცა მუშაკი წყვეტს თავის საქმიანობას, სამუშაო არ წყდება. სხვები აგრძელებენ მას. თუმცა უფლის მსახურნი კვდებიან, ქრისტეს საქმეები არ მთავრდება აქ, არამედ მიდის წინ, რადგან ყოველი მუშაკი აგრძელებს ღვთისმსახურებას ისე, როგორც ამას ქრისტე აკეთებდა.
ჩვენ ხშირად ვფიქრობთ, რომ ღმერთის საქმეები ისეთ დიდ სივრცეებს მოიცავს, რომ ჩვენ ამას ვერ შევწვდებით. და ეს დაბრკოლებად მოჩანს ჩვენთვის. მაგრამ გვახსოვდეს, რომ ქრისტეს სამუშაო მისი დედამიწაზე ყოფნისას ვიწრო წრით შემოიფარგლებოდა. და მაინც, დედამიწის ყველა კუთხეში უამრავ ხალხს ესმოდა ქრისტეს გაკვეთილების შესახებ. უფალი აძლევდა თავის სიტყვას გასავრცელებლად მათ, ვინც შემდგომში მისი მოწაფეები გახდებოდნენ.
ქრისტემ უჩვენა ჭეშმარიტი რელიგიის სრულყოფილი მაგალითი თავის მოციქულებსაც და მთელ მსოფლიოსაც. და როდესაც ადამიანები მიხვდებიან, რაოდენ დიდი მნიშვნელობა აქვს მოთმინების, თანაგრძნობისა და პატივისცემის გამოჩენას სხვების მიმართ, ახლობლები არიან ისინი თუ შორეულები, ქრისტეს დაინახავენ მის მიმდევრებში (ხელნაწერი 50, 31 მაისი, 1897 წელი, „ქრისტეს საქმე").

ივნისი
1 ივნისი
არასოდეს დათმოთ ქრისტიანული პრინციპები
„მივცემ ჩემს სახლში და ჩემს კედლებს შორის ადგილს და სახელს, ჩემს ვაჟებზე და ასულებზე უკეთესს; საუკუნო სახელს მივცემ, რომელიც არ წაიშლება“ (ეს. 56:5).
ღრმა თანაგრძნობას ვგრძნობ თქვენს მიმართ, რადგან ვიცი, რომ დიდად შემცდარი ხართ. მტერი ცდილობს, დაგასუსტოთ და უიმედოდ დაგტოვოთ. არანაკლებ თანავუგრძნობ თქვენს მეუღლესაც და ღრმად ვწუხვარ მის გამო. ჩვენი მხსნელი მისი მხსნელიც გახდება, თუკი ის მას მიიღებს. არასოდეს, არასოდეს არ უნდა იფიქროს ადამიანმა, რომ სადმე არსებობს უფრო მაღალი პატივი, ვიდრე ღმერთის შვილებად გახდომა.
ჩემო დაო, არასოდეს უსმინოთ ცდუნებას, რომელიც გაიძულებთ გადაუხვიოთ ქრისტიანული პრინციპებიდან იმისათვის, რომ ამ წუთისოფლის კრიტერიუმებს გაუტოლდეთ. იდექით მტკიცედ, იყავით ერთგული, რადგან ფასით ხართ ნაყიდი. თქვენი მოვალეობის შესრულება მაცხოვრის წინაშე გარანტიას არ იძლევა იმისა, რომ ადვილად სავალი ბილიკებით ივლით, რადგან თავად თქვენი გამომსყიდველი არასოდეს დადიოდა საკუთარი სიამოვნებისა და სურვილების გზით, და საკუთარი თავისთვის არასოდეს ცხოვრობდა. მას თავშესაფარიც კი არ გააჩნდა და მუდამ კრიტიკის ქვეშ იმყოფებოდა. მყარად და რწმენით იდექით იქ, სადაც უფალმა მიგიჩინათ ადგილი, რადგან თავად ღმერთი მოგცემთ ამისათვის ძალას. ეცადეთ, რომ არაფერი ჩადგეს თქვენს სულსა და ქრისტეს შორის...
ქრისტეს მხოლოდ უბრალო მიმართულებები კი არ მოუცია ჩვენთვის იმ ბილიკებისკენ, სადაც უნდა ვიაროთ, არამედ ის მოვიდა, რათა ჩვენი მასწავლებელი გამხდარიყო. მან უბრალოდ  კი არ გვითხრა, თუ როგორ უნდა ვიყოთ მორჩილნი, არამედ თავისი საკუთარი ცხოვრებით გვიჩვენა მაგალითი მორჩილებისა. ამგვარად, ის ჩვენი ნამდვილი შემწეა. იგი წინ მიგვიძღვის, ანგრევს ბარიერებს და გვეუბნება, გავყვეთ მის ნაკვალევს. ჩვენი კურთხეული მხსნელი გვიხმობს: „გამომყევით. მე წაგიძღვებით წინ. მე ვარ გზა, ჭეშმარიტება და სიცოცხლე. ვინც გამომყვება, არ ივლის ბნელში“ (მათ. 4:19; იოან. 8:12; 14:16). ქრისტე ცხოვრობდა, როგორც ჭეშმარიტად მორჩილი შვილი. მან განაცხადა: „მე დავიცავი მამის ჩემის მცნებანი“ (იოან. 15:10). განწმენდა - ეს არის მორჩილებაში ცხოვრება მთელი სიცოცხლის განმავლობაში. ჩვენ დიდი პატივი მოგვეცა ვიყოთ ქრისტეს თანამშრომლები. „იტვირთეთ ჩემი უღელი, - თქვა მან, და ისწავლეთ ჩემგან, ვინაიდან მშვიდი ვარ და გულით მდაბალი, და მოიპოვებთ სულის სიმშვიდეს“ (მათ. 11:29). მორჩილება, რომლის მაგალითიც თვით უფალმა იესომ დაგვიტოვა, არის სრულყოფილი და იდეალური...
ჩემო დაო, უფალს უყვარხართ და სურს, რომ სიცოცხლის გვირგვინი გქონდეთ. „მძლეველი თეთრ სამოსელში ივლის, და არ ამოვშლი მის სახელს სიცოცხლის წიგნიდან. და ვაღიარებ მის სახელს მამის ჩემისა და მის ანგელოზთა წინაშე“ (გამოცხ. 3:5). თეთრი სამოსელი, ეს ქრისტეს სიმართლეა, და ყველას, ვისაც ის აქვს, ღვთიური ბუნების მოზიარეა. „და დავაწერ მათ სახელს ჩემი ღმერთისას და სახელს ჩემი ღმერთის ქალაქის, ახალი იერუსალიმისას, რომელიც ზეციდან ჩამოდის ჩემი ღმერთისაგან, და ჩემს ახალ სახელს“ (მუხლი 12) (წერილი 48, 1 ივლისი, 1898 წელი, ერთ-ერთ ღვთისმორწმუნეს ავსტრალიაში).

2 ივნისი
ბუნების გაკვეთილების წიგნი
„ან სამოსლისთვის რაღად ზრუნავთ? შეხედეთ, როგორ იზრდებიან ველის შროშანნი: არც შრომობენ, არც ართავენ“ (მათ. 6:28).
თავად ქრისტეს ეკლესიის არსებობა დამოკიდებულია უფალზე. მხოლოდ მისი მეშვეობით შეუძლია მას იყოს დღეგრძელი და ძლიერი. ეკლესიის წევრები მუდმივად უნდა ცხოვრობდნენ ქვეყნიერების მხსნელთან ძალიან ახლო, სასიცოცხლო ურთიერთობაში. და კვალდაკვალ უნდა მიჰყვებოდნენ მის თავგანწირვისა და ერთგულების ნაბიჯებს. ისინი უნდა გადიოდნენ სიცოცხლის შარაგზებზე და ქვეყნის კიდემდე ადამიანების ქრისტესტან მისაყვანად და ყველა საშუალება უნდა გამოიყენონ, რათა წუთისოფელს მთელი თავისი ნამდვილი არსით დაანახონ ღვთის ჭეშმარიტება.
სიმართლე წარმოდგენილი უნდა იყოს სხვადასხვა გზით. საზოგადოების მაღალი ფენის ზოგიერთი წარმომადგენელი უკეთესად აღიქვამს ჭეშმარიტებას, თუ ამ ჭეშმარიტებას მათ მაგალითებისა და იგავების სახით მიაწვდით. როდესაც უფლის მუშაკნი გასაგებად განმარტავენ ჭეშმარიტებას ისე, რომ მსმენელმა ირწმუნოს, უფალიც იქვეა მათთან თავისი დაპირებისამებრ...
მთაზე წარმოთქმულ დიდებულ ქადაგებაში უდიდესი სიმართლის საჩვენებლად ქრისტემ მინდვრის შროშანების ბუნებრივი სილამაზე გამოიყენა. მისი ენა პატარა ბავშვის გონებისთვისაც კი გასაგები იყო.  უდიდესმა მოძღვარმა თავისი მსმენელნი ბუნებას დაუახლოვა, რათა მათ მოესმინათ ხმა, რომელიც ყოველ ქმნილებაში მეტყველებს; და როცა მათი გულები და გონება მზად იყო ჭეშმარიტების მიღებისათვის, იგი ეხმარებოდა მათ იმ სცენების სულიერ გაგებაში, რომლებიც მათ თვალწინ გადაშლილიყო. იგავები, რომელთა საშუალებითაც იესოს უყვარდა ჭეშმარიტების გაკვეთილების სწავლება, გვიჩვენებს, თუ რაოდენ გახსნილი იყო მისი სული ბუნების ზეგავლენისათვის, და როგორ სიამოვნებდა მას ყოველდღიური ყოფა-ცხოვრების მაგალითების სულიერი გაგებით გადმოცემა.
ჩიტები ჰაერში, ველის შროშანები, მთესველი და თესლი, მწყემსი და ცხვარი - ყოველივე ამის საშუალებით ქრისტე უკვდავ ჭეშმარიტებას ასწავლიდა. იგი იყენებდა მაგალითებს ცხოვრებიდან, მსმენელთათვის ნაცნობი გამოცდილებების ფაქტებიდან, - დამალული განძი, მარგალიტი, მეთევზის ბადე, დაკარგული დრაქმა, ძე შეცთომილი, კლდეზე ან ქვიშაზე აშენებული სახლი. მის გაკვეთილებში იყო ის, რაც ყოველ გონებასა და გულს დააინტერესებდა. ეს იყო მისი ყოველდღიური საქმიანობა; ამდაგვარად, ყოველდღიური მოვალეობების შესრულება არ იყო მოკლებული ამაღლებულ ფიქრებს, არამედ განიწმიდებოდა და ამაღლებული ხდებოდა სულიერებისა და უხილავის მუდმივი შეხსენებით. 
უფალი იესო ბუნების დიდებული წიგნის ჭეშმარიტ ფილოსოფიას გაუმჟღავნებს გონებას... ჩვენ გვჭირდება მუშაკნი, რომლებიც შეისწავლიან ღმერთის წიგნს მისი შემოქმედების შესახებ და ამით თავიანთ გონებრივ შემეცნებას გააფართოებენ. ანგელოზები თანამშრომლობენ ადამიანებთან, რომლებიც ქადაგებენ ჭეშმარიტებას ბუნების მოვლენებით. ეს მოვლენები ღმერთი კი არ არის, არამედ ღმერთის შემოქმედების ნიმუშებია (წერილი 223, 2 ივნისი, 1905 წელი, ჯ. ა. ბურდენს).

3 ივნისი
იყავით ძლიერნი
„გამაგრდი და განმტკიცდი, რადგან შენ დაუნაწილებ ამ ხალხს იმ ქვეყანას, რომლის მიცემაც ფიცით აღვუთქვი მათ მამებს“ (იესო 1:6).
აგერ უკვე თვეების განმავლობაში ძალიან მაწუხებს ის, რასაც ვხედავ: თუ როგორი დაბნეულნი არიან მგრძნობიარე ადამიანები, რომელთაც ღმერთი თავის საქმიანობაში იყენებს, სატანის წარმომადგენელთა მეცნიერული არგუმენტების გამო (საუბარი ეხება დოქტორ კელოგის პანთეისტურ იდეებს). არ ვიცოდი, რა გამეკეთებინა. და, როცა ამ საკითხს ვსწავლობდი გასული კვირის შაბათ საღამოს, მომეცა ხილვა. ამ ხილვაში სიტყვით გამოვდიოდი ხალხმრავალი კრების წინაშე, სადაც უამრავი კითხვა დამისვეს ჩემი სამუშაოს და ნაწერების შესახებ.
ამ დროს ზეციურმა ანგელოზმა მიკარნახა, არ დამეწყო კამათი იმ გამოთქმებისა და ეჭვების შესახებ, სატანა რომ თავს ახვევდა ადამიანთა გონებას, და ეს ტვირთი არ ამეღო საკუთარ თავზე. «დადექი, როგორც ღვთის მაცნე, რომელიმე ადგილას“, მითხრა მან, „იყავი ჩემი მოწმე და უთხარი ხალხს ის, რასაც მე გეტყვი. და თუ ისინი სულიწმიდას არ მიიღებენ და უარყოფენ, ყველა შენი სიტყვა უაზრო ზღაპარი იქნება. თავისუფლად იყავი. გადაეცი ის მოწმობანი, რომლებსაც უფალი იესო დაგავალებს, მხილების, შესწორების, სულის გამხნევებისა და ამაღლების საქმეში; ‘ასწავლეთ მათ ყოველივეს დაცვა, რაც მე გამცნეთ: და, აჰა, მე თქვენთან ვარ დღენიადაგ საუკუნის დასასრულამდე’».
როდესაც ხილვიდან გამოვედი, მთელი გულით, მხურვალედ ვლოცულობდი და გაჩერება არ შემეძლო. სულით გავძლიერდი, რადგან მოვისმინე სიტყვები: „მტკიცედ იდექი. ნუ დაიმძიმებ გონებას მსახურთა და მედიკოსთა მაცდუნებელი სიტყვებით. უთხარი მათ, მიიღონ ნათელი, რომელიც გამოცემულ ნაწერებში მიეცათ. სიმართლე ყოველთვის გაიმარჯვებს. პირდაპირ იარე. ნუ ეცდები გამოიყენო ვინმეს ურწმუნოება მის დასარწმუნებლად...
თუკი სულიწმიდის დამაჯერებელმა ძალამ და მოწმობებმა მთელი ნახევარი საუკუნის განმავლობაში ვერ დაარწმუნა ისინი და ეს მოწმობები არ მიიღეს, აღარაფერი მოიყვანს მათ გონს, რადგან სატანის ჯადოქრულმა სიცრუემ დაუმახინჯა მათ შემეცნების უნარი...
იარე წინ. გამხნევდი. თუკი ღვთის წმიდა სული ბოროტების სულმა შეცვალა მათ გონებაში და სულში, ყველა, ვინც ღმერთის საწინააღმდეგოდ მუშაობს, მიიღებს სამართლიან საზღაურს. ახლა დიდი სამუშაოებია გასაკეთებელი ადამიანთა დასარწმუნებლად. ჭეშმარიტების, რომელიც უკვე მოცემულია, შეცვლა შეუძლებელია. როგორც წმიდა წერილებშია ნათქვამი, ეკლესიებში გაჩნდებიან ეშმაკის მაცდუნებელი სულები და დოქტრინები, და ეს სიცრუის ზეგავლენა თანდათან გაიზრდება. მაგრამ თქვენ ბოლომდე შეინარჩუნეთ პირვანდელი რწმენა…
ბოლო დღეების გასაჭირი კარზეა მომდგარი. არ დაკარგოთ ძვირფასი დრო იმ ადამიანთა დარწმუნებაში, რომლებიც მზად არიან ღვთის ჭეშმარიტება სიცრუედ აქციონ (ხელნაწერი 61ა, 3 ივნისი, 1906 წელი, „უფლის სამართალი ქალაქებზე“).

4 ივნისი
ნათელი მოდის ბრწყინვალე სხივებით
„ამაზე იზრუნე და ამაზე იდექი, რათა ყველასათვის ცხადი იყოს შენი წარმატება“ (1ტიმ. 4:15). 
ჩვენ მოგვეცა სწავლება უფლისაგან გამოსყიდვის უდიდესი გეგმის შესახებ. ეს ჩვენთვის მუდმივი მადლიერების თემა უნდა იყოს. ღმერთის აღთქმები არასოდეს გაცუდდება, თუკი მუდმივ ლოცვებში ვიქნებით...
ჩვენმა ცოდნამ ხელი უნდა შეუწყოს სულიერ გათვითცნობიერებას. მაგრამ საღვთო წერილების ცოდნა პრაქტიკული უნდა იყოს. უფალს უხარია, როდესაც მათთან დაკავშირებულ ადამიანებს შეცნობილი აქვთ მისი ნება. მისმა მსახურებმა ყოველდღიურად უფრო მეტი ცოდნა უნდა შეიძინონ მის შესახებ. ყოველდღიურად უნდა იზრდებოდნენ ისინი მადლში და სულიერ შემეცნებაში და ძლიერდებოდნენ უფლის დიდებული ძალით. ისინი უნდა გაიზარდონ სულიერ სრულყოფილებამდე, რათა მათ თავის მხრივ უფლის ხალხი გააძლიერონ.
ღმერთი არ სთხოვს ცოდვილებს ჩადგნენ მის სამსახურში თავიანთი  ბუნებრივი ხასიათის თვისებებით, რათა წარუმატებლობა და მარცხი განიცადონ ზეციური სამყაროსა და მთელი მსოფლიოს წინაშე... უხეში, ბოროტი სული, რომელიც ბრალს სდებს და ადანაშაულებს, მტრის კვალს ტოვებს ყველაფერზე. მაგრამ მადლი უნდა მოსულიყო და მისი ძალა ყოველი გეგმისთვის უნდა მოეფინა. წუთისოფელმა უნდა დაინახოს სხვა, ადრინდელისაგან სრულიად განსხვავებული პრინციპები. ქრისტემ აღმართა ჯვარი. მაგრამ ის არავის მოუწოდებს გაამზადონ ჯვრები და მსგავსი მძიმე გამოცდები მისი ხალხისათვის. ის მხოლოდ წარუდგენს თავის მოთხოვნებს მათ და შემდეგ უხმობს თავისთან: „მოდით ჩემთან, ყოველნო მაშვრალნო და ტვირთმძიმენო, და მე მოგასვენებთ თქვენ. იტვირთეთ ჩემი უღელი და ისწავლეთ ჩემგან, ვინაიდან მე მშვიდი და თავმდაბალი ვარ, და ჰპოვებთ სულის სიმშვიდეს. ვინაიდან ჩემი უღელი ადვილია და ჩემი ტვირთი - მსუბუქი“ (მათ. 11:28-30). იტვირთეთ ჩემი უღელი და თქვენს ყოველდღიურ გამოცდილებაში, მორჩილების შემთხვევაში, ჰპოვებთ სიმშვიდეს.
ქრისტე უხმობს ყველას, მაგრამ მოსვლისას მათ უარი უნდა თქვან ცოდვებზე: ყველა ამორალური საქციელი და უგუნურებანი, ყოველგვარი სიამაყე და ამქვეყნიურობა დადებულ უნდა იქნას მისი ჯვრის ფერხთით. ამას მოითხოვს უფალი, რადგან უყვარს ისინი და სურს იხსნას, იხსნას არა მათ ცოდვებში, არამედ მათი ცოდვებისაგან. ამ ჭეშმარიტების მიმღებს სურვილი გაუჩნდება, რომ შეიცვალოს, და ნათელიც ბრწყინვალე სხივებში მივა მასთან.
ჭეშმარიტება უნდა ირწმუნო და პარაქტიკაში გამოიყენო, ვინაიდან ქრისტე ადასტურებს, რომ ის არის ცოცხალი ღმერთის სიტყვა. სინათლის კაშკაშა სხივები ზეცის კარიბჭეებიდან იმ სავალ ბილიკებს ანათებს, რომლითაც, უფლის მოთხოვნით, მისმა ხალხმა უნდა იაროს. როცა ცოდვილნი ღებულობენ ქრისტეს თავიანთ პირად მხსნელად, ისინი აცნობიერებენ უფლის საჩუქრის სიდიადეს, და დიდებისა და მადლიერების ნაკადები იწყებს დინებას ღვთის ტახტისაკენ.
სულთა განკურნება ცოდვებისაგან უნდა იყოს შედეგი ადამიანების მიმართ კეთილი დამოკიდებულებისა და ღმერთის განდიდებისა (ხელნაწერი 44, 4 ივნისი, 1901 წელი, „დარიგებები მორწმუნეთათვის“).

5 ივნისი
რატომ უშვებს ღმერთი შემაშფოთებელ განცდებს
„მშვიდი იყო მოაბი თავისი სიყმაწვილიდან, როგორც ღვინო ზის წყნარად თავის ლექზე და არ გადაღებულა ჭურჭლიდან ჭურჭელში; და არც გადასახლებაში წასულა. ამიტომ შერჩა მას თავისი გემო და მისი სურნელი არ შეცვლილა“ (იერ. 48:11).
მოაბმა არაფერი იცოდა შემაწუხებელი პროცესების შესახებ, და ხალხსაც დაკარგული ჰქონდა მორალური თუ სულიერი პროგრესი. „ამიტომ შერჩა მას გემო და მისი სურნელი არ შეცვლილა“ (იერ. 48:11).
ერთფეროვნული ცხოვრება არ არის სულიერი ზრდისათვის სახარბიელო ვითარება. ზოგს შეუძლია მიაღწიოს სულიერების უმაღლესს სტანდარტს ჩვეულებრივი დაწესებული ზღვრიდან გამოსვლით...
უფლის სურვილია, უფრო ახლო ურთიერთობა ჰქონდეს მის ხალხთან. ამიტომ ზოგჯერ იგი აშორებს მათ თავის მეგობრებსა და ნაცნობებს. როდესაც ღმერთი ელისეს ზეცაში გადასაყვანად ამზადებდა, ადგილიდან ადგილზე გადაჰყავდა იგი, რათა მას უკან მოეტოვებინა ის მეთოდები და ჩვეულებები, რომელთაც ადრე მისდევდა, რათა არ მორგებოდა თავის ლექს, რაც ხელს შეუშლიდა მას უმაღლესი მორალური სტანდარტისა და სულიერი სიმრთელის მიღებაში. უფლის გეგმა იყო, რომ ელისეს ზეგავლენა ყოფილიყო ის ძალა, რომელიც ადამიანებს უფრო სრულყოფილი გამოცდილებების მიღებაში დაეხმარებოდა.
დაე, მათ, ვინც არ მიეცათ ნება, დაისვენონ სიმშვიდეში, ვინც მუდმივ მოძრაობაშია და  კარვებს ერთ ღამეს ერთ ადგილას, მეორე ღამეს კი სხვა ადგილას შლიან, ახსოვდეთ, რომ ღმერთი წინ მიუძღვის, რითაც სრულყოფილი ხასიათის ჩამოყალიბებაში ეხმარება მათ. ყველა ცვლილებაში, რომელსაც უფალი ჩვენგან ითხოვს, ღმერთი უნდა ვაღიაროთ ჩვენს თანამგზავრად, წინამძღოლად, ჩვენს ციხე-სიმაგრედ და იმედად, ვისაც ვეყრდნობით. ჩვენ მუდმივად უნდა ვიმოძრაოთ, გავიზარდოთ ცოდნაში და ხალხი გამოგვყვება იმისათვის, რომ ღმერთი შეიცნონ. და მისი ხელმძღვანელობის ნათელი იქნება, როგორც განთიადის შუქი.
ღმერთს აქვს უამრავი გზა თავისი ხალხის გამოცდისა. იგი კვლავ და კვლავ ახდენს ცვლილებებს, რათა იხილოს, გააგრძელებენ თუ არა მისი მსახურნი მისი მცნებების დაცვას. როდესაც მისი წინასწარი ხედვით ის თვლის, რომ ცვლილებები აუცილებელია მათი ხასიათის ჩამოყალიბებისათვის, იგი ცვლის ცხოვრების მონოტონურ მიმდინარეობას. მისი მოთხოვნით ეს ცვლილებები უნდა მოხდეს, რათა მისი მუშაკნი უმოქმედო მდგომარეობაში არ დარჩნენ ჩვეულ წესებზე დამოკიდებულნი.
ჩვენ ვცხოვრობთ დროში, როცა გადამწყვეტი, წმინდა მოქმედებებია საჭირო. ყველაფერი, რაც ქრისტეს მიმდევრებმა უნდა გააკეთონ, ახლა უნდა გაკეთდეს, რადგან მტერი ყველა ძალ-ღონეს იხმარს, რომ ადამიანებმა სიმართლე არ მიიღონ... მაგრამ, მიუხედავად ამისა, ღმერთის საქმე წინ უნდა წავიდეს. ჩვენ ყველა წყალთან უნდა დავთესოთ, თუმცა ვიცით, რომ მრავალნი შეეცდებიან ღვთიური ჭეშმარიტების სინათლის ჩაქრობას (წერილი 59, 5 ივნისი, 1901 წელი, ა. გ. დანიელსს). 

6 ივნისი
ახლაა დრო: ადექი და გაბრწყინდი
„ჩემთვის სასიკეთოა ღმერთთან მიახლოება; უფალ ღმერთზე ვამყარებ იმედს, რათა ვილაპარაკო ყველა შენს საქმეზე“ (ფსალმ. 72:28).
თუკი მეშვიდე დღის ადვენტისტებისთვის ოდესმე ყოფილა დრო მათი მოქმედებისა და გაბრწყინებისა, ეს არის ახლა. არცერთმა ხმამ არ უნდა შეიკავოს თავი მესამე ანგელოზის უწყების გამოცხადებისაგან. ნურავინ დააბნელებს სინათლის წყაროდან გამოსულ ერთ სხივსაც კი ამ წუთისოფელში რეპუტაციის დაკარგვის შიშის გამო.
ამ უკანასკნელ დღეებში უფლის საქმეების კეთება დიდ მორალურ სიმამაცეს მოითხოვს, მაგრამ მოდით, ნუ გავყვებით ადამიანთა სიბრძნის სულს. ჩვენთვის ჭეშმარიტება უნდა იყოს ყველაზე მთავარი. ის, ვისაც ამ წუთისოფელში სახელის მოხვეჭა სურს, დაე, გაჰყვეს ამ წუთისოფელს. ბოლო ჟამის უდიდესი კონფლიქტი კარზეა მომდგარი, რომელშიც ყველა თავის მხარეს აირჩევს. მასში მთელი ქრისტიანული სამყარო იქნება ჩართული. დღიურად, საათობრივად უნდა ვიმოქმედოთ ღვთის სიტყვის პრინციპებით. ეგოიზმი სიმართლის, მადლისა და სიყვარულის წმინდა პრინციპებმა უნდა შეცვალოს.
გაურკვევლობის ყოველ მომენტში მხურვალედ ილოცეთ და იკითხეთ: „არის კი ეს უფლის გზა?“ ბიბლიით ხელში სთხოვეთ რჩევა უფალს, რა სურს მას, რომ გააკეთოთ. წმინდა პრინციპები საღვთო წერილებშია. ხოლო ჭეშმარიტ სიბრძნის წყაროს გოლგოთას ჯვარზე იპოვით.
ჩვენს გარშემო ყველაფერი მოწმობს იმას, რომ სიმართლე, რომელიც ჩვენ უფლისაგან მოგვეცა, უნდა იყოს უკანასკნელი გაფრთხილება მსოფლიოს ეკლესიების მიმართ. მაგრამ წლები გადის, ეკლესიები კი გაუფრთხილებელი რჩებიან. მე დავალებული მაქვს, ვესაუბრო ძმებს და ვკითხო: „ვართ კი აზრზე, რა შედეგი მოყვება ამ საქმეზე უარის თქმას?“ უწყებას უწყებაზე ვღებულობ, რათა ვუბიძგო ძმებს დაიწყონ ამაზე მუშაობა, სადაც კი გზა გაეხსნებათ. თუკი მუშაკნი იშრომებენ, ღმერთი აკურთხებს მათ სულებს და ნაყოფიერს გახდის მათ ძალისხმევას. როდესაც ადამიანები მოისმენენ ჩვენი რწმენის მიზანს, დაინტერესდებიან და მოიქცევიან. ძალიან ბევრი მნიშვნელოვანი ადგილია ხელმისაწვდომი მათთვის, ვინც სულთა გადარჩენისათვის იშრომებს. ჩვენი ეგოიზმის გამო არ უნდა შევაკავოთ უფლის მუშაკნი ერთ ადგილას, არამედ უნდა გავგზავნოთ ისინი სხვა ქალაქებშიც, სადაც ადამიანებს ჭეშმარიტების ნათელი სჭირდებათ.
მოდით, ვთხოვოთ მათ, ვინც სიცრუიდან სიმართლისკენ მოიქცა, რომ გახდნენ მისიონერები ჭეშმარიტების ცოდნის შემდგომ გასავრცელებლად. გამოძებნეთ გზები, რომ გაიცნოთ და დაუახლოვდეთ ხალხს... თუკი თქვენს მუშაობაში გამოიყენებთ ღვთიურ სიბრძნეს, მთელი სულითა და გულით დაინტერესებას და მხურვალე ლოცვებს თქვენი ზეციერი მამისადმი, თქვენ გამონახავთ ადამიანებთან საერთო ენას.  
დაე, მათ, ვინც უკვე მუშაობს, გაუკაფონ გზა სხვა მსურველთ, რომელნიც კვალიფიცირებულნი არიან მისიონერული სამუშაოებისათვის (წერილი 94ა, 6 ივნისი, 1909 წელი, „ძვირფას დებსა და ძმებს ვაშინგტონში“).

7 ივნისი
მოწოდებულნი დიდებისა და სათნოებისათვის
„ამისათვის ეცადეთ, ყოველი ღონე იხმაროთ, რათა შესძინოთ თქვენს რწმენას სათნოება, და სათნოებას - ცოდნა“ (2პეტრ. 1:5).
უფალი ღმერთი გვიხმობს დიდებისა და სათნოებისაკენ. ჩვენ არ გვაქვს უფლება, ვიყოთ ნაწილი ამ წუთისოფლისა და ვემსგავსოთ მას - ჩაცმულობით, საუბრებით და ამქვეყნიური ცხოვრების სტილით. ღმერთმა მოგვცა უმაღლესი სტანდარტი, რომელსაც უნდა მივაღწიოთ. და ამ სტანდარტის მისაღწევად უფალმა წუთისოფელში გამოგზავნა თავისი მხოლოდშობილი ძე, რომელმაც მარადიული მსხვერპლი გაიღო ჩვენთვის. მან გვერდზე გადადო თავისი სამეფო გვირგვინი და მეფური სამოსელი და თავისი ღვთიურობა ადამიანის ბუნებით შემოსა. და მოვიდა ამქვეყნად, რათა ადამიანებისათვის ესწავლებინა სიცოცხლისა და გადარჩენის კანონები, რომლებიც მათ ზედმიწევნით უნდა შეასრულონ იმისათვის, რომ ჰქონდეთ მარადიული სიცოცხლე  დიდების სამეფოში.
სატანამ განაცხადა, რომ ადამიანებისათვის ღმერთის კანონის დაცვა შეუძლებელია. ამ განცხადების სიცრუის დასამტკიცებლად ქრისტემ დატოვა თავისი უზენაესი მოწოდება, ადამიანის ბუნებით შეიმოსა და მოვიდა დედამიწაზე, რათა სათავეში ჩადგომოდა დაცემულ კაცობრიობას იმისათვის, რომ ეჩვენებინა: ადამიანს შეუძლია წინ აღუდგეს სატანის ცდუნებებს. იგი გახდა კაცობრიობის თავი, რათა გამოცდილიყო ყველაფერში დაცემულ ადამიანთა მსგავსად, რომ შემდეგ სცოდნოდა, როგორ დახმარებოდა ცდუნებულთ. დედამიწაზე ყოფნისას მან გადაწყვიტა პრობლემა, თუ როგორ უნდა ვიცხოვროთ ღვთიური სიმართლის სტანდარტების თანახმად. ადამიანის სხეულში მოსული, იგი თავად ცხოვრობდა ამ ჭეშმარიტი სტანდარტებით და  სატანაზეც გაიმარჯვა. იგი გამოიცადა ყველაფერში, როგორც ჩვენ, მაგრამ არასოდეს შეუცოდავს.
სანამ ქრისტე მოვიდოდა ამქვეყნად თავისი ზეციერი მამის ხასიათის გასაცხადებლად, სატანას ეგონა, რომ მთელი მსოფლიო მის მხარეზე იყო. და დღეს იგი კვლავაც სამკვდრო-სასიცოცხლო თამაშებს ეთამაშება ყველას, ცდილობს რა ადამიანებს შორის უთანხმოება და განხეთქილება ჩამოაგდოს. მაგრამ თუკი ჩვენ ღვთიური ბუნების მოზიარენი ვართ, მაშინ ყველანი ერთად ვიდგებით. ნუ გვგონია, რომ ჩვენი ეკლესიები გაიხარებენ უფლის კურთხევით, თუკი მათში ერთიანობა დარღვეულია. ამ წუთისოფელში ჩვენ ქრისტეს წარმომადგენლები ვართ, ის კი დიდებისა და სათნოებისაკენ მოგვიწოდებს. როგორც იგი წარმოადგენდა მამას ქვეყნის წინაშე, ასევე ჩვენც უნდა წარვუდგინოთ ქრისტე მთელს მსოფლიოს, ვინაიდან ქრისტეს წარდგენით ჩვენ მამას წარვადგენთ, რომელიც მზად არის ყველგან და ყოველთვის დაგვეხმაროს საჭიროების შემთხვევაში.
ჩვენ დიდი სამუშაო გვაქვს შესასრულებელი ჩვენი მოძღვარისათვის. მას შემდეგ, რაც მან ყველაფერი შემოგვწირა, რაც გააჩნდა - საკუთარი სიცოცხლე ჩვენს გადასარჩენად, განა ჩვენი საქმეებით და მოქმედებებით უნდა შევარცხვინოთ იგი?... მისი სურვილია, აგვიყვანოს უმაღლეს სტანდარტებზე. როდესაც ჩვენი ცოცხალი რწმენით ცოცხალი ქრისტეს ძალას ვღებულობთ; როდესაც მის მარადიულ აღთქმებს ჩვენად ვაცხადებთ; როდესაც ვითხოვთ სულიწმიდის ძალას, მაშინ ჩვენ ვჭამთ უფლის ძის ხორცს და ვსვამთ მის სისხლს (ხელნაწერი 77, 7 ივნისი, 1902 წელი, ქადაგება პეტალუმაში, კალიფორნიის საბანაკო შეკრებაზე, „გაკვეთილები პეტრეს ეპისტოლეს მეორე თავიდან“).

8 ივნისი
ყველას შეუძლია გამარჯვების მოპოვება
„განა არ იცით, რომ ასპარეზზე მორბენალნი ყველანი გარბიან, მაგრამ მხოლოდ ერთი მიიღებს ჯილდოს?  მაშ, ირბინეთ ისე, რომ მოიპოვოთ“ (1კორ. 9:24).
ზეციური რესურსები უსასრულოა, და ყოველი მათგანი ჩვენს განკარგულებაშია. მაშინ, გეკითხებით, რატომ მიიწევს უფლის სამუშაო ასე ნელა ამ  წუთისოფელში? რატომ არის ქრისტე მასში ასე არასწორად ნაჩვენები? რატომ არ იზრდებიან ჩვენი უფლის მიმდევარნი ცოდნაში. სათნოებაში, სიწმინდესა და ძლიერებაში?
განა არ იციან ქრისტეს მიმდევრებმა, რომ მათ უნდა განავითარონ უდიდესი სათნოებანი, რომ პატივი დაიმსახურონ? ღმერთი მოუწოდებს მათ, ჩაებან რბოლაში, რომელშიც ყველას შეუძლია გამარჯვება. ის უხმობს ყოველ მათგანს, ჩაეწეროს იმ საბრძოლო სიაში, რომელშიც ყველას შეუძლია გამარჯვებული გამოვიდეს. მართლის სამოსი და საუკუნო სიცოცხლის გვირგვინი - ეს არის ჯილდო გამარჯვებულთათვის...
როდესაც ქრისტიანი ნათლობის ფიცს დებს, უფლისმიერი დახმარება მზად არის მისთვის. მამა, ძე და სულიწმიდა მზად არიან, იმუშაონ მასთან ერთად. უფლის ბრძანებით ზეციური რესურსები ეძლევა მას, რათა გამარჯვებული გამოვიდეს. ამ ქრისტიანის ძალა ძალიან სუსტია, მაგრამ ყოვლისშემძლე ღმერთია მისი დამხმარე. ყოველდღიურად უნდა აცნობოს მან თავისი საჭიროებანი  მადლის ტახტს. რწმენითა და ნდობით და მისთვის გამზადებული ღვთიური რესურსების გამოყენებით იგი იქნება იმაზე მეტი, ვიდრე გამარჯვებული. და მაშინ რატომ არ მიიწევენ წინ ბნელეთის ძალების წინააღმდეგ მებრძოლნი უშიშრად და რწმენით? მამა, ძე და სულიწმიდა ხომ მათ მხარეზე არიან...
თუკი არცერთმა ჩვენგანმა არ იცის, როდის დამთავრდება მისთვის გამოსაცდელი პერიოდი, მაშინ, როგორ ვბედავთ მოუმზადებელი შევხვდეთ ჩვენს უფალს? როგორ უნდა დავრჩეთ ცოდვასა და ჭუჭყში? რატომ არ გვეშინია? რატომ არ გვაწუხებს ეს? რატომ ვერ ვხედავთ ჩვენს უბედურ მდგომარეობას?.. უფალი ღმერთი თავისი ყოვლისშემძლეობით იშრომებდა თავისი ხალხისათვის, თუკი ისინი ბნელეთის საქმეებს მიატოვებდნენ და მისი სიმართლის შეიმოსებოდნენ...
ღმერთი მოუწოდებს მათ, ვინც აცხადებს, რომ იცის ჭეშმარიტება, აჩვენონ უსიტყვო მორჩილებით, რომ ისინი ქრისტეს ჯვრის ერთგული ჯარისკაცები არიან; რომ მათ, ვინც მთავარ ემანუელის სისხლით მოსვრილი დროშის ქვეშ დგანან, არ გააკეთონ ისეთი რამ, რაც ჩრდილს მიაყენებს იმ საქმეს, რისთვისაც ისინი იბრძვიან. ქრისტე ელოდება, რომ მისი ჯარისკაცები იქნებიან მამაცნი, ერთგულნი და მართალნი.
ქრისტეს მიმდევრებმა უნდა გააგრძელონ უფლის მიერ ამ დედამიწაზე დაწყებული საქმეები. სულიწმიდის ძალითა და ზეგავლენით მათ უნდა განახორციელონ უფლის გეგმა ადამიანებში ღვთიური ხატების აღდგენისა. უფალი დიდ საქმეებს გააკეთებს მათთვის, როცა ისინი სულიწმიდის ხელმძღვანელობით იმოქმედებენ. მაგრამ ისინი სრულიად უნდა იყვნენ დამოკიდებული ღმერთზე (ხელნაწერი 13, 8 ივნისი, 1902 წელი, „ღვთის მსახურნი უფლის სინათლის მატარებლები უნდა იყვნენ“).

9  ივნისი
ღვთიური მკურნალის მიერ დანიშნული მკურნალობა
„მე ცოცხალი პური ვარ, ზეციდან გადმომავალი. ვინც ამ პურს შეჭამს, საუკუნოდ იცოცხლებს. პური, რომელსაც გავცემ, ჩემი ხორცია, რომელსაც წუთისოფლის სიცოცხლისათვის გავცემ“ (იოან. 6:51).
სულის სიჯანსაღისა და სასიცოცხლო მდგომარეობისათვის ზეციერმა მკურნალმა დაგვიწერა დანიშნულება - მასთან მუდმივი ურთიერთობა: დავსხდეთ მის ფერხთით და ვისწავლოთ მისგან სათნოება და გულით მორჩილება. სულიერი სიმრთელე დამოკიდებულია საკვებზე, რომელიც ჩვენს გონებას ეძლევა, და ჰაერზე, რომელსაც ვისუნთქავთ.
სულს გამოკვება სჭირდება, მისთვის საჭირო საკვები კი ღვთის სიტყვაშია, რომელიც უნდა ვისწავლოთ... დაავადების განსაკურნებლად საჭიროა სუფთა ჰაერით სუნთქვა. და არანაკლებ მნიშვნელოვანია, რომ ატმოსფერო, რომელსაც ჩვენს სულიერ ცხოვრებაში ვისუნთქავთ, სუფთა იყოს. ეს მეტად საჭიროა ჩვენი ჯანსაღი ზრდისათვის მადლში. შეისუნთქეთ სუფთა ჰაერი, რომელიც სუფთა ფიქრებსა და კეთილშობილურ სიტყვებს წარმოქმნის. აირჩიეთ ქრისტიანთა საზოგადოება. ქრისტიანის ცხოვრება ვერ იქნება ჯანსაღი ასეთი ურთიერთობების გარეშე...
ყოველი ქრისტიანი, თუ ის ნამდვილი ქრისტიანია, უნდა იზრდებოდეს. მას უნდა ემატებოდეს სიბრძნე და ცოდნა. ის ყოველდღიურად უნდა უახლოვდებოდეს ქრისტეს სრულყოფილებამდე. იმისათვის, რომ იგი ჩვენი მოძღვრის მიმდევარი გახდეს, მუდამ უნდა იზრდებოდეს და უფრო დიდი მადლიერებით უნდა ივსებოდეს უფლის სიყვარულისა და მისი ნების უფრო ღრმად შეცნობის გამო. თუ ქრისტიანის ნათელს შუქი თანდათან უფრო და უფრო არ მოემატება, მისი რწმენა შესუსტდება და მისი სიყვარულიც განელდება. და, სანამ იგი არ დაინახავს და აღიარებს ამ საშიშროებას, ღმერთის საქმეს უფრო მეტ ზიანს მოუტანს, ვიდრე ჩვეულებრივი ურწმუნო ადამიანი. ღვთისმოსაობა ტოვებს სულის ტაძარს. და იგი ადვილად აქცევს ზურგს თავის მოვალეობასა და პასუხისმგებლობას, და ისევ და ისევ ჯვარს აცვამს იგი უფლის ძეს და სახალხოდ არცხვენს მას. 
მადლში ზრდისათვის საჭიროა აქტიურობა. როდესაც სულიერად მკვდარი ადამიანი აქტიურად ჩაებმება სულიერ საქმეებში, ამას მოჰყვება მისი ხასიათის შეცვლა. სულიერი ცხოვრების სიჯანსაღე დამოკიდებულია ასეთ აქტიურობაზე. მაგრამ სულიერება  ვერ გაიზრდება, თუკი სული მანკიერებითა და ეგოიზმით არის სავსე. სული კი ღვთის მადლით უნდა გაიწმინდოს და გასპეტაკდეს. კომუნიკაციის არხი დედამიწასა და ზეცას შორის თავისუფალი უნდა იყოს ყოველგვარი წინააღმდეგობისაგან, რათა სულმა ცოცხალი წყლის მარაგი მიიღოს ქრისტესაგან. და ყოველი სულიერი კუნთი და სახსარი უნდა იყოს ამისათვის გამოყენებული. ღმერთმა მოგვცა ყველა შესაძლებლობა მასთან თანამშრომლობისა. და სანამ ამ შესაძლებლობებს არ გამოვიყენებთ და არ განვავითარებთ, ზრდასრული ქრისტიანები ვერ გავხდებით. როდესაც ქრისტე, დიდების იმედი, დაივანებს სულში, მაშინ ყველა დაინახავს მნიშვნელოვან ცვლილებებს ქრისტიან მსახურთა რელიგიურ ცხოვრებაში (ხელნაწერი 50, 9 ივნისი, 1901 წელი, ხელნაწერი სათაურის გარეშე).

10 ივნისი
უფალი ითხოვს მთლიან გულს
„და გიბრძანებ დღეს, რათა გიყვარდეს უფალი, შენი ღმერთი, რათა იარო მისი გზებით და დაიცვა მისი მცნებანი, მისი წესები და სამართალნი, და იცოცხლებ და გამრავლდები, და გაკურთხებს უფალი, შენი ღმერთი იმ ქვეყანაში, რომლის დასამკვიდრებლადაც მიდიხარ“ (რჯლ. 30:16).
როდესაც ადამიანებში ჭეშმარიტ მოქცევას აქვს ადგილი, მათი მორალური გემოვნება იცვლება. მათ ყოველ საქმიანობას მხოლოდ ერთი მიზანი ექნება: უმზირონ ღვთის დიდებას, სწორი გავლენა ჰქონდეთ ეკლესიაში და ყოველი მოქმედებით დაამოწმონ ამქვეყნიურ ადამიანთა წინაშე, რომ არიან ღმერთის შვილები, და რომ თავიანთი რწმენით ისინი მონაწილენი გახდნენ ქრისტეს თავგანწირვისა, მისი უდიდესი სიყვარულისა დასაღუპავად განწირული ადამიანებისადმი.
რა პასუხს გასცემენ უფალს ისინი -------ში, ვინც საღვთო წერილებით ხელმძღვანელობს იმისათვის, რომ მათმა სულიერებამ და მოქმედებამ ადამიანები სიბნელიდან იმ ბილიკებზე გამოიყვანოს, სადაც უფლისაგან გამოსყიდულნი დადიან. რამდენი ფული იხარჯება ხორციელი გულის სურვილებისა და გულისთქმების დასაკმაყოფილებლად, საკუთარი სიამოვნებისათვის და საკუთარი მე-ს განსადიდებლად! რამდენი ფული შეიძლება შედიოდეს უფლის საგანძურში, რომელიც ახლა საკუთარ თავზე იხარჯება. მაგრამ სამსჯავროზე ეს საცოდავი, ცდუნებული ადამიანები, რომლებიც მხოლოდ საკუთარი სიამოვნებისთვის ცხოვრობდნენ, დაინახავენ, თუ როგორ შეაფასა ისინი უფალმა. და მიხვდებიან, რომ შეიძლებოდა მათი დახმარება და გადარჩენა, მხოლოდ საკუთარ თავზე ზრუნვით რომ არ ყოფილიყვნენ დაკავებული. ყოველ ჭეშმარიტების მცოდნეს აქვს შესასრულებელი სამუშაო, რომ ქრისტეს მოწონება დაიმსახუროს. „თქვენ უფლის თანამშრომელნი ხართ“. ადამიანის გადარჩენა ყოველგვარ სხვა ინტერესზე მაღალია. რამდენად უფრო მაღალი - განისაზღვრება გოლგოთას ჯვრით...
ღმერთს ყველასთვის აქვს სამუშაო. არავინ არ უნდა დარჩეს უსაქმოდ. არავინ არ უნდა იყოს ეგოისტი და მხოლოდ საკუთარ თავზე მზრუნველი. ძალიან ადვილია, გახდე ასეთი და სატანა მუდამ იმის მცდელობაშია, რომ ეს ეგოიზმის სული გამოვლინდეს იმ ადამიანებში, რომლებიც თავს ქრისტიანებად თვლიან.
როგორ მინდა ეკლესიას გავაგებინო, თუ რა საშინელებაა, იყვნენ ქრისტიანი ღვთისმსახურნი და, ამავე დროს, ნაცვლად იმისა, რომ ზეცისკენ გაუძღვნენ ხალხს, თავიანთი ფიქრებით და მოქმედებებით, თავიანთი ხასიათის თვისებებით, ხელს უწყობენ სატანის გეგმებს, რადგან მას შეუძლია ამით შეიტყუოს სხვები და ჭეშმარიტი ღვთისმოსაობისა და ქრისტიანული საქმეების გზიდან გადაახვევინოს. მარილი, რომელიც გაუგემურდა, გარეთ უნდა გადაყარო კაცთაგან გასათელად...
ვინ არის შემოსილი ქრისტეს სრული საჭურველით? ვინ არიან დარაზმულები მისი დროშის ქვეშ, როგორც ერთგული, კარგად ორგანიზებული ჯარისკაცები? ღმერთმა გაგვხადა ჩვენ მისი მსახურნი და ამ მსახუთაგან ერთგულებას ელის... უფალი ითხოვს მთელ გულს (ხელნაწერი 10, 10 ივნისი, 1892 წელი, „მოწმობა ბეთლ კრიკის ეკლესიაში).

11 ივნისი
ვის წინაშე ვაღიარო?
„ცოდვა ჩემი გაუწყე და ბრალი ჩემი არ დამიმალავს. ვთქვი: ვაღიარებ ჩემს ცოდვებს უფლის წინაშე, და შენ მომიტევე დანაშაული ჩემი ცოდვისა“ (ფსალმ. 31:5).
ჩემო ძვირფასო დაო, არსებობს ისეთი რამ, რისი აღიარებაც მხოლოდ ღმერთის წინაშე შეიძლება. თუ შენი და ან ძმა გაანაწყენე, ამისათვის არის ნათელი, მოცემული ღვთის სიტყვაში: „თუ მიიტან შენს ძღვენს სამსხვერპლოზე და იქ გაგახსენდება, რომ შენს ძმას რაიმე აქვს შენს მიმართ, მიატოვე იქ შენი ძღვენი სამსხვერპლოსთან და წადი, ჯერ შენს ძმას შეურიგდი, მერე მოდი და შესწირე შენი ძღვენი“ (მათ. 5:23,24)…
თუ შენი ცოდვა არის შენსა და შენს ღმერთს შორის, სახალხოდ ნუ იტყვი მას, არამედ, მხოლოდ ღმერთის წინაშე აღიარე. ძალიან ხშირად საწყალი, სუსტი მოკვდავნი არაგონივრულად იქცევიან, როცა თავიანთ ცოდვებს ადამიანთა წინაშე აღიარებენ...
ჩემი რჩევა იქნება, უთხარით ყველაფერი უფალ იესო ქრისტეს. გჯეროდეს, რომ ის გისმენს, და როცა დანაშაულს აღიარებ და მოინანიებ, და თავმდაბლობით მიუახლოვდები მას, ის მოგიტევებს. მოიქეცი ისე, როგორც ადამიანი, რომელსაც უფალმა შეცდომები შეუსწორა, რომ განწმიდოს და გადაარჩინოს...
არასოდეს მიატოვო შენი რწმენა და იმედი უფლის მიმართ. ჩაეჭიდე მის აღთქმებს. ნუ მიენდობი შენს გრძნობებს. მიენდე ღვთის სიტყვას. დაიჯერე უფლის დაპირებანი. მტკიცედ იდექი სიტყვებზე: „ასე ამბობს უფალი“ და მიენდე მათ, მიუხედავად გრძნობებისა. რწმენას ყოველთვის არ ახლავს გრძნობები ან ექსტაზი, არამედ „იმედი შენს ღმერთში“. სრულად მიენდე მას.
ჩემო დაო, მიენდე უფალს, როგორც პატარა ბავშვი ენდობა თავის მიწიერ მშობელს. ჩაეჭიდე მხსნელს. არავინ და არაფერმა დააშოროს შენი სული მას. „რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე“ (იოან. 3:16). შეხედე მის მადლს. დაელოდე მის მადლს. მუდამ ითხოვე მისი კურთხევანი. დაინახე ისინი. აღიარე და ნუ დაიჩივლებ. არ გაღიზიანდე. ნურაფერში დაადანაშაულებ ღმერთს, არამედ თქვი: „უფალო, მე მჯერა, თუმცა ცოდვილი ვარ და სწორედ იმიტომ, რომ ცოდვილი ვარ. მთელი გულით მწამს შენი. შენ ხარ ჭეშმარიტება და მე მჯერა შენი სიტყვის“.
რა არის რელიგია? ეს არის, მთელი არსებით მიენდო ღვთის ნებას. „თუ ვინმეს სურს გამომყვეს, უარჰყოს თავისი თავი, აიღოს თავისი ჯვარი და გამომყვეს“ (ლუკა 9:23).
შენთვის საჭიროა, მთელი გონებით მიენდო ღვთის სიტყვას. მისი სიტყვა ჩვენი მოქმედების წესია. შენ ჯერ არ უნდა თქვა: „რა გავაკეთო?’ არამედ, შენი პირველი შეკითხვა უნდა იყოს: „რა უნდა ვირწმუნო?“ მართალი რწმენა მართალ საქმეებს ნიშნავს. ქრისტემ თავისი სიცოცხლე გასწირა, რომ შენთვის შესაძლებლობა მოეცა გამხდარიყავი ღვთიური ბუნების მოზიარე... გახსოვდეს, რომ უფალი აკურთხებს ყველას, ვინც მას მიენდობა. შენი და ელენ უაითი (წერილი 159, 11 ივნისი, 1905 წელი, იმედდაკარგულ ეკლესიის წევრს).

12  ივნისი
ღმერთის ხელი საჭესთანაა
„და ბოლოს, ჩემო ძმებო, გამაგრდით უფლის და მისი ძალის სიმტკიცით“ (ეფეს. 6:10).
მომავალი წინაა, და მრავალ გაუთვალისწინებელ შემთხვევას ექნება ადგილი, რომელიც დღევანდელი წუთისოფლის მდგომარეობას სრულიად შეცვლის. ვნება, ნდომა და სიხარბე პირველობს. ზეწოლა და სიძულვილი განადგურების იარაღად იქნება გამოყენებული. ბნელეთის ძალთა შემართებით სატანის საქმეთა შემსრულებელნი ინტენსიურად იშრომებენ მისი ნების შესასრულებლად. „ხოლო უკეთურნი იუკეთურებენ და ვერცერთი უკეთური ვერ მიხვდება, ხოლო განბრძნობილნი მიხვდებიან“ (დან. 12:10). ყოველი ჭეშმარიტი მორწმუნე უფლის სრული საჭურველით შეიმოსება და მამაცურად შეხვდება უხილავ მტერს. და უფლის მსახურნი მიხვდებიან, თუ რამდენად არის საჭირო მათთვის ღვთიური ბუნების მოზიარეობა...
ახლა ჩვენთვის საშიში დროა. ჩვენი ერთადერთი უსაფრთხოება იმაში მდგომარეობს, რომ ვატაროთ ქრისტეს უღელი და მის ნაკვალევს მივყვეთ. გასაჭირის დრო ახლოვდება. ბევრ შემთხვევაში მეგობრები გაგვიუცხოვდებიან. ყოველგვარი მიზეზის გარეშე ადამიანები ჩვენი მტრები გახდებიან. ღვთის ხალხის მოტივებს არასწორად გაიგებენ არა მხოლოდ ამ წუთისოფლისანი, არამედ, მათი საკუთარი და-ძმებიც. უფლის მსახურნი მეტად მძიმე პირობებში აღმოჩნდებიან. პატარა გორაკს უზარმაზარ მთად გადააქცევენ იმ ხალხის გასამართლებლად, ვინც ეგოიზმისა და უსამართლობის კურსი აირჩია.
ღვთის მსახურთა მიერ ერთგულად შესრულებული სამუშაო დამცირებული და ჩამოფასებული იქნება, ვინაიდან მათ ძალისხმევას ხილული წარმატება არ მოჰყვება. ცრუ ბრალდებების გამო ამ ადამიანებს არაკეთილსინდისიერების ბნელ სამოსელს ჩააცმევენ, რადგან გარემოებებმა, რომლებიც არ ექვემდებარება მათ კონტროლს მათი შრომა გახადეს რთული. და ამ ერთგულ ადამიანებზე იტყვიან, რომ ისინი სანდონი არ არიან. და ეს ყველაფერი გაკეთდება ეკლესიის წევრების მიერ. უფლის მსახურნი ქრისტეს გონებით უნდა შეიმოსონ. და არც უნდა იფიქრონ, რომ ასეთ შეურაცხყოფებსა და არასწორ მოპყრობას თავიდან აიცილებენ. მათ ენთუზიასტებად და ფანატიკოსებად შერაცხავენ. მაგრამ ამის გამო ფარ-ხმალი არ უნდა დაყარონ. ღმერთის ხელს თავისი განგების საჭე უჭირავს და წინ უძღვება თავის საქმეს თავისი სახელის სადიდებლად.
ღმერთი მოუწოდებს თავის ხალხს, ემსგავსონ კაშკაშა სინათლის სხივს ამ ცოდვით დაბნელებულ წუთისოფელში. სიცოცხლის მომცემის ცხოვრებით ცხოვრება დიდად აუნაზღაურდებათ მათ. იგი მხოლოდ სიკეთეს თესავდა და ყოველი მისი მიმდევარიც იმასვე გააკეთებს, ღვთისადმი ერთგულებისა და ძმებისადმი წმინდა მოვალეობის გრძნობით აღვსილი. ქრისტე იესოში არსებული ჭეშმარიტების შემეცნების მეშვეობით, ქრისტიანები უნდა იზრდებოდნენ მადლში და მუდმივად ესწრაფონ ხასიათის სრულყოფას (ხელნაწერი 156ბ, 12 ივნისი, 1901 წელი, „შეთანხმების ხელმოწერა“).

13  ივნისი
სახლი მარადიული ბრწყინვალებისა
„მაგრამ ახლა მათ სურთ უკეთესი, ესე იგი, ზეციური. ამიტომ ღმერთსაც არ ეთაკილება, რომ თავის თავს მათი ღმერთი უწოდოს, ვინაიდან მან მოუმზადა მათ ქალაქი“ (ებრ. 11:16).
მეშინია იმისა, რომ ვერ ვინარჩუნებთ მტკიცე ბრძოლის გზას ამ წუთისოფლის, ხორცისა და ეშმაკის წინააღმდეგ. თუ გვსურს ვაჩვენოთ ქრისტეს მსგავსი მაგალითი, მაშინ ვერ დავკმაყოფილდებით ნახევრად მკვდარი ქრისტიანობით და ვერ მივესალმებით წუთისოფლის ეგოიზმისა და შურის სულს. ჩვენ ვერც წუთისოფლის უღვთოობის მოზიარენი გავხდებით და ვერც მის სიცრუეს შევხვდებით სიხარულით. არასოდეს! უფლის მადლით ჩვენ ერთგულნი უნდა დავრჩეთ ღვთიური პრინციპებისა და ბოლომდე  მტკიცედ შევინარჩუნოთ ჩვენი თავდაპირველი რწმენა. ჩვენ უნდა „ვიბეჯითოთ, არ დავიღალოთ, სულით აღვეგზნოთ, ვემსახუროთ უფალს“. ჩვენ მხოლოდ ერთი მოძღვარი გვყავს - ქრისტე. მას უნდა ვუმზიროთ მუდამ. მისგან უნდა მივიღოთ სიბრძნე. მისი მადლით უნდა შევინარჩუნოთ ღირსება. უფლის სიტყვა უნდა იყოს ჩვენთვის სტანდარტი. და მონანიებითა და მოკრძალებით უნდა ვიდგეთ უფლის წინაშე.
როგორ მინდა ვიხილო ღვთის სულის უფრო სიღრმისეული მოქმედება. მოხდება კი ეს ოდესმე ჩვენს რიგებში, როგორც წარსულში ხდებოდა? „რადგან განდიდებული და ამაღლებული ამბობს ასე, მარადმყოფი, რომლის სახელი წმიდაა: „მაღალ და წმიდა ადგილზე ვდგავარ მე, მაგრამ შემუსვრილთან და სულით თვინიერთან, რათა გამოაცოცხლოს თვინიერთა სული, და გამოაცოცხლო შემუსვრილთა გული“ (ეს. 57:15).
უფლის სიტყვა არასოდეს თრგუნავს ადამიანის საქმიანობას. პირიქით, ის ზრდის მის სარგებლიანობას, მიუძღვის რა მას სწორი მიმართულებით. უფალი არ ტოვებს ადამიანს მიზნის გარეშე, რომლისკენაც უნდა ისწრაფოს. იგი ადამიანის გონების წინაშე აყენებს მარადიულობას მთელი თავისი დიდებული სინამდვილეებით და საშუალებას აძლევს გაიგოს უკვდავი, უხრწნელი თემები. იგი წარმოუდგენს ფასეულ, გამაკეთილშობილებელ ჭეშმარიტებას, რათა ადამიანმა შეძლოს უსაფრთხო და მართალი ბილიკებით წინსვლა, რათა ისწრაფოს მიზნისკენ, რომელიც ღირს იმად, რომ გამოყენებულ იქნას მთელი მისი შესაძლებლობები.
ადამიანის ძლიერება გაიზრდება, თუკი იგი უფლის შეცნობას განაგრძობს. როცა იგი ცდილობს უმაღლესი სტანდარტის მიღწევას, ბიბლია გახდება სინათლე, რომელიც გაუნათებს ზეცისკენ გადადგმულ ნაბიჯებს. და ღვთის სიტყვაში დაინახავს, რომ იგი შეიძლება იყოს ღვთის შვილი, სამეფო ოჯახის წევრი, ქრისტეში უხრწნელი მემკვიდრეობის თანამემკვიდრე.
ეს სახელმძღვანელო წიგნი მას მიუთითებს ზეციური ქვეყნისაკენ, ზეცის გამოუკვლეველი სიმდიდრისა და საგანძურისკენ. უფლის შეცნობა მისი მარადიული ბედნიერების საწინდარია. მისი საზღაური მუდმივი სიმშვიდეა, და იგი რწმენით ხედავს მარადიული ბრწყინვალების სახლს, ყოველგვარი მწუხარებისა და უიმედობისაგან თავისუფალს. უფალი მიმართულებას აძლევს მის ნაბიჯებს და იცავს დაცემისაგან, წმენდს მას და მოზღვავებულ ენერგიას აძლევს (წერილი 45, 13 ივნისი, 1901 წელი, „და-ძმა ბერდენებს“).

ყოველ ადამიანს თავისი გასაკეთებელი ეძლევა
„როცა უბედურება მოვა, როგორც ნიაღვარი, უფალი შეებრძოლება მას“ (ეს. 59:19).
გულგრილი, ეგოისტური ცხოვრება იმ ადამიანებისა, რომლებიც თავს ქრისტიანებად თვლიან, გულისამრევია ქრისტესთვის. ნუ ვიქნებით ნელთბილი ქრისტიანები და უგულოდ ნუ მოვექცევით ადამიანებს. მოდით, გარშემორტყმული ვიყოთ სიმხნევისა და იმედის ატმოსფეროთი და სასიამოვნო, გამამხნევებელი სიტყვებით ველაპარაკოთ ჩვენს გარშემომყოფებს...
დავაფასოთ უფლის ჭეშმარიტება. ჯობდა, საერთოდ არ დავბადებულიყავით, ვიდრე წარუმატებელნი ვიყოთ საუკუნო სიცოცხლისაკენ სწრაფვაში. ნუ ვიტყვით უარს იმ ჩვენთვის შესაძლებელ უპირატესობებზე, რომელიც გვეკუთვნის ქრისტეს მიერ გაღებული მსხვერპლის წყალობით. თუმცა ღვთის თანასწორი იყო, იგი მოვიდა დედამიწაზე, რათა თავისი სიცოცხლე გაეწირა ჩვენთვის. გოლგოთას ჯვარზე იგი მოკვდა სამარცხვინო სიკვდილით, რათა მოემზადებინა გზა იმ ადამიანთა ხსნისათვის, რომლებიც მას თავიანთ მხსნელად მიიღებდნენ. ხოლო ვინც მიიღო იგი და ირწმუნა მისი, იგი ჰპირდება მისცეს მათ ხელმწიფება გახდნენ ღვთის ძეები.
იესოს უყვარხართ თქვენ. მან თქვენ თავისი სისხლით გამოგისყიდათ. რომ არ ყვარებოდით, თქვენთვის არ მოკვდებოდა. ახლა კი მისი გული დამწუხრებულია, როცა მის საწინააღმდეგოს აკეთებთ, ვინაიდან ხელს უშლით მის გეგმას თქვენი გადარჩენისათვის. ღმერთს არ შეუძლია აკურთხოს ისინი, ვინც მისი წინააღმდეგია, ვისაც არ სურს ნუგეშისა და მშვიდობის სიტყვები, რომელიც სინათლესა და სიყვარულს მოუტანს მათ სულს.
ყოველ ადამიანს თავისი გასაკეთებელი სამუშაო ეძლევა. ისინი, ვინც უფალთან კავშირშია, ქრისტესთან თანამშრომლობით  გამოავლენენ ამ კავშირს. ისინი ღმერთისა და ქრისტეს თანამშრომლები და მისი თანამემკვიდრეები არიან საუკუნოდ.
თუ ჩვენ ამ წუთისოფელში გავაკეთებთ ყველაფერს, რაც შეგვიძლია, ღვთიური მაგალითის მიხედვით და მის მიერ ბოძებული ძალით გავიმარჯვებთ, ჩვენთვის ფართოდ გაიღება ზეცაში შესასვლელი კარიბჭე. იქ ქრისტე ცოცხალი წყლის მდინარეებისკენ წაგვიძღვება და გვასწავლის მის მიერ ჩვენთვის მომზადებული გეგმების მნიშვნელობას, რასაც წუთისოფელში ყოფნისას ვერ ვხვდებოდით. და მაშინ შევძლებთ ჩავწვდეთ ღვთის იმ დიდ სიყვარულს, რომელსაც ახლა ზოგჯერ მტრობად მივიჩნევთ. მაშინ დავინახავთ, რომ ჩვენს ცხოვრებაში მისი ნებით დაშვებული პრობლემები საჭირო იყო იმისათვის, რომ ჩვენი არაქრისტიანული ხასიათის თვისებები აღმოფხვრილიყო და ჩვენი სუსტი წერტილები გაძლიერებულიყო.
უფალი მოგიწოდებთ მორჩილებისაკენ. განა არ უპასუხებთ მას თქვენი გულის სიღრმეებიდან ამოსული სუფთა გრძნობებითა და სიყვარულით? განა არ მიიღებთ მისგან ოქროს, ცეცხლში გამოწრთობილს, რომ შეიძინოთ სიმდიდრე და თეთრი სამოსელით შეიმოსოთ? განა არ მისცემთ მას უფლებას, თვალებზე ზეციური მალამო წაგისვათ, რათა ყველაფერი ნათლად დაინახოთ? (ხელნაწერი 114, 14 ივნისი, 1903 წელი, „ქრისტიანის მოვალეობა და უპირატესობანი“, სიტყვით გამოსვლა კალისტოგეში, კალიფორნიაში).

დღეს
"არამედ, შეაგონებდეთ ყოველდღე, სანამ ითქმის „დღესო“, რათა რომელიმე თქვენგანს გული არ გაუქვავდეს ცოდვის საცდურით“( ებრ. 3:13).
ძვირფასო დაო  ------- : "[იმედი] ჩვენი სულისათვის ღუზასავით სანდოა და მტკიცე და შედის ფარდის მიღმა, სადაც ჩვენთვის წინამორბედად შევიდა იესო და გახდა უკუნისამდე მღვდელმთავარი მელქისედეკის წესით“ (ებრ. 6:19, 20).
ჩვენ გვაქვს ყველა მტკიცებულება იმისა, რომ ღმერთს ვენდოთ და ყველა ჩვენი პრობლემა და წუხილი ქრისტე იესოს მივანდოთ, რათა უკეთესად გავიცნოთ იგი. ჩვენთვის არ იქნება ძნელი გვახსოვდეს, თუ რა დიდი სურვილი აქვს ჩვენს უფალ იესოს, რომ ყველა ჩვენი გასაჭირი, უუნარობა თუ დაბნეულობა მასთან მივიტანოთ. „მიიტანეთ ის უფალთან ლოცვებში“, და ყველა თქვენი ტვირთი დაუტოვეთ მას.  განა ბედნიერება არ არის ეს ჩვენთვის? ჩვენ შეგვიძლია მივიდეთ მასთან, როგორც პატარა ბავშვი მიდის თავის მშობელთან, და ვუთხრათ: „უფალო, მოვედი. უკვე რამდენი ხანია ვატარებ ამ ტვირთს, თითქოს შემიძლია საკუთარი თავის გადარჩენა. ეს ტვირთი ძალიან მძიმეა ჩემთვის და ვეღარ ვატარებ. მხოლოდ შენ შეგიძლია ატარო ის ჩემთვის“. ის კი გვეტყვის: „მე ავიღებ მათ. საუკუნო სიყვარულით შეგიწყალებ და შეგიბრალებ“.
ეს სიყვარული ძლიერია, და ამავე დროს, ემოციური. ქრისტეს სიყვარული სიკვდილზე ძლიერია, რადგან ის მოკვდა, რომ შენი სიყვარული მოეპოვებინა, რომ შენ სრულიად მინდობოდი მას, და რომ ერთნი გამხდარიყავით მასში, სასწაულებრივად და საუკუნოდ. ქრისტეს მიერ გამოხატული სიყვარული უფრო ნაზია, ვიდრე დედის სიყვარული შვილის მიმართ. ჩვენთვის ცნობილი ყველაზე დიდი სიყვარული, ეს დედის სიყვარულია, მაგრამ ქრისტეს სიყვარული მასზე მეტია. დედის სიყვარული შეიძლება შეიცვალოს; დედები შეიძლება გაბოროტდნენ, მაგრამ იესო - არასოდეს. იგი არასოდეს გახდება უგუნური ან ბოროტი თავისი შვილების მიმართ. 
ამიტომ არასოდეს არ უნდა გამოვხატოთ მის მიმართ უნდობლობა და ურწმუნოება. ქრისტეს სიყვარული იმდენად ძლიერია, რომ აკონტროლებს მისი ბუნების ყველა მისწრაფებას და იყენებს საკუთარ უსაზღვრო შესაძლებლობებს თავისი ხალხის სასიკეთოდ. მისი სიყვარული მარადიულია, ყოველგვარი ჩრდილისა და ცვლილების გარეშე. მოდით, ნუ შევურაცხყოფთ ღმერთს ჩვენი მცდელობებით, რომ გადავარჩინოთ საკუთარი თავი, მზერა შევაჩეროთ საკუთარ მე-ზე და რომ საკუთარი თავი ჩვენი მუდმივი ყურადღების ქვეშ იყოს.
შეხედეთ იესოს, რომელიც არის ჩვენი რწმენის მიზეზი და სრულმყოფელი. აღარ მოვიქცეთ ისე, როგორც ადრე ვიქცეოდით, როცა ჩვენს თავს ვაუბედურებდით ხვალინდელ სიმძიმეებზე დარდით. შეასრულე თქვენი დღევანდელი მოვალეობა ხალისიანად. ვერწმუნოთ იესოს დღეს, მივენდოთ იესოს დღეს. დღეს შევხედავ მას და ვიცოცხლებ; დღეს მივენდობი მას. დღეს მოვისვენებ მის სიჩუმესა და სიმშვიდეში უფლის ძალითა და ძლიერებით. თქვით: „მე განვადიდებ უფალს იმით, რომ ვიქნები ხალისიანი და ბედნიერი, დარწმუნებული მის სიყვარულში დღეს!
დიდი სიყვარულით, ელენ უაითი (წერილი 48, 15 ივნისი, 1896 წელი, დას, რომელსაც გამხნევება სჭირდება).

შეხედეთ იესო ქრისტეს
„მე ვარ პური სიცოცხლისა. ჩემთან მომსვლელს არ მოშივდება და ჩემს მორწმუნეს არ მოსწყურდება“ (იოანე 6:35).
მე მაქვს დავალება გითხრათ, რომ ჩვენ არ უნდა შევხედოთ ადამიანებს მათგან  ძალისა და გამოცდილების მისაღებად და არც მათ ძლიერებასა და ხელმძღვანელობას უნდა დავეყრდნოთ. ქრისტე ამბობს. „მიყურეთ მე. მე ვარ წუთისოფლის ნათელი. ის, ვინც გამომყვება, არ ივლის ბნელში, არამედ ექნება სიცოცხლის ნათელი“. მე მივმართავ მათ, ვინც თავს ღვთის შვილებად თვლიან. განა არ არის დრო, ვიცოდეთ, თუ ვინ არის ჩვენი ძალისა და ძლიერების წყარო? განა დღეიდან არ გავაკეთებთ ცხოვრებისეულ ჩანაწერებს, რომლებიც უფრო სასიამოვნო იქნება უფლისათვის?
უფალმა ხილვებში მიჩვენა სცენები, რომელთაც ჩემი ენა ვერ აღწერს. წინ გველოდება განსაცდელი, რომელიც დაამდაბლებს ჩვენს გაამაყებულ გულებს. ნურავინ იფიქრებს, რომ უსაფრთხოდ იქნება, თუკი თავის საკუთარ გზას გაჰყვება, ან ადამიანს დაენდობა. უფალი უხმობს ყველა გამოცდილების მქონე ადამიანს; ადამიანებს, რომლებიც პასუხისმგებლობას იკისრებენ უფლის სახელითა და მისი ძალით; მათ, ვინც მიიღებს მის მადლს, რომელიც მიახვედრებს მათ, რომ მოვალენი არიან ეს მადლი სხვებსაც გაუზიარონ...
სიტყვა ცოცხალი ღმერთისა უნდა იყოს ჩვენი სახელმძღვანელო. ყველამ უნდა გაითვალისწინოს, რომ დამოკიდებული არიან უფალზე, რადგან მას ეკუთვნიან შემოქმედებითაც და გამოსყიდვითაც. წაიკითხეთ და ისწავლეთ იოანეს სახარების მეექვსე თავში გაკეთებული განცხადებები. ილოცეთ, რომ სწორად გაიგოთ ეს ჭეშმარიტებები. მე შეშფოთებული ვარ, როდესაც ვხედავ იმ ადამიანთა სულიერ სისუსტეს, რომელთაც სიმართლის ასეთი დიდი ნათელი აქვთ მიცემული. მათ რომ ამ ნათელში გაეგრძელებინათ სიარული, ძალიან ძლიერი იქნებოდნენ უფალში. მაგრამ ისინი არ არიან ასეთნი. და ისინიც, ვინც ჭეშმარიტება მათი ძალისხმევით მიიღო, ადამიანებში ეძებენ სიბრძნეს, იმის ნაცვლად, რომ უყურონ იესო ქრისტეს, „ჭეშმარიტ ნათელს, რომელიც უნათებს წუთისოფლად მომსვლელ ყოველ ადამიანს“ (იოან. 1:9). როდესაც ქრისტეს მორწმუნენი რწმენით ღებულობენ უფალს, ის იქნება მათი განწმედა, მათი სიმართლე და მათი უდიდესი ჯილდო...
უფლის მიერ დანიშნული ყოველი მსახური ინდივიდუალურად უნდა ღებულობდეს სიბრძნეს ღვთისგან. და დიდად არცხვენენ მას, როდესაც მის ნაცვლად ადამიანს ეყრდნობიან, როგორც გარანტს. ისინი გარკვევით უნდა ხედავდნენ უფალში ყველაფერს, რაც მათ სჭირდებათ, მათი ძალის ერთადერთ წყაროს.
ხართ თუ არა თქვენ ქრისტეს წარმომადგენელნი? მოიტოვეთ კი უკან ამქვეყნიური, ადამიანის სიბრძნით შექმნილი გეგმების სული და ზეგავლენა? ჭამთ კი ყოველდღიურად სიცოცხლის პურს?...
დაე, ეს ლოცვა წარმოთქვას თქვენმა გულწრფელმა ბაგეებმა: „გზა შენთა ბრძანებათა გამაგებინე და ვილაპარაკებ შენს საოცრებებზე“ (ფსალმ. 118:27). „გულში ჩავიმარხე შენი სიტყვები, რათა არ შეგცოდო“ (ფსალმ. 118:11) (ხელნაწერი 78, 16 ივნისი, 1902 წელი, „ჯანსაღი კვების საკითხი“).

ხართ კი თქვენ ნაყოფის მომცემი ლერწები?
„მე ვაზი ვარ, თქვენ კი ლერწები. ვინც ჩემში რჩება და მე მასში, იგი ბევრ ნაყოფს ისხამს, რადგან უჩემოდ არაფრის კეთება არ შეგიძლიათ“ (იოან. 15:5).
„მე ვარ ჭეშმარიტი ვაზი,“ - განაცხადა ქრისტემ. მან ვაზის სიმბოლო გამოიყენა, რათა ამის წაკითხვისას მისი ძვირფასი გაკვეთილები გაგვეხსენებინა. თუკი სწორად განვმარტავთ, ბუნება - ეს ღვთიური სარკეა.
ქრისტე გვიყვება ვაზისა და მისი ლერწების იგავს და გვეუბნება: ამ გაკვეთილს იმიტომ გაძლევთ, რომ მიხვდეთ, თუ როგორია ჩემი დამოკიდებულება თქვენს მიმართ და თქვენი ურთიერთობა ჩემთან. არ არსებობდა სულ მცირე მიზეზიც კი იმისა, რომ მსმენელთ არასწორად გაეგოთ მისი სიტყვები. უფლის მიერ გამოყენებული ეს სიმბოლო იყო სარკე მათ წინ, რომ უფრო ადვილად გაეგოთ, რამდენად ახლოს იყო ღმერთი მათთან.
ეს გაკვეთილი მრავალჯერ განმეორდება დედამიწის ყველა კუთხეში. ისინი, ვინც ქრისტეს რწმენით მიიღებენ, ერთნი იქნებიან უფალში. ლერწები ვაზზე არ არის მიბმული რაღაც მექანიკური პროცესებით ან ხელოვნურად. ისინი ერთიან კავშირში არიან ვაზთან და მისი ნაწილნი არიან. ისინი ვაზის ფესვებით იკვებებიან. ამგვარად, ვინც ქრისტეს რწმენით ღებულობს, ის და უფალი ერთნი არიან პრინციპებითა და მოქმედებებით. ეს ადამიანები შეკავშირებულნი არიან მასთან და ახლა უკვე მათი ცხოვრება ღვთის ძის ცხოვრებაა. და ისინი თავიანთ სიცოცხლეს ღებულობენ იმისგან, ვინც თავად არის სიცოცხლე...
ჩვენი გულები გაერთიანებული უნდა იყვნენ ქრისტეს გულთან; ჩვენი სურვილები კი - შერწყმულნი მის სურვილთან; ჩვენი გონება მისი გონება უნდა გახდეს, ჩვენი ფიქრები კი მას უნდა ემორჩილებოდეს. ადამიანი შეიძლება მოინათლოს, მისი სახელი ეკლესიის სიაში ჩაიწეროს, მაგრამ მისი გული უცვლელი დარჩეს. მემკვიდრეობით და შეძენილ მიდრეკილებებს ჯერ ისევ შეუძლია ზიანი მიაყენოს ხასიათს.
გარდაქმნილ ადამიანს ცოცხალი კავშირი აქვს ქრისტესთან. როგორც ლერწი იკვებება ვაზიდან და ამის გამო ბევრ ნაყოფს ისხამს, ასევე არის ჭეშმარიტი მორწმუნეც შეკავშირებული იესო ქრისტესთან, და საკუთარ ცხოვრებაში ავლენს სულის ნაყოფს. და ლერწი და ვაზი ერთნი ხდებიან. და ქარიშხალიც ვერაფერს დააკლებს მას; ყინვა ვერ გაანადგურებს მის სასიცოცხლო შემადგენლობას. ვერაფერი დააშორებს ამ ლერწს ვაზისაგან. ეს არის ცოცხალი ტოტი, რომელიც ნაყოფს ისხამს. ასეა მორწმუნესთან დაკავშირებითაც. კეთილი სიტყვებით და საქმეებით იგი ავლენს ქრისტეს ხასიათს. და, როგორც ლერწი ღებულობს საკვებს ვაზისაგან, ასევე ყოველი ჭეშმარიტად მოქცეული ადამიანი სულიერ სიცოცხლეს ქრისტესგან ღებულობს. „ჭეშმარიტად, ჭეშმარიტად გეუბნებით თქვენ: თუ არ შეჭამთ კაცის ძის ხორცს და არ შესვამთ მის სისხლს, არ გექნებათ სიცოცხლე თქვენში. ჩემი ხორცის მჭამელს და ჩემი სისხლის შემსმელს საუკუნო სიცოცხლე აქვს და მე აღვადგენ მას უკანასკნელ დღეს. ჩემი ხორცის მჭამელი და ჩემი სისხლის შემსმელი ჩემში რჩება, და მე - მასში“ (იოან. 6:53-56) (ხელნაწერი 78, ასლი გადაღებულია 1898 წლის 17 ივნისს, „მე ვარ ჭეშმარიტი ვაზი“).

ადამიანის სიბრძნე - სიბრიყვეა
„უფალო, რა არის კაცი, რომ გახსოვს ის; ძე ადამისა, რომ რამედ მიიჩნევ?“ (ფსალმ. 143:3).
უფალს აქვს ადგილი ყველასათვის: კაცი იქნება ის თუ ქალი, ახალგაზრდა, შუახნის, თუ მოხუცი. როდესაც ეს ადამიანები თავიანთ ადგილს იპოვნიან, უფლის ჯერ კიდევ დაუსრულებელი საქმეები დასრულდება. ღვთის ხალხი დიდად დასუსტდა იმის გამო, რომ ზოგიერთმა მათგანმა დატოვა იესო ქრისტე და დაკარგა მისი სული, სიყვარული და უდიდესი მადლი. სანაცვლოდ, მათ განადიდეს საკუთარი სული ამაოებისათვის. და დაეყრდნენ ადამიანთა სიბრძნეს, ფიქრობენ რა, რომ ადამიანის ტალანტი არის მათი ძლიერება. ამგვარად, ისინი უძლურდებიან და დაბნეულობა ისადგურებს მათში. ისინი დამოკიდებული ხდებიან ადამიანზე და ავიწყდებათ, რომ ადამიანები არიან შეზღუდული, მცდარი, ბუნებრივად ეგოისტები და მათი გეგმები კი - უვარგისი.
ყველაზე დიდი ტალანტის მქონე ადამიანები, უდიდესი გონებისა და ფართო შემეცნების კაცები და ქალები, დიდი შეგნებისა და განათლების მქონე პიროვნებები, ამ წუთისოფლის მთავრობები, არიან ჩვილი ღმერთთან შედარებით მარადიულობის საკითხების შემეცნებასთან დაკავშირებით. და, ვინაიდან მათ ასეთი შეზღუდული ცოდნა აქვთ უზენაესის შესახებ და ძალზედ ცოტა რამ იციან მისი გზების, მისი გონებისა და ხასიათის შესახებ, ისინი არიან საფრთხეში, საკუთარი თავი ღმერთებად წარმოაჩინონ...
ისინი, ვისთვისაც ღმერთის სიდიადე და ყოვლისშემძლეობა უცნობია, თავიანთ თავს დიდებულებად და ბრძენებად თვლიან, მაგრამ სინამდვილეში ისინი არაფერს არ წარმოადგენენ. უფლის თვალში ისინი არიან, როგორც პატარა ბავშვები, რომელთაც მარტო სიარული არ შეუძლიათ, თუმცა სჯერათ, რომ სრულიად კომპეტენტური არიან უდიდესი პრობლემების გადაჭრაში. ისინი ფოქრობენ, რომ თუ თავიანთ ტალანტებს გააერთიანებენ, უდიდეს წარმატებებს მიაღწევენ. მაგრამ რაც უფრო მეტნი გაერთიანდებიან, მით უფრო დიდი იქნება მათი მარცხი, სანამ უფლის შეცნობისა და გაგების გზას არ დაადგებიან. გაერთიანებულთა რიცხვს როდი მოჰყავს ადამიანი ზეცასთან ჰარმონიაში.
ძალიან ბევრი გვყავს ისეთები, რომელთაც არც გამოცდილება აქვთ და არც მსჯელობა იციან, მაგრამ საკმაოდ ბრძენებად თვლიან თავს იმისათვის, რომ გააკეთონ ის, რაც სურთ. ღმერთისათვის ეს მათი სიბრძნე სიბრიყვეა. მათ უნდა ახსოვდეთ, რომ სიბრძნეში ისინი ჩვილები არიან და საკუთარი თავის შეცნობა ღმერთისგან უნდა ისწავლონ.
ღმერთი ჩვენი მამაა, და იგი მზადაა, ასწავლოს ყველას, ვინც მასთან მივა და მიხვდება, რომ ადამიანის სიბრძნე სისულელეა. და თუკი ისინი მზერას მის ძალაზე შეაჩერებენ, უფალთან მშვიდობას დაამყარებენ და მისი სიტყვით იცხოვრებენ, იგი თავის ძალას მათ სისუსტესთან გააერთიანებს და მათ საჭიროებებზე იზრუნებს. და, ვინც მას მიენდობა, არასოდეს წაიბორძიკებს და არასოდეს დაეცემა (ხელნაწერი 88, 18 ივნისი, 1902 წელი, „მსოფლიო მასშტაბის საქმე").

19  ივნისი
ჩვენ ერთნი ვართ ზეციურ ეკლესიასთან
„ერთია სხეული და ერთია სული, როგორც ხართ კიდეც მოწოდებულნი თქვენი მოწოდების ერთ სასოებაში. ერთია უფალი, ერთია რწმენა, ერთია ნათლისღება. ერთია ღმერთი და მამა ყოველთა, რომელიც არის ყოველთა ზედა, ყველას მიერ და ყველა ჩვენგანში“ (ეფეს. 4 : 4,6).
ღვთის ეკლესიის ყოველმა წევრმა უნდა იგრძნოს ღმერთის გარდამქმნელი ძალა გულსა და გონებაზე, რომელსაც მისი სულიერი განვითარების გამოცდილება მოჰყვება. ქრისტეს საკმარისი მადლი აქვს ყოველი მორწმუნისათვის, რათა მას ღვთის ძე ეწოდებოდეს. უფლის ანგელოზები შრომობენ ღვთის ხალხისათვის, რომ სატანამ მათზე გამარჯვება არ მოიპოვოს...
ქრისტესთან რწმენითა და ნდობით მოსული ადამიანი ისწავლის, როგორ უნდა განადიდოს ჩვენი მხსნელის სახელი წუთისოფლის წინაშე. პრაქტიკული ქრისტიანობა არის უფლის ნების გამოვლინება სიტყვებითა და საქმეებით...
დღევანდელ დღეს განსაკუთრებული შრომაა საჭირო ეკლესიის ცალკეული წევრისათვის. ბიბლიით ხელში თქვენ უნდა გამოიკვლიოთ საღვთო წერილები იმ მტკიცე გადაწყვეტილებით, რომ ღვთის სიტყვა კარგად შეისწავლოთ. „იკვლევთ წერილებს“, თქვა ჩვენმა მხსნელმა, რადგან გგონიათ, რომ მათში გაქვთ საუკუნო სიცოცხლე. ისინი კი ჩემზე მოწმობენ“ (იოან. 5:39)...
ქრისტეს ჭეშმარიტმა მიმდევარმა თავისი ხასიათის ყოველი მავნე თვისება უნდა დაამარცხოს. თავისი კეთილი საქმეებით იგი სწორ მაგალითად უნდა ჩამოყალიბდეს და თავისი ცხოვრებით ქრისტეს ხასიათისა და ადამიანთა მიმართ მისი უანგარო  სიყვარულის მოწმე უნდა გახდეს. მადლის, სიყვარულისა და თანაგრძნობის საქმეებით, ყველგან და ყველა მიმართულებით ქველმოქმედების ჩვენებით იგი ქრისტეს საქმეებს იმეორებს. ქრისტე მოვიდა დედამიწაზე თავისი სრულყოფილი ხასიათის გამოსაცხადებლად, რომელიც ყველას უნდა ჰქონდეს ზეციურ სამეფოში შესასვლელად. უფალი სიამოვნებით, დაუღალავად შრომობდა ადამიანთა კეთილდღეობისათვის. მისი ამქვეყნად მოსვლის მიზანი იყო, რომ წუთისოფლისათვის დაეტოვებინა მაგალითი, თუ როგორი უნდა იყოს ადამიანის ხასიათი იმისათვის, რომ იგი ზეციური საზოგადოებისათვის მისაღები გახდეს...
წმიდა სული არ ტოვებს ეკლესიის არცერთ წევრს ისე, რომ მათში მომხიბვლელი ხასიათი არ განავითაროს. იგი ყველა ადამიანს, კაცსა თუ ქალს, აძლევს უპირატესობას, რომ გახდეს სინათლის შვილი, სიმართლის შთამაგონებელი და ქრისტიანული ცხოვრების მაგალითი. ამ გზით ეხმარება უფალი ეკლესიას. სატანა ყველა მეთოდს იყენებს უფლის მიზნების გასანადგურებლად, ღმერთს კი სურს, რომ მისი ერთგული მსახურნი არ შეცდნენ და მათი ყოველი მოძრაობა სწორი იყოს. მიწიერი ეკლესიის თავი ეკლესიის წევრებისაგან ითხოვს, თავიანთი ნება უფლის ნებას საკუთარი სურვილით დაუმორჩილონ. ღმერთმა გააერთიანა მიწიერი ეკლესია ზეციურ ეკლესიასთან (ხელნაწერი 141, 19 ივნისი, 1907 წელი, „სიტყვა ეკლესიის წევრებს“).

20  ივნისი
უფალი გვეხმარება მისი ნების აღსრულებაში
„შიშით და ძრწოლვით იღვაწეთ თქვენს სახსნელად. ღმერთი დაბადებს თქვენში სურვილსაც და მოქმედებასაც თავისი სათნოებით“ (ფილიპ. 2:12,13).
ვილაპარაკოთ უფლის კურთხევებზე. ვისიამოვნოთ ამით და გავალამაზოთ ჩვენი ცხოვრება. როდესაც სხვები იწყებენ დაეჭვებას და კრიტიკას, ჩვენ ვიყოთ მტკიცენი: ან შევინარჩუნოთ სიჩუმე, ან სხვა თემით შევცვალოთ საუბარი, რათა ავირიდოთ უგუნურებით წარმოთქმული სიტყვები. მოკრძალებული ლოცვებითა და ვედრებით უნდა დაველოდოთ უფალს და მთელი ძალისხმევით უნდა შევეცადოთ, არ გავხსნათ ჩვენი ბაგეები და არ წარმოვთქვათ თუნდაც ერთი უგუნური სიტყვა ურწმუნოების გასაძლიერებლად.
ვისაუბროთ რწმენაზე, რომლის ცხოვრებაში გასატარებლადაც უფალს მადლი ვთხოვეთ, რითაც საკუთარ ხსნასაც ვუწყობთ ხელს და გაჭირვებაში მყოფთაც ვეხმარებით გადარჩენაში რწმენის სიტყვებით და ჩვენი კეთილი საქმეებით. ეს უფალია, რომელიც ბადებს ჩვენში სურვილსაც და მოქმედებასაც თავისი ნებისამებრ. დროებითი და მარადიული უნდა გაერთიანდეს უფლის საქმეების დასრულებისათვის. ღმერთმა თავად აღგვითქვა, რომ მოგვცემს ძალას, მხნეობას, სასიამოვნო გრძნობებსა და სიხარულს ჩვენს მხსნელში. და, როცა ჩვენ მასში ვართ, სიტყვა, რომელიც სხვების შემეცნებას დაჩრდილავს, უთქმელი უნდა დარჩეს. 
გვახსოვდეს, რომ ყველას აქვს რაღაც ბნელი ლაქა თავის გამოცდილებაში. ამიტომ, შევეცადოთ შემოვიტანოთ ბედნიერება და იმედი სხვების ცხოვრებაში. ეს ხომ დიდი კურთხევა იქნება მათთვის! და ისინიც, თავის მხრივ, იმედიან სიტყვებს ეტყვიან სხვებს და მათ გულებს სიკეთის სხივებით გაანათებენ. და როცა ასე მოვიქცევით, გვექნება უნარი მივხვდეთ, რომ უფალი ისმენს ჩვენს ლოცვებს, რადგან მათთან ჰარმონიაში ვმოქმედებთ და ვასრულებთ ჩვენს მოვალეობას ღმერთისა და საკუთარი თავის წინაშე. მადლიერი გონებითა და ლოცვებით უნდა ვიშრომოთ უფლისათვის და რწმენით წარმოვთქვათ მისი დაპირება: „ითხოვეთ და მოგეცემათ; ეძებეთ და იპოვით“.
დიახ, ჩვენ ვიპოვით პასუხს ჩვენს ლოცვებზე, ვინაიდან უფალი იმაზე ბევრად უფრო მეტს მოგვცემს, ვიდრე ველოდებით. და ჩვენ ვიქნებით მისი ამ საოცარი სიკეთის მოწმენი ყველგან. და, რა ღირსეული მოწმენი ვიქნებით უფლის სიტყვის სიმართლისა! მაშინ შევძლებთ, წარმოვთქვათ: „მოთმინებით ველოდი უფალს; ყური მომაპყრო და მოისმინა ჩემი ვედრება. და ამომიყვანა საზარელი ორმოდან, გაუვალი ლაფიდან. და დააყენა კლდეზედ ფეხნი ჩემნი. წარმართა ჩემი ნაბიჯები, და მისცა ჩემს ბაგეებს ახალი გალობა - განსადიდებლად ჩვენი ღმერთისა. ბევრი ნახავს და შეეშინდება უფლისა, და მიენდობა მას“ (ფსალმ. 39:1-4) (წერილი 87, 20 ივნისი, 1900 წელი, ედისონ და ემა უაითს).

21  ივნისი
ღმერთს შეუძლია გამოიყენოს „უძლურნი“ თავის სამსახურში
„მაგრამ სოფლის უმეცარნი ამოარჩია ღმერთმა, რათა შეარცხვინოს ბრძენნი. და სოფლის უძლურნი ამოარჩია ღმერთმა, რათა შეარცხვინოს ძლიერნი“ (1კორ. 1:27).
წუთისოფელი ყოველთვის როდი თვლის ნიჭიერებად მათ, ვისაც ღმერთი თავის მუშაკებად ირჩევს. ზოგჯერ ის ირჩევს უსწავლელ ადამიანებს, რომელთაც განსაკუთრებული სამუშაოს შესრულება აქვთ დავალებული. მაგრამ ეს ადამიანები განათლების ისეთ მწვერვალს აღწევენ, რასაც სხვა ვერავინ შესწვდება. ის, ვინც ჩუმად და თავმდაბლობით მუშაობს უფლისათვის, ისევე დაჯილდოვდება, როგორც ისინი, ვისაც ფართო მასებში მუშაობა უწევს და მეტი გავლენა აქვს საზოგადოებაზე. ყოველი ღვთისმსახური მიიღებს საზღაურს იმის მიხედვით, თუ რისი გაკეთება დაავალა სულიწმიდამ მას.
ეს მსახურნი გულის კარს უხსნიან სიმართლეს და ბრძენნი არიან ქრისტეში და ქრისტეს მეშვეობით. მათი სიცოცხლე ღვთიურ სურნელს ისუნთქავს  და მათი სიტყვებიც აწონ-დაწონილია, სანამ წარმოთქვამენ. მათი მოქმედებები კი მათი წინამძღოლის მოქმედებათა მსგავსია. ისინი თავიანთი მეგობრების სიკეთისთვის იღწვიან და ბედნიერება და სიმშვიდე მოაქვთ დამწუხრებულთათვის და ტანჯულთათვის. ისინი გრძნობენ საჭიროებას, მუდამ ისწავლონ ქრისტესგან, რათა იშრომონ უფლის ნებისამებრ. ისინი სწავლობენ, თუ როგორ მიბაძონ თავიანთ თავდადებულ და ჯვარცმულ მხსნელს. ისინი არიან ღმერთის მოწმენი, მისი თანაგრძნობისა და სიყვარულის მაგალითის მიმდევარნი, იციან რა, რომ მთელი ქება-დიდება ეკუთვნის მხოლოდ მას, ვინც ასე უყვართ და ვისაც ასე ერთგულად ემსახურებიან.
ისინი გამუდმებით სწავლობენ თავიანთი ზეციური მოძღვრისაგან,  როგორ მიაღწიონ სრულყოფილების უმაღლეს მწვერვალს და, ამავე დროს, მუდამ გრძნობენ თავიანთ სისუსტესა  და უძლურებას. მათი გული იმ სიყვარულით და აღტაცებითაა სავსე, რასაც ისინი ქრისტეს ხასიათის უჩვეულო სილამაზეში ხედავენ და რაც ასე ძლიერ იზიდავს მათ. ისინი ქრისტეს კეთილსურნელებას აფრქვევენ ყველგან, ვინაიდან უფლის სიცოცხლე გაიგივებულია მათ სიცოცხლესთან. სადაც არ უნდა წავიდნენ ისინი, დედამიწის რომელ კუთხეშიც, ყველგან მოაქვთ კურთხევა წუთისოფლისათვის და ღირსება და პატივი თავიანთი გამომხსნელისათვის. ქრისტე  მათზე ამბობს: „კურთხეულნი არიან თავმდაბალნი, რამეთუ ისინი დაიმკვიდრებენ დედამიწას“ (მათ. 5:5).
ასეთი მუშაკნი უნდა გავამხნევოთ. ისინი უფლის საქმეებს აკეთებენ არა ხალხის დასანახავად, არამედ ღმერთის განდიდებისათვის. უფლის მხრივ ეს ერთგვარი შემოწმებაც არის. უფალი ამ მსახურთ აკავშირებს მათთან, ვისაც მეტი უნარი აქვს, და ისინი მათ მიერ დატოვებულ სიცარიელეს ამოავსებენ. უფალი დიდად კმაყოფილია, როდესაც ამ მუშაკებს აღიარებენ და პატივს მიაგებენ, რადგან ისინი მისი მსახურების გრძელი ჯაჭვის მცირე რგოლები არიან. და ღმერთის სურვილია, რომ ყოველი მისი მსახური, რა მცირე სამუშაოსაც არ უნდა ასრულებდეს, აღიარებული და დაფასებული იყოს...
ზეციურ სასახლეებში, როდესაც გამოსყიდულნი ერთად შეიკრიბებიან, ადამიანთა ეს კლასი ყველაზე ახლოს იდგება კაცის ძესთან. ისინი გაბრწყინდებიან უფლის გვერდით, რომელიც პატივს მიაგებს მათ, რადგან ისინი დიდ პატივად თვლიდნენ იმ ადამიანებისადმი სამსახურს, ვისთვისაც იესო ქრისტემ სიცოცხლე გასწირა (ხელნაწერი 5, 21 ივნისი, 1902 წელი, „გამოღვიძების საჭიროება“).

22 ივნისი
დაე, უფალმა სრულყოს თავისი ნება შენში
„ხოლო მშვიდობის ღმერთმა... სრულგყოთ ყოველ კეთილ საქმეში მისი ნების შესასრულებლად, თქვენში მისი მოსაწონის საქმნელად იესო ქრისტეს მიერ. მას დიდება უკუნითი უკუნისამდე“ (ებრ. 13:20, 21).
ღვთის სიტყვის შესწავლით და მისი პრინციპების ყველა საქმიანობაში გატარებით, ადამიანებს შეუძლიათ ღრმად ჩასწვდნენ სულს, რომელიც მოქმედებებს აკონტროლებს. ნაცვლად იმისა, რომ ადამიანთა სურვილებსა და ბუნებრივ მიდრეკილებებს მიჰყვნენ, ღვთის სიტყვის გულმოდგინე კვლევით მათ შეუძლიათ შეისწავლონ პრინციპები, რომლებიც ადამის შვილებს უნდა აკონტროლებდეს.
ბიბლია არის სახელმძღვანელო, რომელსაც შეუძლია იმ მრავალი ძნელი პრობლემის მოგვარება, რომელიც ადამიანის ეგოცენტრულ გონებაში წარმოიქმნება. ის უფლის სიბრძნის ანარეკლია, რომელიც არა მხოლოდ დიდებულ, მნიშვნელოვან პრინციპებს გვაძლევს, არამედ - პრაქტიკულ გაკვეთილებსაც, თუ როგორ იცხოვროს ადამიანმა და როგორ მოექცეს თავის მოყვასს. ის გვაძლევს დეტალურ განმარტებას, თუ როგორი უნდა იყოს ჩვენი უერთიერთობა ღმერთთან და ერთმანეთთან. ბიბლია არის უფლის ხასიათისა და ნების სრული გამოვლინება იესო ქრისტეს პიროვნებაში; ასევე, ადამიანის მოვალეობის შესრულების გზა მის გულითად ღვთისმსახურებაში, და პასუხი კითხვაზე: „არის კი ეს უფლის გზა?“...
მაცდურის ბოროტებას ადვილად ჩასწვდება მათი გონება, ვისაც თვალზე ზეციური მალამო არა აქვს წასმული, რათა ყველაფერი ღვთის სიტყვის ნათელში დაინახონ. მათი ნება ტყვეობაშია და იძულებულია, მიჰყვეს კურსს, რომელსაც უფლის სიტყვაში გამართლება არა აქვს. ადამიანმა თავისი ნება სხვა ადამიანის კონტროლს არ უნდა დაუმორჩილოს, რადგან ეს ჭეშმარიტების გზას ააცდენს.
როდესაც ადამიანი ღვთის სიტყვას ეთანხმება, მაშინ ღმერთს ისე შეუძლია თავისი ნების ჩვენს ფიქრებთან და მიზნებთან შერწყმა, ჩვენი გულისა და გონების თავისი სიტყვით მართვა, რომ, ვემორჩილებით რა მის სურვილს, ფაქტბრივად  ჩვენი საკუთარი გონების იმპულსების მატარებელი ვხდებით. და მაშინ ჩვენს სურვილებს არა აქვს უწმინდური, ეგოისტური განზრახვები საკუთარი მიზნების ასრულებისა, არამედ -  მტკიცე, გადაწყვეტილი ენთუზიაზმით უფლის სახელის განდიდება. მათ არ ექნებათ სურვილი, გააკეთონ რაიმე საკუთარი ძალებით და მკაცრად დაიცავენ თავს საკუთარი თავის განდიდების მცდელობის საფრთხისაგან.
მათ, ვისაც თავისი ქრისტიანული ხასიათის სრულყოფა სურთ,  ქრისტეს უღელი უნდა ატარონ. სანამ ისინი დასხდებიან ზეცაში უფალთან ერთად, ჯერ დედამიწაზე ყოფნისას უნდა გაიცნონ იგი. ჩვენს ბუნებას დისციპლინა სჭირდება. ის ქრისტეს ბუნების მსგავსი უნდა იყოს, რათა უფალმა შეძლოს მისი კეთილი ჩანაფიქრის სრულყოფა მათში, ვინც საკუთარ ნებას იმის ავტორიტეტს დაუმორჩილებს, ვისაც მათი ბუნების გამოძერწვა შეუძლია. ჩვენი უდიდესი მოძღვარი და მასწავლებელი შეებმება უღელში ყველასთან, ვინც მის ტარებას შეძლებს (წერილი 22, 22 ივნისი, 1896 წელი, ეკლესიის ადმინისტრატორს ავსტრალიაში).

23  ივნისი
გაკვეთილები უნაყოფო ლეღვის ხისგან
„მაშ, შექმენით მონანიების ღირსი ნაყოფი“ (მათ. 3:8).
ჩემი უდიდესი სურვილი მინდა გამოვხატო მათ მიმართ, ვინც განხეთქილებასა და უთანხმოებას თესავს ღვთის ხალხში. ისინი უნდა დარწმუნდნენ თავიანთ არასწორ ქმედებაში, უნდა მოინანიონ და მოექცნენ. უთხარით ხალხს: „კიდევ მცირე ხანს არის თქვენს შორის ნათელი. იარეთ, სანამ ნათელი გაქვთ, რათა ბნელმა არ მოგიცვათ“ (იოან. 12:35). ვინაიდან დრო ცოტა გვაქვს, გულმოდგინედ უნდა მივყვეთ უფლის საქმეს.
ორი ღამის წინ, ღამის ხილვაში მეჩვენა, თუ როგორ მივმართავდი ადამიანთა შეკრებას... და ვამბობდი: მე მაქვს სიტყვა მათთვის, ვინც მუშაობს იმისათვის, რომ გაანადგუროს იმ უწყებათა ზეგავლენა, რომელთაც უფალი თავის მსახურთ უგზავნის. არიან ზოგიერთნი, ვინც წლების განმავლობაში ავრცელებენ სიცრუის ფესვებს, მაგრამ მათი ნაყოფი ქრისტესათვის წარმოდგენილია უნაყოფო ლეღვის ხით“...
უნაყოფო ლეღვის ხის გაკვეთილები მუდამ თვალწინ უნდა გვედგას. ღვთიური ჭეშმარიტების საქმე არ არის ამქვეყნიურ საჭიროებებზე მორგება და ამით უფლის ნების აღსრულება კაცობრიობისათვის. ღმერთი ეძებს ნაყოფის მომცემ ტოტებს. „გამოკვებეთ ჩემი ცხვარი წმინდა საკვებით“ არის ბრძანება მათთვის, ვინც ხსნის სახარების მასწავლებლები არიან. უფალმა იზრუნა იმისათვის, რომ სახარების გადამრჩენელი ძალა დედამიწის ყველა კუთხეში იქნას წარმოდგენილი.
მე დავინახე, რომ შეცდომები, რომელთაც არასწორი გავლენა აქვთ ადამიანთა გონებაზე, დაშვებულ იქნა იმიტომ, რომ ადამიანებს, რომელთაც უფლება მიეცათ, მდგარიყვნენ ინტერესთა სათავეებში, არ ჰქონდათ სახარების გადამრჩენელი მადლი, და მისი სიწმინდე და უბრალოება არ იყო მათი ცხოვრების ნაწილი. ისინი არ ეძებდნენ ღმერთს უბრალო, მხურვალე ლოცვებით. გულმოდგინე, თავგანწირული შრომა არ განიხილებოდა მათ მიერ, როგორც ქრისტიანული გამოცდილების აუცილებელი ნაწილი. ისინი საჭიროდ არ მიიჩნევდნენ, ეხელმძღვანელათ ქრისტეს სულით და თავიანთ მსახურებაში მისი მაგალითისათვის მიებაძათ. მე გავიგონე გაფრთხილებისა და თხოვნის სიტყვები ახალგაზრდების მიმართ, ევედრებოდნენ რა, სრულად დამორჩილებოდნენ უფლის სიტყვას და ჭეშმარიტად მოქცეულიყვნენ. და მსახურებს არწმუნებდნენ, მოეხდინათ გადამწყვეტი ცვლილებები.
ხილვაში მეჩვენა ჩვენი მხსნელი, საკრებულოს წინაშე მდგარი როგორ მიმართავდა მათ, ვინც უიმედობას თესავდა და ხელს უშლიდა სხვებს. და მის მიერ წარმოთქმული იქნა სიტყვები: „დაწყვიტეთ ყველა უღელი. თქვენ წლებით ხართ ჩამორჩენილი გამოსყიდვის გეგმის წინსვლის საქმეში. ყოველმა თქენგანმა ეძებეთ ინსტრუქციები მისგან, ვისშიც არის ჭეშმარიტება და სიმართლე. ყველა მივიდეს უფალთან სწორ ურთიერთობაში და გულწრფელად მოინანიოს“.
მოდით, ყველა საქმე მივიტანოთ მადლის ტახტთან... ვლოცულობ, რომ ნამდვილ ცვლილებებს ჰქონდეს ადგილი (წერილი 202, 23 ივნისი, 1908 წელი, ს. ნ. ჰასკელს, კალიფორნიის კონფერენციის პრეზიდენტს).

24  ივნისი
შენ მომინახულე მე
 „გაიხსენეთ პატიმარნი“ (ებრ. 13:3).
გუშინ მიმიწვიეს სალემის ახლოს, ორეგონში, სადაც პატიმრებს ვესაუბრე. ჩემმა ქრისტიანმა დამ ჯორდანმა, ძალიან კეთილმოსურნე ქალბატონმა ქრისტეში, წამიყვანა თავისი ეტლით... განცვიფრებული დავრჩი ამდენი დახვეწილი და გონიერი ადამიანის ხილვით. რა სამწუხაროა! რამდენი ახალგაზრდა მამაკაცი ვიხილე, ბრწყინვალე გონების პატრონნი, ნებისმიერ ადგილს რომ დაიკავებდნენ საზოგადოებაში. რომ შეგეხედათ, ვერც მიხვდებოდით, რომ ისინი პატიმრები იყვნენ, თუ არა მათი უცნაური ტანსაცმელი. ისიც ისე მოწესრიგებული და სუფთა. არაფერი იყო საძულველი მათ გარეგნობაში.
ზედამხედველმა თავდაპირველად შეგვიყვანა შიგნით, და შემდეგ, ზარის ხმაზე, რკინის მძიმე ჭანჭიკებმა უკან ხმაურით გადაიწიეს და უცბად ჩვენს წინაშე შეჯგუფდა თავიანთი საკნებიდან გამოსული ასორმოცდაათი პატიმარი. შემდეგ ჩვენ ჩაგვკეტეს მათთან ერთად - მცველი, ზედამხედველის მეუღლე (სამხრეთელი ქალი), ძმა და და კარტერები, და ჯორდანი და მე. პატიმრებმა იმღერეს ძმა კარტერის ხელმძღვანელობით. იქვე იყო ორგანი (კლავესინი). უკრავდა ახალგაზრდა კაცი, დიდებული მუსიკოსი, დიდი მომავლის მქონე. მაგრამ, სამწუხაროდ, მსჯავრდებული. შემდეგ ვილოცეთ და ყოველმა მათგანმა მუხლი მოიყარა. შემდეგ მათ კვლავ იმღერეს და მე სიტყვით მივმართე.
ისინი ძალიან დიდი ყურადღებით მისმენდნენ, როდესაც ამ სიტყვებს ვამბობდი: „ნახეთ, როგორი სიყვარული მოგვცა მამამ, რათა გვეწოდოს და ვიყოთ ღვთის შვილნი. წუთისოფელი იმიტომ არ გვიცნობს ჩვენ, რომ არ შეიცნო იგი“ (1იოან. 3:1). შემდეგ მე ველაპარაკე მათ ადამის ცოდვაზე, მის დაცემაზე, და უფლის ძღვენზე ადამში დაცემულ ადამიანთა გამოსასყიდად. მის სიყვარულზე, რომელიც გამოჩნდა ქრისტეში ადამიანის ცოდვისა და განადგურებისაგან გადასარჩენად. ყურადღება შევაჩერე ქრისტეს გამოცდაზე უდაბნოში და მის გამარჯვებაზე კაცობრიობის გადასარჩენად. და რომ ყოველ ადამიანს შეუძლია სატანის ცდუნების მახედან თავის დახსნა, თუკი ის ქრისტეს მიენდობა.
შემდეგ რამდენიმე წუთით შევჩერდი ცოდვის ბუნებაზე; რომ ცოდვა, ეს კანონის დარღვევაა, და რომ ცოდვილი მონანიებითა და ჩვენი უფლის იესო ქრისტეს რწმენით შეიძლება გადარჩეს სრული ამ სიტყვის მნიშვნელობით. მაგრამ ვერ გადარჩება ქრისტეს დაღვრილი სისხლის დამსახურებით, თუკი ის ღმერთის მცნებების დარღვევას განაგრძობს... ქრისტეს სიკვდილი მოწმობა იყო ცოდვილისათვის, რომ არ იყო იმედი გადარჩენისა, სანამ ის ცოდვებში ცხოვრებას განაგრძობდა. ღმერთის ყველა კანონისადმი მორჩილება იყო ერთადერთი იმედი გადარჩენისა ქრისტეს სისხლის მეშვეობით. შემდეგ მეტი დრო დავუთმე იმ დიდ საზღაურზე ლაპარაკს, რომელიც გამარჯვებულს მიეცემა - მის თავზე დადგმული მარადიული სიცოცხლის გვირგვინი.
ისინი დიდი ყურადღებით მისმენდნენ და მათი ცრემლიანი თვალები და მთრთოლვარე ბაგეები მოწმობდნენ, რომ ნათქვამმა სიტყვებმა შეაღწია მათი ცოდვით დამძიმებული გულების სიღრმეებში (წერილი 32, 24 ივნისი, 1878 წელი, ჯეიმს უაითს, ამერიკის აღმოსავლეთში მოგზაურობისას).

25  ივნისი
მზადება ზეცისათვის
„ვინაიდან ხორციელი წვრთნა ნაკლებად სასარგებლოა. ღვთისმოსაობა კი ყველაფერში გამოსადეგია, რადგან გვპირდება სიცოცხლეს აწმყოშიც და მომავალშიც“ (1ტიმ. 4:8).
ძალიან კარგად ვგრძნობ თავს თბილი ამინდის დადგომის შემდეგ. მიკვირს, რომ ჩემს ასაკში (75 წელი) ასეთი კარგი ჯანმრთელობა მომცა უფალმა. შემიძლია კიბეებზე ასვლა და ჩამოსვლა ისევე სწრაფად, როგორც ჩემი ოჯახის წევრებს. საერთოდ, მხიარული ვარ. არ მსურს დავთრგუნო ჩემი ოჯახი. მინდა, რომ ჩემი ბაგიდან წარმოთქმული ყოველი სიტყვა ქრისტეს სიყვარულის სურნელებას აფრქვევდეს...
ჩვენ მოგვეცა დავალება ვიშრომოთ, როგორც უფლის მისიონერებმა. ბიბლიიდან ვისწავლეთ, რა სამუშაოს გვავალებს უფალი, და ახლა აქ ვსწავლობთ, როგორ შევასრულოთ ეს სამუშაო. არავის შეუძლია იცოდეს უფლის ნება ისე დაბეჯითებით, როგორც მათ, ვინც ქრისტეშია. არიან ადამიანები, რომლებიც გამუდმებით სვამენ კითხვებს, ვარაუდობენ და ეჭვობენ, და წინსვლის ნაცვლად, უკან-უკან იხევენ. ასეთები არ არიან ქრისტესთან კავშირში.
ჩვენ არ უნდა დაგვაბრკოლოს გაურკვევლობამ. ქრისტემ თქვა: „თუ ვინმეს სურს, გამომყვეს, უარყოს თავი, აიღოს თავისი ჯვარი და მომსდიოს“ (მარკ. 8:34). „ვინც წამომყვება, ბნელში აღარ ივლის, არამედ სიცოცხლის ნათელი ექნება მას“ (იოან. 8:12). წინსვლის მეშვეობით ვისწავლით გაყოლას. სიცოცხლის ბილიკი განათდება და სულ უფრო ნათელი გახდება სრულყოფილების დღემდე.
რა ღრმა მწუხარებით განიცდის ჩვენი მხსნელი ერთი ადამიანის დაკარგვასაც კი, რომლისთვისაც ასეთი დიდი მსხვერპლი გაიღო. მას უნდა, რომ ყველა იხილოს ზეციურ სამეფოში. მას სურს, რომ ყველამ იხილოს მეფე მთელი თავისი სილამაზით... ნუ დავაკვირდებით სხვების ნაკლოვანებებს. მხოლოდ იესოს ვუყუროთ. რამდენი ცოდვილია წუთისოფელში გადასარჩენი, და ჩვენ, მისმა მკურნალმა აგენტებმა, სიტყვით და საქმით უნდა აღვასრულოთ ქრისტეს მიზანი მათთვის...
მე მთელი ძალისხმევით ვცდილობ მოვიპოვო სიცოცხლის გვირგვინი, რომელსაც უკანასკნელ დიდებულ დღეს მთელი სამყაროს მსაჯული მისცემს მისი გამოჩენის სიყვარულით მომლოდინეთ. ჩვენი ბაგენი არ უნდა წაიბილწოს ურწმუნოებით. ვილაპარაკოთ ყოველთვის სიმართლე. წინ აღვუდგეთ ბოროტ სულთა ცდუნებებს, რომლებიც მოვლენ.
დაო ლუსინდა ჰოლ, ეს ხომ უდიდესი კურთხევაა, იყო გამარჯვებული და დაჯდე სამეფო ოჯახთან ერთად ზეციურ სასუფეველში; გქონდეს ადგილი იმ ზეციურ სასახლეებში, რომელთა მოსამზადებლადაც უფალი იესო წავიდა მათთვის, ვინც მის მოსვლას ელოდება. გამხნევდი, ჩემო დაო. ნურაფერი დაგიკარგავს იმედს. მხნეობა არ დაკარგო. დადექი სიმართლის მზის ბრწყინვალე სხივების ქვეშ (წერილი 121, 25 ივნისი, 1903 წელი, ლუსინდა ჰოლს, ახლო მეგობარს).

26  ივნისი
ქრისტეს სიყვარული არ იზომება
„და მწამს, რომ ვერც სიკვდილი და ვერც სიცოცხლე, ვერც ანგელოზები და ვერც მთავრობანი, ვერც ძალნი, ვერც აწმყო და ვერც მყოფადი; ვერც სიმაღლე და ვერც სიღრმე, ვერც ვერავითარი სხვა ქმნილება ვერ შეძლებს ჩვენს ჩამოშორებას ღვთის სიყვარულისაგან ჩვენს უფალ იესო ქრისტეში“ (რომ. 8:38,39).
ჩვენი დანაშაულის გამო ქრისტეს შეეძლო უფრო შორს წასულიყო ჩვენგან, მაგრამ ამის ნაცვლად იგი მოვიდა და ცხოვრობდა ჩვენს შორის, ღმერთი სრული სისავსით, გახდა ერთ-ერთი ჩვენთაგანი, რათა მისი მადლით ჩვენც სრულყოფილნი გავმხდარიყავით. სამარცხვინო სიკვდილითა და ტანჯვით გადაიხადა მან ფასი ადამიანის გამოსყიდვისა. რა თავგანწირული სიყვარულია ეს! უზენაესის სამეფო ტახტიდან იგი მოვიდა ამ წუთისოფელში, თავისი ღვთაებრიობა ადამიანის არსით შემოსა და ყოველ ნაბიჯზე დამცირებული იყო. შეუძლებელია მისი სიყვარულის სიღრმეების გაზომვა. ქრისტემ გვიჩვენა, როგორი სიყვარული შეუძლია ღმერთს და რამდენი ტანჯვის ატანა - ჩვენს გამომსყიდველს, ჩვენი სრული აღდგენისათვის. უფალს სურს თავის შვილებში დაინახოს მისი ხასიათი, მისი ზეგავლენა, რათა სხვების გონებაც ჰარმონიაში იყოს მის გონებასთან.
ქრისტე, ჩვენი მხსნელი, რომელშიც იყო აბსოლუტური სრულყოფილება, იქცა ცოდვად დაცემული კაცობრიობისათვის. მას თავად არასოდეს შეუცოდავს და არც შეცოდების გამოცდილება ჰქონია, მაგრამ თავის თავზე აიღო ამ წუთისოფლის საშინელი დანაშაულის მთელი სიმძიმე. ის გახდა ჩვენი გამომსყიდველი, რათა ყოველი, ვინც მას მიიღებს, გახდეს ღვთის შვილი. ჯვარი აღმართულ იქნა ადამიანის გადასარჩენად. ჯვარზე გაკრული ქრისტე იყო საშუალება, დაგეგმილი ზეცაში, ადამიანთა სულების გამოღვიძებისათვის, რომ დაენახათ თავიანთი ცოდვილი მდგომარეობა და მოენანიებინათ. თავისი ჯვარცმით იესოს სურდა ყველა თავისკენ მიეზიდა. ის მოკვდა, როგორც ერთადერთი იმედი გადარჩენისა მათთვის, ვინც ცოდვის სიმწარის მარწუხებში იმყოფებოდა. ხოლო სულიწმიდის მეშვეობით ადამიანებს გონებრივი და სულიერი ძალების ახალი პრინციპები მიეცემოდათ და, უზენაესთან კავშირში ერთნი გახდებოდნენ უფალში.
ქრისტემ სრული მსხვერპლი გაიღო იმისათვის, რომ სატანის მიერ ადამიანსა და ღმერთს შორის აღმართული ბარიერი დაენგრია საკუთარი თავის უარყოფით. მან წუთისოფელს უჩვენა საოცარი სახე ღმერთისა, რომელიც ადამიანის სხეულში ცხოვრობდა ჩვენს შორის და რომელმაც საკუთარი სიცოცხლე გასწირა დაცემული კაცობრიობის გადასარჩენად. რა საოცარი სიყვარულია! როდესაც ამაზე ვფიქრობ, მოთქმით ვტირი იმ უამრავ ადამიანთა გამო, რომლებიც აცხადებენ, რომ სჯერათ ამ ჭეშმარიტების, მაგრამ დაფარული ეგოიზმით ცხოვრობენ...
მიკვირს, რომ ეგრეთ წოდებულმა ქრისტიანებმა ვერ შეიმეცნეს ღვთიური წყაროები; რომ ისინი ნათლად ვერ ხედავენ ჯვარს, როგორც მიტევების საშუალებას, რომელიც ადამიანის ამაყ, ეგოიზმით სავსე გულს პირდაპირ აკავშირებს ღვთის წმიდა სულთან, რათა მთელი გონებით შეიცნონ ქრისტეს სიმდიდრეები და შეიმოსონ სულიწმიდის მადლით და ქრისტე წარუდგინონ მათ, ვინც ჯერ კიდევ არ იცნობს ჩვენს მხსნელს (ხელნაწერი 91, 26 ივნისი, 1902 წელი, „ქრისტეს მსხვერპლი ჩვენთვის“).

27  ივნისი
რისთვის ემზადებით?
„და მრავალი მიწის მტვერში მიძინებული გამოიღვიძებს; ზოგი საუკუნო სიცოცხლისათვის, ზოგი - საუკუნო გმობისა და შერცხვენისათვის“ (დან. 12:2).
ჩვენ მოცემული გვაქვს უპირატესობა ვიცოდეთ, თუ რა დიდი პასუხისმგებლობა დაგვაკისრა ღმერთმა, რათა არ დავრჩეთ ბნელში და უმეცრებაში იმის შესახებ, თუ რა ელის ჩვენს წუთისოფელს. ჩვენ ვერ დავრჩებით მოუმზადებელი ამ დღისათვის. მაგრამ, ვფიქრობთ რა იმ დიდ და საოცარ დღეზე, როდესაც ქრისტე უფალი მოვა ზეციური ღრუბლებით, მთელი ძალითა და დიდებით, ჩვენ უნდა დავდიოდეთ თავმდაბლობითა და მოკრძალებით უფლის წინაშე, რომ არ დავკარგოთ უფლის მადლი და არ გავხდეთ უღირსნი მარადიული სიცოცხლისა...
ვხედავთ, რომ წუთისოფელი საერთოდ არ ფიქრობს იმ დიდებულ დღეზე და ბევრს არც კი სურს მოსმენა ამის შესახებ. მაგრამ ჩვენ უნდა ვიხილოთ ჩვენი ცხოვრების ჩანაწერები. უნდა გვახსოვდეს, რომ ჩვენ გვყავს მოწმე მთელი ჩვენი ცხოვრებისეული მოქმედებისა. თვალი, როგორც ცეცხლის ალი, უყურებს ყველაფერს, რასაც ვაკეთებთ. ჩვენი ფიქრები, ზრახვები და ჩვენს გულში დასახული მიზნები გადაშლილია ღმერთის წინაშე. როგორც ადამიანის სახის ნაკვთები ჩნდება მხატვრის მუშაობის პროცესში მისი მუშაობის დროს, ასევე გამოჩნდება ჩვენი ხასიათი ზეციური წიგნების ჩანაწერებში.
ჩვენ გეკითხებით: „როგორ წარმოჩინდება თქვენი ხასიათი დღეს უფლის წინაშე? ამზადებთ თუ არა თქვენს სულებს ამ დიდებული დღისათვის, რომ თქვენი ხასიათის თეთრ სამოსელში შეხვდეთ მას?’ თქვენ ვერ დარჩებით ცოდვასა და დანაშაულში. და ვერც ღმერთის სიმართლის მორალური მცნებების დამრღვევნი იქნებით...
ჩვენ მოცემული გვაქვს სიბრძნე და ინტელექტი სამყაროს შემოქმედისაგან და მისი სურვილია, გამოვიყენოთ ისინი. მან მოგვცა ეს სხეულები, რომ ჯანმრთელად და სრულფასოვნად შევინახოთ ისინი, რათა სრულფასოვნად ვემსახუროთ მას. უფალი ღმერთი მუდმივი მოწმეა ადამიანთა ბოროტი საქმეებისა ამ დედამიწაზე. და, როგორ შეხედავს უფალი იმ ქალებსა და კაცებს, რომელთა გადარჩენისათვის ასეთი ფასი გადაიხადა, მათ კი არ სურთ, დაემორჩილონ მის მცნებებს?...
ჩვენ ვერ ვიხილავთ მართლმსაჯულების ამ დღეს, თუკი არ უარვყოფთ საკუთარ თავს და ქრისტეს ჯვარს არ ავამაღლებთ. ამის გარეშე ვერ ჩამოვიყალიბებთ ზეცისთვის გამოსადეგ ხასიათს. ჯერ კიდევ აქ, დედამიწაზე, უნდა დავამარცხოთ ეჭვიანობა, უთანხმოება, ეგოიზმი, ფულის სიყვარული და ამქვეყნიურობისაკენ ლტოლვა. აქ უნდა ვისწავლოთ ქრისტეს სკოლაში და ვისწავლოთ მისგან სიკეთისა და თავმდაბლობის ძვირფასი გაკვეთილები. აქ უნდა დავისახოთ მიზნად, ვიყოთ ერთგულნი და მართალნი სამყაროს მბრძანებლის წინაშე და მთელი ძალისხმევა მოვახმაროთ მისი მცნებების დაცვას, რომ იმ ზეციურ სასახლეებში შესვლის ღირსნი გავხდეთ, რომელთა მოსამზადებლადაც ქრისტე იესო წავიდა მათთვის, ვისაც ღმერთი უყვარს (ხელნაწერი 6ა, 27 ივნისი, 1889 წელი, „მზადება სამსჯავროს დღისათვის“).

28  ივნისი
უფრო მეტად ემსგავსეთ ქრისტეს ყოველდღიურად
„ჩვენ კი ყველანი ახდილი სახით ვხედავთ უფლის დიდებას, როგორც სარკეში, და გარდავისახებით იმავე სახედ დიდებიდან დიდებაში, როგორც უფლის სულისაგან“ (2კორ. 3:18).
ჩემო ძვირფასო მეუღლევ: დღეს მივიღე სასიხარულო ამბავი რამდენიმე სიტყვით ვილისაგან შენი ჯანმრთელობის გაუმჯობესების შესახებ. ამის იმედი არასოდეს დაგვიკარგავს, რისთვისაც მხურვალედ ვლოცულობდით. უფალს სამუშაო აქვს შენთვის. იმედი არ უნდა დაკარგო მაშინაც კი, როცა არის დღეები, როცა ტკივილებისგან და გადაღლილობისგან იტანჯები…
ძალიან მენატრები, მაგრამ უფალს არ დავუტოვებივარ აქ მარტო. დღეს ძალიან კარგი დღე გვქონდა ორეგონში. უფლის სული განსაკუთრებულად გვეჩვენა ცხრა საათის სოციალურ (მოწმობების) შეკრებაზე. ძალზედ მოკრძალებული და კარგი მოწმობები ითქვა და გულის ამაჩუყებელი სული ღვთისა გადმოვიდა მქადაგებლებზე და ხალხზეც. მე შევეცადე, ცოტა ხნით მესაუბრა ხალხთან და ვუთხარი მათ, რომ ეს ქრისტიანის უპირატესობაა ცოცხალი რწმენით მივიდეს ქრისტესთან, მტკიცე მოშურნეობოთ წარმოთქვან უფლის აღთქმანი და არ დაეყრდნონ მხოლოდ გრძნობებს, არამედ, მხოლოდ ღვთის სიტყვას. ის სიყვარულის, ღრმა თანაგრძნობის, სულგრძელობის, დიდმოთმინების, უფრო მეტი სიკეთისა და კეთილგანწყობის ღმერთია, ვიდრე რომელიმე მშობელი მთელს დედამიწაზე...
როდესაც რწმენის საკითხს შევეხე და ვთქვი, რომ ჩვენი უფალი ჩვენი შემწე და დამხმარეა, ჩემი გული გრძნობებმა შეიპყრო, თვალები ცრემლით ამევსო და ავტირდი. მე იშვიათად ვტირი, მაგრამ ქრისტეს სიყვარულმა გული გამიდნო და ცრემლების შადრევანს გაუხსნა  გზა, როცა ლაპარაკი დავიწყე იმ უდიდეს გამოსასყიდზე, ქრისტე უფალმა რომ გაიღო ჩვენი მიტევებისათვის, განწმენდისათვის, სიმშვიდისათვის და ზეციური ნეტარებისათვის. ღმერთს ჰყავს თავისი ერთგული მომდევრები აქ, დედამიწაზე, და პატივდებულნი და განდიდებულნი უფლის სასუფეველში.
ჩვენ ხალხს უნდა წავუძღვეთ იმ ჭეშმარიტებებისაკენ,  რომელნიც ჩვენ წინაა: ქრისტეს სრულყოფილი ხასიათის მათში ჩამოყალიბება. და ამისათვის უბრალოდ უნდა მივენდოთ ჩვენი მხსნელის დამსახურებასა და სიმართლეს. საკუთარ თავში წმინდა შური უნდა გამოვაღვიძოთ და ფხიზელი ლოცვების სული განვავითაროთ. ჩვენ გვჭირდება ისეთი სული მხურვალე ლოცვებისა, როგორიც მოსეს ჰქონდა: „გთხოვ, მაჩვენე შენი დიდება“ (გამ. 33:18). მისი ეს თხოვნა არ იყო თავხედური და გამომწვევი. და არც ღმერთს ჩაუთვლია ეს მოსესთვის თამამ და უპატივცემულო მოთხოვნად.
უფალი ყოველდღე შრომობს ჩვენთვის, რათა ჩვენი ხასიათი ქრისტესას ემსგავსოს - ვუსმინოთ მის სიტყვას, დავემორჩილოთ მის წესებსა და მაგალითს, უფრო და უფრო ღრმად შევიდეთ სულიერებაში, რომ უკეთესად შევიმეცნოთ ღმერთის მოთხოვნები და მისი მადლით სავსე აღთქმანი... ჩვენ ღმერთს ვენდობით. იყავი მხნედ უფალში და დაეყრდენი იესოს ყოვლისმპყრობელ მკლავს... (ხელმოწერა). შენი ელენი (წერილი 37, 28 ივნისი, 1878 წელი, ჯეიმს უაითს, შტატების აღმოსავლეთ ნაწილში მოგზაურობისას). 

29  ივნისი
სახარების ძალა
„ვინაიდან ღმერთმა, რომელმაც ბრძანა, რომ ნათელი ბნელიდან გამობრწყინებულიყო, მანვე გაანათა ჩვენს გულებში, რათა მოგვცეს ღვთის დიდების ცოდნის ნათელი იესო ქრისტეს სახეში“ (2კორ. 4:6).
ჩემო ძვირფასო მეუღლევ: ეს არის ჩვენი შეკრებების ბოლო დღე, თუ არ ჩავთვლით ხვალინდელი დილის გამოსამშვიდობებელ შეხვედრას... მე ვლაპარაკობდი ყოველ საღამოს...
აქ გავიცანი ერთი შოტლანდიელი გვარად ქულეი, რომელიც ინდიანაპოლისიდან ჩამოვიდა ცოლთან ერთად. მისი ცოლის ძმა არის ძმა ფალტონი, რომელიც ჰატჩინსონში ცხოვრობს. ქულეი ახალი შოტლანდიიდან ჩამოვიდა და მტკიცე პრესვიტერიანელია. ის მდიდარი ადამიანია. მისმა ცოლმა მიიღო ჭეშმარიტება, მაგრამ დიდი წინააღმდეგობა შეხვდა მისი ქმრისაგან, რომელიც მტკიცედ იდგა საკუთარ იდეებზე. რატომღაც, ცოლისთვის რომ ესიამოვნებინა, ის მოვიდა მასთან ერთად საბანაკო შეხვედრაზე. მან უთხრა ცოლს, რომ მხოლოდ მისი ხათრით მოდიოდა ამ შეკრებაზე და არასოდეს, არავითარ შემთხვევაში არ შეცვლიდა თავის შეხედულებებს...
შაბათის დამდეგს ჩემი ქადაგების შემდეგ მე ვთხოვე ცოდვილთ, წინა სკამებზე დამსხდარიყვნენ. ისიც იქ იყო. ყველა მოვიდა და ისიც ადგილზე დარჩა. კიდევ ორმოცამდე ადამიანი გამოვიდა წინ. ეს იყო უფლის კურთხევა, რომ იმ საღამოს ნათქვამმა სიტყვებმა ისე ღრმად დაარწმუნა იგი, რომ ადგილიდან ვერ დაიძრა. შემდეგ იგი თავის კარავში წავიდა და ცოლს სთხოვა, გარეთ გამოსულიყო და ელოცა მისთვის. წელში გამართული, ძველი ძლიერი კედარი ტყდებოდა...
კვირა დილით ვახშმის წინ ერთი საათის განმავლობაში ვლაპარაკობდი წყნარი ოკეანის სანაპიროს ქვეყნებში მისიების შესახებ. იგი კვლავაც შესძრა ღვთის სულმა. კვირას საღამოს კვლავ სიტყვით მივმართე ხალხს დიდი შემართებით. ქულეი თავის კარავს დაუბრუნდა, ღრმად დარწმუნებული სიმართლეში, იგრძნო რა იმ საშინელი ტვირთის სიმძიმე, რომელსაც მთელი სიცოცხლე ატარებდა. და კვლავაც სთხოვა ცოლს, რომელსაც ადრე ასე მწარედ ეწინააღმდეგებოდა, ელოცა მისთვის. ამ დილას წავიკითხე ოცდათხუთმეტიოდე გვერდი, ღრმა ამაღლვებელი მოწოდებით ღვთის ხალხისადმი ეგოიზმისა და მეათედის სისტემის შესახებ. ყველაფერი ღრმად შეიგნო ამ ადამიანმა. ჩემი სიტყვის დამთავრების შემდეგ ჩვენ მოვიწვიეთ კონფერენცია, რომელიც თორმეტ საათამდე გაგრძელდა.
ძმა ქულეი ადგა და სიტყვა ითხოვა. მან ილაპარაკა თავის ცოლთან საუბრის შესახებ და ეტყობოდა, რომ ძლიერ ნანობდა, რომ ასე მყარად იდგა თავის იდეებზე და მტკიცე მოწინააღმდეგე იყო ჭეშმარიტებისა. 
გავამხნევე და წინსვლა ვუსურვე. ბოლოს კი... თავისი ცოლის გვერდით დაჯდა ნათლობისათვის მოსამზადებლად... მან, ეტყობოდა, თავის დედად მიმიღო და განსაკუთრებული გრძნობები გამოხატა შოტლანდიელების მიმართ, რადგან ეს იყო ჩემი შრომის შედეგი, რამაც ის თავის ცოდვილ მდგომარეობაში დაარწმუნა და გადააწყვეტინა, ერთ-ერთი ჩვენგანი გამხდარიყო...
უფალი მართლაც ჩვენთან იყო ამ შეკრებაზე... ახლა კი უნდა წავიდე, ეტლი თხუთმეტ წუთში გავა. ვიფიქრე, ძალიან დაინტერესდებოდი ამ ინფორმაციის მოსმენით. ამის გამო დაუმთავრებლად გიგზავნი... (ხელმოწერა). შენი ელენი (წერილი 37, 29 ივნისი, 1874 წელი, ჯეიმს უაითს, რომელიც იმ მომენტში "თჰე Pაციფიც Pრესს Pუბლისჰინგ Aსსოციატიონ"-ის გამომცემლობას აფუძნებდა).

30  ივნისი
ღმერთის გეგმები მარტივია
[bookmark: _GoBack]„ხოლო ვინც მიიღო იგი და ირწმუნა მისი სახელი, მისცა მათ ხელმწიფება ღვთის შვილებად გახდომისა“ (იოან. 1:12).
ქრისტე, ზეცის დიდება, ადამიანის სხეულში მოვიდა ამ დედამიწაზე. დაცემული კაცობრიობის მიმართ თავისი კეთილი ნების, თანაგრძნობისა და სიყვარულის გამოხატვით იგი ადამიანთა ოჯახების თავი გახდა. იგი მოვიდა ცოდვილთა გამოსასყიდად, რათა თავისი სიმართლის სამოსით შეემოსა ისინი. როგორც ქვეყნიერების მხსნელი, იგი გამოიცდებოდა. მტერი ყველა მხრიდან თავს ესხმოდა მას. მუდამ მოდიოდა მასთან რჩევებით, რომ თუკი წუთისოფელთან კომპრომისზე წავიდოდა, იგი გაიმარჯვებდა და მსოფლიოც მისი იქნებოდა. ქრისტე ჩვენი მაგალითია.... თუმცა ის წუთისოფელში იყო, მაგრამ მას არ ეკუთვნოდა. ის არასოდეს დაემორჩილებოდა ამქვეყნიურ წესებს თავისი სიცოცხლის მიზნის მისაღწევად. ის არ ცხოვრობდა საკუთარი სიამოვნებისთვის. უმაღლესი სტანდარტი შენარჩუნებულ უნდა იქნას. ჯანსაღი აზრისა და მტკიცე მორალური სიმართლისაგან გადახვევა ჩირქს მოსცხებდა მთელს მის საქმიანობას და მისი სიცოცხლის აზრს.
კაცობრიობის გადასარჩენად ქრისტე გახდა ადამიანი. იგი გახდა ცდუნების საგანი ყველა ჩვენგანის მსგავსად. უდაბნოში სატანამ იერიში მიიტანა მასზე ისევე, როგორც ამას ადამიანებზე აკეთებს, მაგრამ მხსნელმა ყური არ უგდო მტერს. ვერაფერში ვერ აცდუნა მტერმა ის. ცდუნებები კი ისეთივე რეალური იყო, როგორც დღეს.
ფარისეველნი მუდამ ცდილობდნენ დაეშორებინათ ქრისტე ღმერთის მმართველობის პრინციპებს. დიდი ღვთისმოსაობის საფარველით ისინი ცდილობდნენ უფალი თავისი მიზნის ერთგულების გზიდან გადაეყვანათ. სატანამ ბევრი ადამიანი დააშორა ღვთიურ პრინციპებს, არწმუნებდა რა, რომ მიზანი ამართლებს საშუალებას. ადამიანთა თვალსაზრისით მსჯელობისას, ისინი თავიანთ არასწორ ქმედებებს ამართლებდნენ სიტყვებით, რომ ღმერთის საქმე მაინც გაიმარჯვებს მათი ურწმუნო ქმედებებით. ზეციური პრინციპებიდან გადახვევამ ისინი უდიდესი მაცდურის რიგებში ჩააყენა...
ქრისტე მოვიდა ადამიანის სხეულში დედამიწაზე სულიერი რეფორმების ჩასატარებლად; აჩვენა ადამიანებს, როგორ მიეტოვებინათ მოჩვენებითი, უსამართლო ქმედებები. როგორ იცხოვრონ წმინდა, რეფორმების სასიცოცხლო პრინციპებით. იგი მოვიდა თავისი გეგმის დასაფუძნებლად, თუ როგორ გაეხადა ადამიანის ხასიათი წმინდა და სუფთა. თავისი მადლის გამო მას სურს ადამიანები დასვას ღმერთის ტახტის გვერდით.
ქრისტეს სამეფოს კანონები ძალიან მარტივია, კომპაქტური, მაგრამ ისეთი სრული, რომ ადამიანის დამატებები ქაოსს გამოიწვევს. და რაც უფრო მარტივი იქნება  ჩვენი გეგმები უფლის სამუშაოს შესასრულებლად, მით უფრო ბევრს მივაღწევთ. როდესაც ადამიანები სწავლობენ, როგორ მიუსადაგონ ამქვეყნიური მეთოდები ღმერთისათვის მათ მუშაობას, ამით შორდებიან უბრალოებისა და თავმდაბლობის პრინციპებს, რომლითაც უნდა ეხელმძღვანელათ ღმერთის სურვილის თანახმად მისი სასუფევლის წინსვლისთვის. (ხელნაწერი 53, 30 ივნისი, 1901 წელი, ხელნაწერი სათაურის გარეშე).
